  4                                                                           ტომ სტოპარდი
                                                                             მართლა ღირებული
                                         ეძღვნება მირიამს

                                         მოქმედი პირები

                                         მაქსი - დაახლოებით 40 წლის.
                                          შარლოტა - დაახლოებით 35 წლის.
                                          ჰენრი - დაახლოებით 40 წლის.
                                          ანი - დაახლოებით 30 წლის.
                                          ბილი - დაახლოებით 22 წლის.
                                          დები - 17 წლის.

                                          ბროუდი - ოცდახუთი წლის.

                                                                            მოქმედება პირველი

                                                                             სცენა პირველი

     მაქსი და შარლოტა.
     მაქსი ფიზიკურად ღონიერი არ ჩანს, მაგრამ ისეთია, რომ მასთან ჩხუბს მოერიდები. შარლოტა განსაკუთრებულად მიმზიდველი არაა, მაგრამ პირველი შეხედვისთანავე მეგობრული გრძნობა გიჩნდება მის მიმართ.
     სასტუმრო ოთახი.  შეღებულ კარს მაყურებლისთვის უხილავი ჰოლისა და  წინა კარისაკენ მივყავართ. კიდევ ერთი-ორი კარი სხვა ოთახებისაკენ გადის.
     მაქსი მარტოა, კომფორტულ სავარძელში ზის გვერდით ღვინით სავსე ჭიქა უდგას და ხელში გახსნილი ბოთლი უჭირავს.  ყავის პატარა მაგიდაზე ბანქოს დასტიდან რამდენიმე იარუსიან პირამიდას აგებს. ახლა სწორედ ბანქოს ორ ქაღალდს ამატებს და აპირებს ზემოდან უკანასკნელი იარუსი დაადგას. ისმის როგორ აღებენ გასაღებით შემოსასვლელ კარს, რის შედეგადაც განათება იცვლება.  მაქსი ყურადღებას არ აქცევს. ის კარის მიმართ თითქმის ზურგით ზის.

     მაქსი - არ მოაჯახუნო...

     კარს მაინც მიაჯახუნებენ თუმცა არც ისე მაგრად. ბანქოსგან აგებული ხუხულა ინგრევა. (განაგრძობს ფილოსოფიური უშფოთველობით) ...კარი.

     შარლოტა, რომელსაც პალტო ჯერ კიდევ არ გაუხდია, ჰოლიდან ოთახში იხედება.
     შარლოტა - მე ვარ. 
     და ისევ ჰოლში უჩინარდება.

     მაქსი ბანქოს მიმოფანტულ კარტს თავს ანებებს და. ჭიქიდან სვამს, ისე, რომ ზემოთ არ იხედება. 

     შარლოტა, უკვე პალტოს გარეშე, ოთახში შედის. ხელში უჭირავს პატარა ჩემოდანი და პოლიეთილენის პაკეტი აეროპორტის წარწერით: ,,ბაჟის გარეშე’’. პატარა ჩემოდანს იატაკზე დგამს, მაქსს უკნიდან უახლოვდება და კეფაზე კოცნის. 
     გამარჯობა.

     მაქსი - გამარჯობა, საყვარელო.   

     შარლოტა - ოჰ, რა სასიამოვნოა. შენ ადრე ასე  მეძახდი.
     (პაკეტს მუხლებზე უდებს და უკან, ჩემოდნისკენ მიდის.)
     მაქსი - აჰ, ეს შენ ხარ? მე მეგონა ჩემი საყვარელია-მეთქი. (საჩუქარს არ უყურებს. პაკეტს იატაკზე დებს, მაგიდის გვერდით). სად იყავი?

     შარლოტას შეკითხვა აკვირვებს. უკვე ჩემოდნისკენ გადახრილი - საწოლ ოთახში მისი გატანა უნდოდა - წელში იმართება. ჩემოდანი თავის ადგილას რჩება.
     შარლოტა  -    როგორ თუ სად? შვეიცარიაში. რა, დაგავიწყდა?

     (მაქსი  ბოლოს და ბოლოს ახედავს)

     მაქსი - კარგად გამოიყურები. მოგიხდა.

     შარლოტა - რა, ერთი დღე შვეიცარიაში ყოფნა?

     მაქსი - რაღაც... არ ვიცი რა! ბზელი რასა იქმს?

     შარლოტა - ვინ?

     მაქსი ცოტა ხანს ხმას არ იღებს, თავს ისე აჩვენებს, თითქოს ჩაფიქრდა. 

     მაქსი  - ბზელი-მეთქი. აბა შენებურად ,,ბაზელი’’ ჰქვია?  მე ყოველთვის ,,ბზელი’’ - ს ვამბობ.
     შარლოტა - აჰ... ჰო... ჩემი აზრით სწორია ,,ბაზელი’’.

     მაქსი (მხიარულად ღიღინებს) მოდიიიი ყველაფერი დავივიწ...

     შარლოტა  გაკვირვებული მიჩერებია.  
     შარლოტა - დალევა გინდა? (ყურადღებით უყურებს ბოთლს, ჭიქას და მაქსის ქცევას. მკვეთრად, მაგრამ საყვედურის ტონის გარეშე) კიდევ გინდა  დალევა? 

     მაქსი იცინის, ღვინოს ბოლომდე სვამს და ჭიქას უწვდის. შარლოტა ჩამოართმევს, მეორე ჭიქას პოულობს, ორივეში ასხამს და მაქსს თავის ჭიქას უბრუნებს. 
     მაქსი - აბა, რას შვება ჩვენი ბებერი ბზელი? ისევ ფორმაშია?
     შარლოტა - შენ ცოტა გადაკრულში ხარ, ხომ?

     მაქსი - რა თქმა უნდა.
     შარლოტა - მე ბაზელში არ ვყოფილვარ.

     მაქსი ცდილობს არ შეიმჩნიოს, რომ მისმა სიტყვებმა აშკარად დააინტერესა. 

     მაქსი - ჰოო? აბა სად იყავი?

     შარლოტა - ჟენევაში.
     მაქსი (გაკვირვებული ჩაიხითხითებს) ჟენევაში! (ღვინოს მოსვამს) თუ ასეა, ბებერი ჟენევა როგორ არის? ფრანკი რასა იქმს?

     შარლოტა - ვინ?

     მაქსი - (თვალთმაქცური გაკვირვებით) შვეიცარული ფრანკი. უძლებს ჯერჯერობით?

     შარლოტა - შენ კარგად ხომ ხარ?

     მაქსი - ხარივით ვარ.  
     შარლოტა - როგორ ართმევდი საქმეებს თავს ჩემს გარეშე?

     მაქსი - არცთუ ურიგოდ. რეკორდი დავამყარე. პატარა სახლს თერთმეტი მარში აქვს ქვედა იარუსზე. სამწუხაროა, რომ მშენებლობის დასრულება ვერ მოვახერხე - ბანქოს ქაღალდები აღარ მეყო.
     შარლოტა - და შენი პროექტის საქმე როგორ მიდის? რა არის იქ ახლა?

     მაქსი - სასტუმრო.

     შარლოტა - აჰ, გამახსენდა. ლიფტებთან დაკავშირებით გქონდა რაღაც პრობლემა.

     მაქსი - ყველაფერი კარგად მოვიფიქრე. 

     შარლოტა - კარგია.

     მაქსი - სასტუმროს გვერდულად დავაყენებ. ერთსართულიანი იქნება და ლიფტიც აღარ დასჭირდება. მაგრამ არ ვიცი აუზს რა მოვუხერხო. ახლა ის სახურავზეა. თუ გადმოვაბრუნე წყალი გადმოიღვრება. ხო მართლა, ტბა როგორ არის?
     შარლოტა - რა ტბა?

     (მაქსი თავს ისე აჩვენებს, თითქოს გაუკვირდა.) რომელი და ჟენევის. შენ ხომ ლოხნესის ტბაზე არ ყოფილხარ. ჟენევის ტბა. ის ხომ ჟენევასთან ახლოს არის. ბზელის ანუ ბაზელის ახლოს რომ იყოს ჟენევის ტბას ხომ არ დაარქმევდნენ?  მაშინ მას ბზელის, ანუ ბაზელის ტბას დაუძახებდნენ. შენც კარგად მოგეხსენება, რომ შვეიცარიელები ძალიან საიმედო ხალხია. ისევე, როგორც შვეიცარული საათები. და რაც ყველაზე მეტად გამაოგნებელია ყოველგვარი ელექტრონიკის გარეშე. მიხვდნენ, რომ ეს ყველაფერი მახე და ილუზიაა. და ეს აღტაცების ღირსია. მახსოვს პირველი ელექტრონული საათები. ციფრები რომ დაგენახა მაჯა ისე უნდა შეგენჯღრია, თითქოს თერმომეტრს ფერთხავდი. და მხოლოდ ტოკიოში იყიდებოდა. მაგრამ ხომ შეაჩერეს თხუთმეტი პატარა მარგალიტის მოძრაობა!  მსოფლიოს ბაზარზე მხოლოდ ამას გაიგონებთ: ,,კბილანური გადაცემის დასასრული’’. თუმცა შვეიცარიელები პანიკაში არ ჩავარდნილან. თავიდან, თვალის ასახვევად, მათაც ელექტრონული საათების გამოშვება დაიწყეს - რათა იაპონელებისთვის თავგზა საბოლოოდ აებნიათ. ამით ჯიბეები კარგად გაისქელეს. ახლა კი იაპონელებმა აღარ იციან რა მოუხერხონ თავიანთ ელექტრონიკას. თავიდან თმებს იგლეჯენ. ვერაფერს გააწყობ - მოდის ბოლო ეს არის. გავიდა ელექტრონიკის დრო! ასეთი საათები უბრალოდ განწირულია გასაქრობად. თვითგამანადგურებელი მექანიზმი თვით მათ სქემაშია ჩადებული. დაიმახსოვრე ჩემი სიტყვა. მე ყოველთვის შემიძლია თქმა მოდა როდის მოვა და როდის წავა. მე მართალი ვიყავი სკეიტბორდთან დაკავშირებით. და კიდევ nouvelle cuisine - მთელი ეს კულინარული ახირებები. აი ნახავ, ელექტრონულ საათებთან დაკავშირებითაც არ შევცდები. მათში არ არის სინატიფე. ჯიში არ არის. მხოლოდ მშრალი მეცნიერება და ტექნოლოგია...  რიგიან საკინძთან ერთადაც კი ვერ გაიკეთებ.  და შვეიცარიელები დიდი ხანია ამას მიხვდნენ. შენი საქონელი რას შვება, გადის?

     შარლოტა დაბნეული უყურებს.  
     შარლოტა - რა?

     მაქსი - (თითქოს გაკვირვებით) საქონელზე გეკითხები როგორ გადის-მეთქი. კარგად იყიდებოდა? როგორ ივაჭრე ჟენევაში?
     შარლოტა - შენ რა გჭირს?

     მაქსი - ინტერესს ვიჩენ შენი სამუშაოს მიმართ. მე მეგონა მოგწონდა რომ შენი საქმეებით ვინტერესდებოდი.  შენთვის ამას მნიშვნელობა აქვს. ფუ, ჯანდაბა... მნიშვნელობა აქვს... მახსოვს როგორ გაბრაზდი, როცა ვიღაცას ვუთხარი: ,,ჩემი ცოლი სოტბისთან მუშაობს, თუ კრისტისთან. ზუსტად არ მახსოვს’’. შენ მაშინ არასწორად გამიგე. იფიქრე, რომ შენს ხარჯზე მინდოდა თავი გონებამახვილობით მომეწონებინა. მე კი  უბრალოდ დამავიწყდა. ჰო მართლა, ჩვენი ძველი კრისტი როგორ არის? კმაყოფილია ჟენევის ბაზრის მოთხოვნით? ალბათ კარგად იყიდებოდა, ხომ?
     შარლოტა ჭიქას დებს და მაქსთან ძალიან ახლოს მიდის. 

     შარლოტა - (ცდილობს მას ლაპარაკი შეაწყვეტინოს) კარგად.

     მაქსი - კარგად? და მეტი არაფერი? ოჰ, ეს შვეიცარიელები! საშინელი კონსერვატორები არიან. იაპონელებისგან უნდა ესწავლათ ჭკუა და უკვე დიდი ხანია ჟენევის ტბაში ვეშაპები ეყოლებოდათ. ჰო მართლა, ფერდობებზე რას იტყვი? ისრიალეთ? თოვლი უხვადაა?
     შარლოტა - გაჩუმდი... გაჩუმდი ... გაჩუმდი ... რა მოხდა?

     მაქსი - შენ პასპორტი დაგრჩა.

     შარლოტა - რაა?

     მაქსი - შვეიცარიაში უპასპორტოდ იმოგზაურე.

     შარლოტა - საიდან მოიტანე?

     მაქსი - რეცეპტების ყუთში ვიპოვე.

     შარლოტა - ღმერთო ჩემო!

     მაქსი - სწორედ ასე იყო.
     შარლოტა მას რამდენიმე ნაბიჯით შორდება და გაკვირვებით უყურებს.
     შარლოტა - და იქ რას ეძებდი?

     მაქსი - პასპორტს.

     შარლოტა - ვერასოდეს ვიფიქრებდი... რეცეპტებს შორის...
     მაქსი- ასე იყო.

     შარლოტა - და  ჩემს პასპორტს რატომ ეძებდი?

     მაქსი - არ ვიცოდი, რომ იქ შენი პასპორტი იქნებოდა. გესმის ჩემი? 

     შარლოტა - მგონი მესმის. ესე იგი, როცა მე აქ არ ვარ, შენ ჩემს ნივთებში იქექები. 

     პაუზა. (გაკვირვებული) მაგრამ რატომ?

     მაქსი - მე მომწონდა, როცა ვერაფერს ვპოულობდი.  ის უბრალოდ ხელჩანთაში უნდა ჩაგედო. და ჩვენ, ასე ვთქვათ, იდეალურ წყვილად დავრჩებოდით.  

     შარლოტა - მაგრამ მაშინ შენ ალბათ საბაჟოს ბეჭდებს შეამოწმებდი.

     მაქსი - ახლა კი ზუსტად მიზანში გაარტყი. მე უკვე შევამჩნიე, რომ როცა შენ ამსტერდამში მიდიოდი, სინამდვილეში არავითარ ამსტერდამში არ მიდიოდი. და იცი რა? შენს  წინაშე ქედს  ვიხრი.  ისიც კი მოახერხე, დედისთვის რემბრანდტიანი ხელსახოცები ჩამოგეტანა!  ჭეშმარიტად, არსებობს ისეთი წვრილმანები, რომელთაც ადიულტერი მორალური სფეროდან მაღალი ხელოვნების რანგში აჰყავთ. 
     შარლოტა - მე შენს ადგილზე ხმას არ ამოვიღებდი.   
     მაქსი - წარმოგიდგენიათ! ხელსახოცები რემბრანდტის რეპროდუქციებით! საინტერესოა ორიგინალები ვის აქვს. ალბათ ვიღაც მდიდარ არაბს. ,,სადილი მზადაა, აბდულ. დადე რემბრანდტები მაგიდაზე’’. 

     შარლოტა - ჩვენ თითქოს ისევ გაგვძარცვეს... ისევ თავდასხმა, ისევ ძალმომრეობა. ამჯერად კიდევ უფრო უარესი.

     მაქსი - მე ქურდი არ ვარ. მე შენი ქმარი ვარ.

     შარლოტა - ჰოდა მაგას ვამბობ. კიდევ უფრო უარესი.

     მაქსი - კარგი... მაპატიე. ბოდიში, რომ სიცრუეში გამხილე. მაინც როგორ ახერხებს ამას? 

     შარლოტა შებრუნდება რომ ოთახიდან გავიდეს.
     მიდიხარ სადმე? 

     შარლოტა - დასაძინებლად მივდივარ.

     მაქსი - და არ აპირებ მითხრა ვინ არის?

     შარლოტა - ვინ  ვინ არის?
     მაქსი - საყვარელი. შენი საყვარელი.

     შარლოტა - რომელი?
     მაქსი - მე მეგონა ერთი გყავდა.

     შარლოტა - ჰოო?  
     მაქსი - ერთად ხვდები მათ თუ ცალ-ცალკე? მაპატიე ეს თავხედობა. მოდი ასე შევთანხმდეთ - თუ ცალ-ცალკე, თავი დააქნიე.  
     შარლოტა მას უყურებს და ხმას არ იღებს.

     ღმერთო ჩემო! იქნებ დღეს თავისუფალი მიღება გაქვს? ჰოდა არც მე ვარ დაკავებული. მოიძებნება ჩემთვის ადგილი? საყვარელი ხომ მხოლოდ ორია. ასე არ არის? აბა, დააქნიე თავი!
     შარლოტა ისევ უყურებს.

     ღმერთო, შენ ხომ იდუმალებით მოსილი ცხენი ხარ! და სამივე როგორ ახერხებს ერთდროულად? ერთად მუშაობენ, ცირკის ძმები მარქსებივით? იმედი მაქვს, რომ ხასიათს არ გიფუჭებ.

     შარლოტა - შენ  სათანადოდ არ მაფასებ.

     მაქსი - (ინტერესით) მართლა? ესე იგი სიმებიანი კვარტეტი? ასეა (წამიერად ჩაფიქრდება) და მეოთხე რას აკეთებს? 

     შარლოტა ხელს მოუქნევს.

     აჰ, მივხვდი. საკუთარ თავს ეთამაშება. ჰო. დამარტყი, დამარტყი, თუ გინდა. მე ხელს არ შეგიბრუნებ. კლიშეებს ვერ ვიტან. ეს არის ერთ-ერთი მიზეზი, რის გამოც შენი ერთგული ვარ აქამდე. 

     შარლოტა ჰოლში გადის და მალე პალტოჩაცმული ბრუნდება. 

     შარლოტა - თუ წინააღმდეგი არ ხარ, მე მაინც წავალ. (ნაბიჯს დგამს კარისკენ). 

     მაქსი - ჩემოდანი გავიწყდება.

     პაუზა.

     შარლოტა  ბრუნდება, ჩემოდანს იღებს. კარისკენ მიდის.

     შარლოტა - ძალიან ვწუხვარ, თუ ცუდად გრძნობ თავს, მაგრამ შენ ყველაფერი ცუდად გააკეთე. თუმცა ჯერ კიდევ არ არის გვიან რაღაც საჭირო თქვა, თუკი საერთოდ შეგიძლია რაიმე გონივრულის მოფიქრება.
     მაქსი ფიქრობს.

     მაქსი -  ვიცნობ მას?
     შარლოტა - მე შენ არ გიცნობ.

     კარს გაიჯახუნებს.

     ისმის როგორ იღება და იკეტება შემოსასვლელი კარი. მაქსი გაუნძრევლად ზის. შემდეგ პაკეტს დასწვდება, მუხლებზე იდებს, შიგნით იხედება  და ხარხარებს. პაკეტიდან იღებს მინის ჭურჭელს  მინიატურული ალპებით. ანჯღრევს მას და ვაზიდან თოვლიანი გრიგალი აღიმართება, რომელიც თანდათან მთელ სცენას ავსებს. 
     მუსიკა - non-ჯგუფის ჩანაწერი, რომელიც ფონს ქმნის მომდევნო სცენაზე გადასასვლელად.

                                                                               სცენა მეორე

     ჰენრი, შარლოტა, მაქსი და ანი.

     ჰენრი -თავაზიანია, კეთილმოსურნე, მაგრამ თავს არავის დააჩაგვრინებს. შარლოტა არც იმდენად მომხიბლავია, მაგრამ საკუთარი თავის დაცვა კიდევ უფრო უკეთ შეუძლია. მაქსი სასიამოვნოა, არ არის თვითდაჯერებული, შემრიგებლურად ლაპარაკობს. ანი სწორედ ისეთი ქალია, როგორიც შარლოტა იყო ახალგაზრდობაში. 
     მისაღები ოთახი. ფირფიტასაკრავი და თაროები ფირფიტებით. საკვირაო გაზეთები. დინამიკებიდან მუსიკა ისმის. ჰენრი რომელიღაც ფირფიტას ეძებს. ირგვლივ კონვერტებია მიმობნეული. კარები წინა ოთახში, სამზარეულოში და საძინებელში გადის. შემოდის შარლოტა, ფეხშიშველი, ჰენრის მეტისმეტად განიერი ხალათი ცვია. შარლოტა ნამძინარევია, თმები აწეწილ-დაწეწილი აქვს და საერთოდ მოუწესრიგებლად გამოიყურება. ჰენრი ფირფიტებში ქექვას ცოტა ხნით თავს ანებებს.

     ჰენრი - გამარჯობა.

     შარლოტა არ პასუხობს, წინ მიდის, ჯდება და ოთახს უიმედო მზერას ავლებს.

     შარლოტა - ო, ღმერთო ...  
     ჰენრი - ხომ არ აჯობებს დაწვე? ყავა გინდა?

     შარლოტა - არ ვიცი. (მისი მომდევნო სიტყვები შეიძლება ნებისმიერ რამეს  ეხებოდეს, თუნდაც მიმობნეულ ფირფიტებს.) ყველაფერი თავდაყირაა.

     ჰენრი - ნუ ღელავ ... ნუ ღელავ.

     განაგრძობს ფირფიტის ძებნას.

     შარლოტა - ალბათ მართლა უკეთესი იქნება თუ დავწვები. 

     ჰენრი - იცი, მე მაქსს დავურეკე.

     შარლოტა - რაა? რატომ?
     ჰენრი -  სინდისის ქენჯნა მაწუხებს მის მიმართ. ის ახლა შემოვა. 

     შარლოტა - (მკვეთრად)  მისი ნახვა არ მინდა.

     ჰენრი - მაპატიე, ასე გამოვიდა.

     შარლოტა - ჰენრი, მე სერიოზულად გეუბნები.

     ჰენრი - დაიცა, მე მგონი ვიპოვე. (ფირფიტსაკრავიდან იღებს ფირფიტას, რომელიც იმ დროისთვის ალბათ უკვე დამთავრებულია და ახალს დებს). 

     ამასობაში საუბარი გრძელდება.

     შარლოტა - შენ  ანკეტა მთლიანად ჯერ კიდევ არ შეგივსია?

     ჰენრი - ა-არა.

     შარლოტა - საყვარელი წიგნი შეარჩიე?

     ჰენრი - ,,ფინეგანის ქელეხი’’.

     შარლოტა - თუ წაგიკითხავს მაინც?

     ჰენრი - ნუ სულელობ. (ნემსს ფირფიტაზე დაუშვებს და რამდენიმე ტაქტს უსმენს. შტრაუსი ჟღერს თუ რაღაც  მსგავსი. ნემსს ზემოთ სწევს). არა... ეს ის არ არის ... ჯანდაბა (ფირფიტას კონვერტში მალავს) გახსოვს, როცა ბორნმუტში თუ დიუავილში ვმოგზაურობდით  ფანჯრებს ქვემოთ ღია საცეკვაო მოედანი იყო.

     შარლოტა - არ მახსოვს.   
     ჰენრი - უეჭველად გემახსოვრება. მე მაშინ პიესას ვწერდი სარტრის შესახებ, ის დაწყევლილი ორკესტრი კი ოცი წუთის განმავლობაში უკრავდა რეპერტუარს და, როგორც კი დაამთავრებდა, მაშინვე ხელახლა იწყებდა. მე ფანჯრიდან გადმოვყავი თავი და დავიღრიალე, სასტუმროს მმართველი კი ...
     შარლოტა - ეს სანკტ-მორიცაში იყო. (ზიზღით) ბორნმუტი! ... 
     ჰენრი - და რა იყო ის?

     შარლოტა - რაზე ლაპარაკობ?

     ჰენრი - რაზე და მელოდიას რა ჰქვიოდა. შტრაუსივით თუ ვიღაცასავით ჟღერდა.
     შარლოტა - შეგიძლია წაიღიღინო?

     ჰენრი - რა თქმა უნდა, არა.

     შარლოტა - და ბორნმუტში ვისთან ერთად იყავი?
     ჰენრი - ნუ სულელობ. ხვალ  რვა ცალ ფირფიტას მომთხოვენ, მე კი მხოლოდ ხუთი მაქვს და კიდევ ,,ფინეგანის ქელეხი’’.
     შარლოტა - და თუ შენ სათაურიც კი არ გახსოვს და წაღიღინებაც არ შეგიძლია, მითხარი ღვთის გულისათვის, რაში გჭირდება ის უკაცრიელ კუნძულზე?

     ჰენრი - არ არის აუცილებელი ის რვა ჩანაწერი იყოს, რომლებიც შენ განსაკუთრებით გიყვარს.  
     შარლოტა - ვითომ?

     ჰენრი - რა თქმა უნდა. გთხოვენ დაასახელო ხუთი ფირფიტა ,,შენი ცხოვრების შემობრუნების მომენტთან’’ დაკავშირებული.

     შარლოტა - ვთქვათ მე ვარ შენი ცხოვრების შემობრუნების მომენტი. როცა სანკტ-მორიცაში წამიყვანე, შენ ჭკუას კარგავდი ,,რონეტსის’’ სიმღერაზე - ,,და-დუ- რონ-რონ’’.
     ჰენრი - ეს ხომ ,,კრისტალზია’’!  (ზიზღით),,რონეტსი’’
     შარლოტა დგება და ისიც ფირფიტას ეძებს. მიაგნებს და მას ფირფიტსაკრავზე დებს. ამასობაში საუბარი გრძელდება. 

     შარლოტა - შენ საქმე არასწორად დაიწყე. შეაგროვე მართლა საყვარელი რვა ფირფიტა, შემდეგ კი გაიხსენე რას ან ვის უკავშირდება ისინი. მართალს არ ვამბობ?
     ჰენრი - გაიგე ბოლოს და ბოლოს! მე ხომ ინტელექტუალურ დრამატურგად ვითვლები. მაყურებლის წინაშე სრულ იდიოტად წარმოვჩნდები თუ ხვალ, რადიოთი, ყველას გასაგონად განვაცხადებ, რომ მთელი დღეების განმავლობაში ვუსმენდი ,,და-დუ-რონ-რონს’’  ,,კრისტალზის’’ შესრულებით. და, ამავე დროს, ვბედავ სარტრი ზედაპირულობაში დავადანაშაულო. ჰო მართლა, მომისმინე. იდეა მაქვს! ერთხელ, ძალიან დიდი ხნის წინათ, დებიმ დადო ფირფიტა - იცი, ერთ-ერთი იმათგანი, რომელიც თითქოს კლასიკაა და ამავე დროს არც არის კლასიკა. იმ დროს ათი-თერთმეტი წლის იქნებოდა. თმებსაც არ იღებავდა. და მაშინ მე  გითხარი: ,,ამ საზიზღარი ჰანგით  კინაღამ სიგიჟემდე მიმიყვანეს როცა შვეიცარიაში ვიჯექი და ვწერდი: ,,ჟან პოლი - გაბრაზებული მეფე’’. იქნებ დებიმ გაიხსენოს?

     შარლოტა - და სად არის ის?

     ამ დროისთვის შარლოტამ ფირფიტა უკვე დადო. ,,ყინულის ვალსი’’ აჟღერდა.

     ჰენრი - საჯინიბოში. და აი ის, სწორედ ის მუსიკა! (კმაყოფილი, მოზეიმე სახით ათვალიერებს ფირფიტის კონვერტს.) ,,ყინულის ვალსი’’. როგორ მიხვდი?    
     შარლოტა - ალპებში, შუაგულ ზამთარში ღია საცეკვაო მოედნები არ არის. მხოლოდ საციგურაო მოედნებია.  შენ ახლა უკვე ექვსი ფირფიტა გაქვს.

     ჰენრი - რას ამბობ. ეს არ გამოდგება. ეს მეტისმეტად ბანალურია.
     კარზე რეკავენ. ჰენრი ფირფიტას აჩერებს.

     მაქსია. შემოვუშვა?

     შარლოტა - არა. უთხარი, რომ მე აქ არ ვარ.

     ჰენრი - მან მშვენივრად იცის, რომ  აქ ხარ. აბა სხვაგან სად იქნები? კარგი, ვეტყვი, რომ მისი ნახვა არ გინდა რადგან უკვე საკმარისზე მეტად გყავს ნანახი. ივარგებს ასე?
     შარლოტა - (ნებდება, ოხვრით) წავალ, ჩავიცვამ. (საწოლ ოთახში შედის). 

     ჰენრი მეორე კარით ჰოლში გადის. ჯერ ხმები ისმის. შემდეგ ჰენრი და მაქსი გამოჩნდებიან.

     ჰენრი - გამარჯობა, მაქს, შემოდი. 

     მაქსი - გამარჯობა, ჰენრი. 

     ჰენრი (მისაღებ ოთახში შედის) დიდი ხანია არ მინახიხარ.

     მაქსი გაუბედავად შეჰყვება.

     მაქსი - მაგრამ შენ ხომ თითქოს ცდილობ თავი ამარიდო, არა? 

     ჰენრი - ჰო, მაქს. მაპატიე. (საწოლი ოთახისაკენ მიანიშნებს) შარლოტა კი არ არის. და შენ როგორ ხარ?        
     მაქსი - ნორმალურად.

     ჰენრი - კარგია. 

     მაქსი - და შენ?

     ჰენრი - მეც ნორმალურად.

     მაქსი - ეს კარგია.

     ჰენრი - ხომ ხედავ, ჩვენ ყველა კარგად ვართ.

     მაქსი - და შარლოტა?

     ჰენრი - მე, რა თქმა უნდა, არ ვფიქრობ, რომ ის უსაზღვროდ ბედნიერია. ყავას დალევ თუ ბოთლი გავხსნათ?

     მაქსი - ბოთლის გახსნა აჯობებს. 

     ჰენრი - მაშინ დაიცადე. (სამზარეულოში გადის)

     მაქსი უინტერესოდ ათვალიერებს გაზეთს. საწოლი ოთახიდან შარლოტა გამოდის.  ჩაცმულია, მაგრამ საკმაოდ დაუდევრად. უყურებს მაქსს, რომელიც მას ბოლოს და ბოლოს შეამჩნევს. 
     მაქსი - გამარჯობა, საყვარელო.

     შარლოტა - მე რა ... გამოსასვლელი დღეებიც არ მაქვს?

     მაქსი - (მობოდიშებით) ჰენრიმ დამირეკა ...

     შარლოტა -(ამჯერად  უფრო რბილად) ჰო, კარგი. ყველაფერი ნორმალურადაა, მაქს. 

     ჰენრი საქმიანად გამოდის სამზარეულოდან შამპანურის გახსნილი ბოთლით და ფორთოხლის წვენით. იქვე, მისაღებში, პოულობს ჭიქებს და ავსებს მათ.
     ჰენრი - გამარჯობა, შარლოტა. სწორედ ახლა ვუთხარი მაქსს, რომ შენ აქ არ ხარ. მაქს, ძალიან მოხარული ვარ შენი ნახვის. რას უშვები საკუთარ თავს?

     მაქსი - ეს ხუმრობს?

     ჰენრი - ოჰ, არა, მე თეატრს არ ვგულისხმობ. როგორი მგრძნობიარე არიან მსახიობები. ჰგონიათ, რომ დამავიწყდა ისინი რადგან სპექტაკლებზე არ დავრბივარ.

     მაქსი - (შარლოტას) სწორედ ახლა ვსაყვედურობდი ჰენრის იმის გამო, რომ ჩვენთან აღარ დადის.

     შარლოტა - ეს პიესა რომ  დაგეწერა, შენც ასევე მოიქცეოდი. (ჰენრის მიმართავს) შენ ჩაფიქრებული გაქვს  წვენით გამჭყიპო? არა, ეს ნომერი არ გაგივა. 
     ჰენრი - არა, რას ლაპარაკობ! შუშხუნა ყველას! თუ ქეიფია, ქეიფი იყოს. დღეს მე ვარ ქარაფშუტა,  მფლანგველი, სახელგანთქმული და შეყვარებული, მომდევნო კვირაში კი საზღვაო კატასტროფაში მოვყვები და ,,რობიზონის ფირფიტების’’ მსხვერპლად ვიქცევი.

     მაქსი - შენ რადიოში მიგიწვიეს?

     ჰენრი - ჰო, ხათაბალაში გავები. გამომართვი საყვარელო. ჰო მართლა, გუშინდელი საღამო როგორ გაატარეთ?
     შარლოტა - მოწყენილობა. ისევ მოგვიწია თავი მოგვეჩვენებინა.

     ჰენრი - ოჰ, რა გონებამახვილი ცოლი შემხვდა. მე სპექტაკლზე გეკითხები.

     შარლოტა - მეც სწორედ მის შესახებ გპასუხობ. ამაოდ დავთანხმდი ჰენრის პიესაში თამაშს.

     მაქსი - მე კი - არა. მე კმაყოფილი ვარ.

     შარლოტა - რა თქმა უნდა, შენ კმაყოფილი ხარ, რეგვენო. შენ ხომ მისი ცოლი არ ხარ.
     მაქსი - აჰა, მაშინ გასაგებია.

     შარლოტა - ხედავ, მაქსმა გაიგო. შენ მართალი ხარ, მაქს. 
     მაქსი - მაგრამ მე არაფერი არ მითქვამს!.

     ჰენრი - და მაინც, როგორ ჩაიარა გუშინდელმა საღამომ?
     შარლოტა - არცთუ კარგად. პარტერის ორი მესამედი ცარიელი იყო. (ყალბად გულუბრყვილოდ) ოჰ, მაპატიე ძვირფასო, შენ რის შესახებ მეკითხები?

     მაქსი (უკმაყოფილოდ) შარლოტა, რა არის ბოლოს და ბოლოს. ყველაფერი ნორმალურად იყო, ჰენრი. მართალს გეუბნები. იცინოდნენ იქ, სადაც უნდა გაეცინათ. ყოველ შემთხვევაში შაბათის პირობაზე ნამდვილად არა უშავდა. სპექტაკლის შემდეგაც კი მოვიდა ერთი ჩემთან და მითხრა  შერიგების სცენა ძალიან გულისამაჩუყებელი იყოო. ჰო მართლა, კიდევ ის თქვეს, რომ - რა თქმა უნდა ისეთი არაფერია, მაგრამ აჯობებს თუ გეტყვით ... მე მეჩვენება, რომ ისინი მართალი არიან ... მმმ, იმის თქმა მინდა, რომ ტექსტს იაპონელებისა და ელექტრონული საათების შესახებ მაყურებელი ვერ იგებს... მათთვის გაუგებარია რაზე ვლაპარაკობ.  ხომ არ ამოვიღოთ? ერთ სპექტაკლზე, საცდელად, ა? 
     ჰენრი მას ჟესტით ისე აჩერებს, როგორც  საგზაო პოლიციელი მძღოლს. 
     ჰენრი - ერთი წუთით, მაქს. (შარლოტასკენ შებრუნდება) პარტერის ორი მესამედი ცარიელია თუ სავსეა?

     შარლოტა  ურცხვადად იცინის.

     შარლოტა - გვარიანი ჩავარდნა, მაქს. (ჭიქას ზემოთ სწევს). ბოლო სპექტაკლს გაუმარჯოს! დაე ,,ბანქოს სახლი’’ ხუხულასავით დაიშალოს.
     მაქსი - (შეძრწუნებული) შარლოტა!

     შარლოტა - შენთვის კარგია - თვით ჰენრის თამაშობ, შამპანურს წრუპავ, ტექსტის ბრტყელ-ბრტყელ სიტყვებს წარმოთქვამ. ის იცინის, სხვები იცინიან. მე კი ჭია ვარ, სატყუარა მაყურებლისთვის. ჩემი კვნესებიც სწორედ იქ არის, სადაც საჭიროა. კვნესები, ვაი-ვიშები, შემდეგ კი - ბახ! დარბაზის იატაკი  დაიკვნესებს და მიდის! აღმოჩნდება, რომ მას საყვარელი არ ჰყოლია! და მაშინვე კარგავენ ჩემდამი ყოველგვარ ინტერესს. მე უბრალოდ მისი  ფანტაზიის მსხვერპლი ვყოფილვარ, წყნარი ცოლუკა, ქმრისა და სამსახურის ერთგული, რეცეპტების ყუთით და ლეღვის ფოთლის სიამაყით. ,,შენ მეტისმეტი ნერვიულობა მოგიწია ... ძალიან თანაგიგრძნობ - ჯერ კიდევ არ არის გვიან რაღაც შესაფერისი თქვა’’...
      მაქსი - ღმერთო ჩემო, შარლოტა!

     შარლოტა - (მხიარულად) მოკეტე, მაქს. აი მას რომ საყვარლით ვუზრუნველვეყავი დროებითი პასპორტის ნაცვლად, დარბაზი გადაჭედილი იქნებოდა.   
     ჰენრი - მისმინე, შენ ცოტა ადრე ხომ არ ჩაირთე? სისხამი დილიდან ...

     შარლოტა. - პირიქით, ძვირფასო, დაგვიანებით.

     მაქსი - ეეე ... და დღეს ნორჩი დებორა სად არის?

     შარლოტა - ვინ?

     მაქსი - დები.

     შარლოტა - (შეშფოთებული) დები?

     მაქსი - შენი ქალიშვილი სად არის?

     შარლოტა - აჰ, ქალიშვილი ...

     ჰენრი - საცხენოსნო-სპორტულ სკოლაში.

     შარლოტა - აი ეს ტექსტი კი უკვე სხვისი პიესიდანაა. ჰენრისთვის მთავარია ლამაზი დიალოგი ააგოს. ბავშვები კი... დიდი არაფერი.   მთელი ეს საუბრები ფერისმჭამელებსა და მუწუკებზე. ჰენრის ასეთი დიალოგების დაწერა არ შეუძლია. მას კვლევის ჟინი არა აქვს.

     ჰენრი - ეს მართალია.

     მაქსი - (შარლოტას) ბევრი წყვილი ხომ სინამდვილეშიც არ აჩენს შვილებს - არა მარტო სცენაზე. მე და ანი, მაგალითად...
     ჰენრი - არ გინდა, მაქს. მე მას ერთხელ ვუთხარი, რომ ბევრი ქალი  თითქოს მხოლოდ  იმისთვისაა დაბადებული,  რომ ჭიქები შეავსოს. ნეტავ გენახა როგორ გაცოფდა. (დაუდევრად, ისე, რომ არც იცის რას აკეთებს, შარლოტას ცარიელ ჭიქას აწვდის) ჩამოასხი.
     მაქსი - (შარლოტას შეავლებს მზერას და ცდილობს სიტუაცია განმუხტოს.) ნება მომეცი. (ჰენრის ჭიქას გამოართმევს და მას ბოთლიდან და გრაფინიდან ავსებს.)
     შარლოტა - მრავალი კაციც ასევე დაბადებულია იმისთვის, რომ ჭიქები შეავსოს. უფრო მეტი მათ არ ხელეწიფებათ. რატომ მათ შესახებ არ წერ?

     მაქსი ჰენრის ჭიქა უწვდის. 

     ჰენრი - (მაქსს უღიმის) ძალიან მიხარია რომ გვეწვიე.

     შარლოტა - გაგიხარდება, აბა რა! შენ ახლა ვალში ხარ მასთან. განგებ დაუძახე, რომ  თავმოყვარეობა გენუგეშებინა. დედამიწის ჭიპი. და საჭირო სიტყვებიც მზადაა - პირველივე აუცილობლობისთანავე წამოყოფენ თავს. აი მთავარი განსხვავება ცხოვრებასა და თეატრს შორის. ყველაფერი წინასწარაა მოფიქრებული! აბა წარმოიდგინე: ჰენრი იგებს, რომ მე საყვარელი მყავს. განა ის მახვილგონიერებაში ვარჯიშს და სისულელეების ფრქვევას დაიწყებს  რემბრანდტის ხელსახოცების შესახებ? მეტი საქმე არ ექნება! სუნთქვა შეუჩერდება და ისე მოიკრუნჩხება, თითქოს ფეხებს შორის მუხლი ამოარტყეს! ჰენრი! ჰენრიიი? არ პასუხობს! ჰენრი აუუ! თქვი რა რაღაც მახვილგონივრული.  
     ჰენრი - (მისკენ შებრუნდება) მე მას ვიცნობ?

     მაქსი - (წამოდგება) - აბა, დიდი მადლობა შამპანურისთვის.

     შარლოტა - დაჯექი, მაქს. დაჯექი, ღვთის გულისათვის, თორემ ის ჩათვლის, რომ საყვარელი შენ ხარ. 

     ჰენრი - მაქს, შენ არ ხარ?

     მაქსი - ღვთის გულისათვის!

     ისევ სავარძელში ჯდება.

     ჰენრი - ვხუმრობ, მაქს. ეს ხომ ცარიელი ლაქლაქია. დიალოგს ვაწყობთ, გესმის?

     შემოსასვლელი კარის ზარი რეკავს.

     მიხვდი რას ვგულისხმობ?

     მაქსი - ანი დამპირდა მოვალ, თუ სხდომა ადრე დამთავრდებაო. ის ხომ... ,,ბროუდის დაცვის კომიტეტშია’’. გსმენიათ?

     პაუზა.

     წავალ, გავაღებ.

     ჰენრი - მე გავაღებ.

     მაქსი - არა, იჯექი. ეს ნამდვილად ანია. (მიდის კარის გასაღებად).

     შარლოტა - დიდი მადლობა. კიდევ მოდის ვინმე?

     ჰენრი - შენც ადექი და მაგიდა რაღაც საზიზღრობით გააწყვე, ან მაგიდაზე იცეკვე. მაშინვე წავლენ.

     შარლოტა - ჯერ ის მითხარი,  მაქსს რა ჯანდაბისთვის დაურეკე.

     ჰენრი - რატომ  და, ის ტექსტი მე ერთხელ დავწერე, მაქსს კი ყოველ საღამოს უწევს მისი წარმოთქმა. ჰოდა სინდისმა შემაწუხა.
     შარლოტა - და ჩემს გამო სინდისი არ გაწუხებს?

     ჰენრი - რა თქმა უნდა, მაწუხებს. თუ გინდა მაგიდაზე  გიცეკვებ. 

     შარლოტა - ბროუდის შესახებ ანის არაფერი ჰკითხო..

     ჰენრი - კარგი.

     შარლოტა - თუ არ გინდა განტევების ვაცებზე და ურთიერთთავდებობაზე ჩაირთოს. ყურებს გამოგიჭედავს.

     ჰენრი - კარგი, გავიგე.

     შარლოტა -(აღფრთოვანებით) ძვირფასო! აღარც კი მახსოვს როდის შევხვდით ერთმანეთს.

     შემოდის ანი და უკან მაქსი მოჰყვება. ანის ხელში ბოსტნეულით და მწვანილით სავსე ჩანთა უჭირავს. 
     ანი - გამარჯობა, შარლოტა. ძალიან მიხარია შენი ნახვა.

     მაქსი - ჩვენ მხოლოდ ერთი წუთით...
     ანი - ჰენრი, როგორ არის საქმეები?

     ჰენრი - შესანიშნავად.

     მაქსი - დღეს საპროტესტო მიტინგია. იქ ანის მიჰყავს პარადი. ამიტომ ჩვენ არ შეგვიძლია... ...

     ჰენრი - მომისმინე ... იცი, რა?  მოკეტე.  მაქსს ყურადღებას ნუ მიაქცევ. მე გავანერვიულე.

     ანი - და რით გაანერვიულე?

     ჰენრი - არაფრით. ვკითხე შარლოტას საყვარელი შენ ხომ არა ხარ-მეთქი და ეწყინა. 

     ანი - და არის  თუ არ არის?

     ჰენრი - არა, როგორც ჩანს, არა. მაღაზიაში იყავი? 

     ანი - უკან რომ მოვდიოდი გზაზე მაღაზია შემხვდა. აი ეს თქვენ გქონდეთ, ყვავილების ნაცვლად. 
        შარლოტა - (ჩანთას ჩამოართმევს და  შიგნით იხედება) ძვირფასო, ეს სოკო რაღა საჭირო იყო?

        ანი - ზედმეტია, რა თქმა უნდა ...

        შარლოტა - (ძალიან უცერემონიოდ) და თალგამი!

        ანი - (ცუდ ხასიათზე დგება) და სტაფილო.... ალბათ ისე ჩანს, თითქოს ...

        ჰენრი - და ხორცი სად არის?

        შარლოტა - მოკეტე.

        ანი - უმჯობესი იქნებოდა ყვავილები მომეტანა.
        შარლოტა - არა, რას ამბობ! ეს ბევრად უკეთესია.

        ჰენრი - ძალიან ორიგინალური თაიგულია. ახლავე ვაზას მოვიტან. 

        ანი - ესენი უნდა შეჭამო და არა მათი ცქერით დატკბე. 

        ჰენრი - ,,შეჭამო და არა დატკბე’’. პორნოგრაფიული რევიუს იდეალური სათაური. 

        შარლოტა - წავალ, სოუსს გავაკეთებ.

        მაქსი - ღვთის გულისათვის, თავს ტყუილად ნუ გაიწვალებთ. ჩვენ არაფერი გვინდა.

        ჰენრი - სოუსი  რა დიდი რამეა.

        ანი - ხომ არ აჯობებს, რომ მე? ...

        შარლოტა - არა, არა. მე ვიცი სად რა დევს. 

        ჰენრი - აჰ, ჰო. შარლოტა პორნოთი ნებისმიერ სოუსს შეალამაზებს. და იცის რა სად დევს.

     შარლოტა ბოსტნეულს არჩევს. ჰენრი მეოთხე ჭიქას იღებს.

     ჩამოჯექი, შამპანური დალიე. დღეს მე უგონო, მფლანგველი, სახელგანთქმული და შეყვარებული ვარ, მომდევნო კვირაში კი საზღვაო კატასტროფაში მოვხვდები და ,,რობინზონის ფირფიტების’’ მსხვერპლად ვიქცევი. შემიძლია შენც თან წაგიყვანო. იქ არის ასეთი გრაფა: ,,ერთადერთი ფუფუნება, რომლის უფლება შეგიძლიათ საკუთარ თავს მისცეთ’’. გინდა ჩემი ფუფუნება იყო?
       ანი - ვშიშობ, რომ  შენთვის მეტისმეტი ფუფუნება ვარ. 

       მაქსი - და რვა ფირფიტა აარჩიე? 

       ჰენრი - სწორედ მანდ არის პრობლემა. მუსიკას ვერ ვიტან.

       შარლოტა - მას პოპ-მუსიკა უყვარს.

       ჰენრი - არ არის აუცილებელი ყოველი ჩემი სიტყვა გაიმეორო.
       მაქსი - ვერ გავიგე. რა არის პრობლემა?
       შარლოტა - ის, რომ ჰენრი სნობია, ოღონდ საპირისპირო ნიშნით. უყვარს პოპ მუსიკა და თან  სამარცხვინოდ მიაჩნია. (ბოსტნეული სამზარეულოსკენ მიაქვს. კარებს გაიკეტავს).   
       ჰენრი - შარლოტა მართალია. პრობლემა ის არის, რომ  ის პოპ მუსიკა არ მიყვარს, რომელიც საჭიროა. თუ ,,პინკ-ფლოიდი’’ სადღაც სიმფონიასა და მადამ ჯენეტ ბეიკერს შორის გაეჩხირა, ეს დასაშვებია:  ცინცხალი ნოტი შემოაქვს, გემოვნების ფართო თვალსაწიერს ამჟღავნებს, ან, უარეს შემთხვევაში - გულწრფელობას. მაგრამ საქმე ისაა, რომ მე ,,უმ-უმ-უმ-უმ’’ მომწონს უეინ ფონტანის შესრულებით და მისი ,,მაინდბენდერზი’’.
       მაქსი -,,უმ-უმ-უმ უმ’’? 

       ჰენრი - სიმღერას სწორედ ასე ჰქვია (ღიღინებს) უმ-უმ-უმ-უმ. და ნეიდ სედაკაც მომწონს. გახსოვს ,,ო კეროლ’’.

      მაქსი - კარგი რა, ჰენრი...

     ჰენრი - ჰო, მე ძველმოდური ვარ. მიყვარს ,,ჰერმანს ჰერმიტსი’’, ,,ჰოულიზი’’, ,,ძმები ევერლები’’, ბრენდა ლი, ,,სიუპრიმზი’’ ... არა ყველა, რა თქმა უნდა, მე მომღერლები კი არ მომწონს, არამედ ცალკეული რაღაცები. 

     მაქსი - შენ იტყუები. არ შეიძლება ასეთი მუსიკა მოგწონდეს!

     ჰენრი - (დაჟინებით) შეიძლება და თანაც როგორ! ის იმდენად ძლიერად მოქმედებს ჩემზე, რამდენადაც ნამდვილი მუსიკა შეიძლება მოქმედებდეს. ერთხელ, როგორღაც კოვენტ-გარდენში მიმიწვიეს ვიღაც კალასის მოსასმენად რომელიღაც საზღვარგარეთულ მიუზიკლში ყოველგვარი ცეკვის გარეშე. ადამიანები მზად იყვნენ ეშმაკისთვის მიეყიდათ სული ოღონდ კი ბილეთები ეშოვათ. ითვლებოდა, რომ თუ იმ კალასს მოვუსმენდი, უცნაური სენიდან იმწამსვე განვიკურნებოდი. თითქოს ის თეატრი კი არ იყო, არამედ მუსიკალურად არასრულფასოვანთა განკურნების ცენტრი. ჩემი სენი კი ამ დროს მკარნახობდა, რომ ,,შენ სიყვარულის გრძნობა დაკარგე’’, ,,წმინდა ძმების’’ შესრულებით,  შეუდარებელი, სწორუპოვარი შერწყმაა ბგერებისა, ჰარმონიისა, უდიდესი აღმაფრენაა ადამიანური სულისა. ითვლებოდა, რომ ეს მომღერალი ქალი ტვინს გამისწორებდა.
     მაქსი - და არაფერი კარგი?

     ჰენრი- აბსოლუტურად. შეიძლება ჩემს პირველ ოცდაათეულში კი შესულიყო ... თუმცა ამაშიც  ეჭვი მეპარება.   
     მაქსი - ესე იგი ,,ძმების’’ ერთგული დარჩი?

     ჰენრი - ჰო. ფიქრობ, რომ ღმერთმა დამჩაგრა?

     მაქსი - რა თქმა უნდა. ჩემი აზრით შენ უბრალოდ იდიოტი ხარ.

     ჰენრი - და რა უნდა გავაკეთო?

     მაქსი - ვერაფერს ვერ უშველი. 

     ჰენრი - მე  ,,რობინზონის ფირფიტებს’’ ვგულისხმობ.
     ანი - შენ თვითონაც მშვენივრად იცი.

     ჰენრი - უარის ვთქვა გადაცემაზე?

     მაქსი - ოჰ, მომისმინე, გამახსენდა ...(მღერის,  ძალიან ყალბად) ,,შენ დაკარგე სიყვარულის გრძნობა’’.     
     ჰენრი - აი ეს კი იდეაა! სიძულვილის თერაპია!  
     მაქსი -(მღერის)  ,,... სიყვარულის გრძნობა ...შენ დაკარგე სიყვარულის გრძნობა’’ ...

     ჰენრი - მე მგონი ის მოქმედებს ... მკურნავს.
     მაქსი - (მღერის) ,, ... ის სამუდამოდ წა-ა-ა-ვიდა...ააა’’...

     ჰენრი - (სიხარულით.) ღმერთო ჩემო! რა საშინელებაა! შენ მართლა მკურნალი ხარ! ახლა კი ,,ოჰ, კეროლ’’ შეუბერე. 

     მაქსი -  არ ვიცი. 

     ჰენრი - აი დავდებ და მოუსმინე.

     მაქსი - აჯობებს წავიდე და შარლოტას დავეხმარო.

     ანი - ამისთვის მე უნდა წავიდე.

     მაქსი - არა, მე პირველმა მოვიფიქრე. 

     შემოდის შარლოტა ჯამით ხელში.

     შარლოტა - ერთი სოუსი მზადაა.

     მაქსი - მე კი სწორედ ახლა მოვდიოდი დასახმარებლად.

     შარლოტა - კარგი, მაშინ წვრილად დაჭრა მოგიწევს.
     მაქსი - შესანიშნავია! წავედით დასაჭრელად.

     შარლოტა ჯამს მაგიდაზე დებს და აპირებს მაქსს გაჰყვეს. 

     ჰენრი თითს ჯამში ჰყოფს და ილოკავს.

     ჰენრი - რაღაც აკლია.
     შარლოტა - რა?

     ჰენრი - რაღაც არ ყოფნის .... შიშხათი აკლია. ნიორი ხომ არ დავუმატოთ? ან ლიმონის წვენი? თვითონაც არ ვიცი.

     შარლოტა (ცივად) მზარეულს ხომ არ დაიქირავებდი?  
     ჰენრი - არა, ეს ფულის ფლანგვა იქნება. მზარეული უამრავ მაიონეზს გამოიყენებს, უამრავ ლიმონის წვენს. ამდენს ვერ მოვინელებთ. ნამეტი სად უნდა წავიღოთ?

     შარლოტა - სცენაზე, ალბათ. სხვა სისულელეებთან ერთად, რომელსაც შენ აფრქვევ. (სამზარეულოში გადის და კარს გაიხურავს).

     პაუზა.

     ჰენრი - შენ ყველაფერი რიგზე გაქვს?

     ანი თავს უქნევს.

     ანი - და შენ?

     ჰენრი თავს უქნევს.

     მომეხვიე.

     ჰენრი თავს გადააქნევს.

     მომეხვიე.

     ჰენრი - არა. 

     ანი - კარგი რა, მომეხვიე.ვძალიან გთხოვ. 
     ჰენრი - არა.

     ანი - მომეხვიე.

     ჰენრი - არა.

     ანი - მშიშარა ხარ.

     ჰენრი - მე შენ მაინც მიყვარხარ.

     ანი - ჰო, ილაპარაკე.

     ჰენრი - მე შენ მიყვარხარ.

     ანი - კიდევ.

     ჰენრი - მიყვარხარ.

     ანი - ჰო, ასე!
     ჰენრი - მიყვარხარ.

     ანი - მაშინ მომეხვიე. შემოვლენ თუ არ შემოვლენ რა მნიშვნელობა აქვს? აბა, გარისკე, მაკოცე!

     ჰენრი - ანი, ღვთის გულისათვის!...
     ანი - არ გინდა ერთი ... სწრაფად ... პირდაპირ ხალიჩაზე?
     ჰენრი - შენ ჭკუიდან შეიშალე.

     ანი - ოდნავაც არ მაინტერესებს შენ ჩემზე რას ფიქრობ.

     ჰენრი - გაინტერესებსებს და თანაც როგორ. 

     ანი - ოდნავაც არა. მე შენ ყველაფერს გატყუებდი.
     პაუზა.

     ჰენრი იღიმება.

     კვირა დღეს ვერ ვიტან.

     ჰენრი - იცი რა, მინდოდა გამემხნევებინე. საეგებიოდ დავრეკე, მაგრამ ყურმილი მაქსმა აიღო. ნაჩქარევად მომიწია საბაბის პოვნა. 

     ანი - მე მაინც შემოვივლიდი. ,,გამარჯობა, ჰენრი, გამარჯობა შარლოტა. ახლოში მომიწია ჩავლა და ... ასი წელია არ მინახიხართ’’ ...

     ჰენრი - ცეცხლს ეთამაშები.

     ანი - მე სწორედ ისეთ განწყობაზე ვარ, რომ ცეცხლს ვეთამაშო. მოდი გავიქცეთ სანამ ისინი თალგამს ჭრიან. 
     ჰენრი - შენ მთლად აურიე.

     ანი - გავიქცევით და ყველაფერი თავისთავად გადაწყდება. მაქსი გაიტანჯება. შარლოტა გაიძულებს იტანჯო და ალიმენტს მოგთხოვს. დების კვირაობით შეხვდები, სამი წლის შემდეგ კი ის უნივერსიტეტში მოეწყობა და საერთოდ ყველას ფეხებზე დაგვიკიდებს.
     ჰენრი - აქ საქმე მხოლოდ დების არ ეხება.    
     ანი - აჰ, ჰო, რა თქმა უნდა. შენ გინდა დრო შეარჩიო. 

     ჰენრი - მინდა.

     ანი - დაელოდო იმ დროს, როცა ყველაფერს შეცვლი, გააფუჭებ, წაბილწავ და საბოლოოდ დარწმუნდები, რომ ესეც ყალბია, არ არის ის, ნამდვილი, ღირებული.
     ჰენრი - მე სხვების ცოლებს არ ვიპარავ.

     ანი - დიდი მადლობა.

     ჰენრი - ძალიან კარგად იცი რასაც ვგულისხმობ.

     -ანი - რა თქმა უნდა, ვიცი. შენ მე გიყვარვარ, მაგრამ ამის საჯაროდ აღიარება გრცხვენია. ისევე, როგორც იმ  ,,წმინდა ძმების’’ სიყვარულის აღიარება.  დიდი მადლობა ამისათვის.

     სამზარეულოს კარი იღება და შემოდის მაქსი - საკმაოდ დრამატულად - გაჭრილი თითიდან სისხლი სდის.   
     მაქსი - ოღონდ არ ინერვიულოთ. ცხვირსახოცი გაქვთ?

     ანი - მაქს, რა მოხდა?

     ანი და ჰენრი  ცხვირსახოცის ძებნას იწყებენ. ჰენრი მას, თეთრს და სუფთას, თავის ჯიბეში პოულობს.

     ჰენრი - გამომართვი.

     მაქსი - მადლობა. არა, არა, მე თვითონ. 
     ანი - მოდი ვნახავ.

     მაქსი - ღრმა ჭრილობა არ არის. ესაა მხოლოდ, რომ სისხლია ბევრი. (ჰენრის) იმ შენს წყეულ სამზარეულოში ყველგან შამპანურებია - არც ხელსახოცები, არც პირსახოცები ...

     ანი - შე საწყალო! აბა აი, ასე დაიჭირე.

     მაქსი - აჯობებს ისევ ცივ წყალს შევუშვირო.(კარისკენ მიდის)
     ჰენრი - მაქს, მაპატიე. მაგან ერთხელ მეც კინაღამ დამჭრა.

     მაქსი გადის კარი ღია რჩება. ჰენრი და ანი  საუბარს განაგრძობენ, მაგრამ უფრო ხმადაბლა, ისე, რომ სამზარეულოში მყოფებმა ვერ გაიგონონ.   
     ანი - მაპატიე.

     ჰენრი - მე კი არა, შენ  მაპატიე.

     ანი - არაფერია, ყველაფერი კარგადაა.

     ჰენრი მასთან მიდის და სწრაფად ჰკოცნის.

     ჰენრი - და კიდევ უფრო უკეთესად იქნება.

     ანი - როგორ?

     ჰენრი - შეიძლება ჩვენ წაგვასწრონ.

     ანი - უკეთესი იქნება თუ ვეტყვით მათ.  ვინც პირველი შემოვა. კარგი? თუ მაქსი - მე ვეტყვი. თუ შარლოტა - შენ იწყებ. კარგი? ეს ხომ ძალიან ადვილია. გახსოვს იმ ფილმში კლდიდან რომ ხტებოდნენ? ერთბაშად - და თავით წყალში. სულ  ორი ოჯახი და ერთი ბავშვი. კარგი?
     შარლოტა სამზარეულოდან შემოდის ხელში ლანგრით, რომელზეც სასალათე დევს დაჭრილი კომბოსტოთი. (ჰენრის) კარგი?     
     თავდაჯერებულად, უცერემონიოდ და ამავე დროს ისე, რომ შეუმჩნეველი დარჩნენ,  ანი და ჰენრი მერეც ახერხებენ  თავიანთ ამბებზე ასე ლაპარაკს შარლოტასა და მაქსთან  საერთო საუბრის ფონზე.
     შარლოტა - მაქსმა ხელი გაჩვენათ?  წითელ კომბოსტოს ჭრიდა. მე უკვე ყველა დანა წავართვი და ის კიდევ ერთ სოუსს ამზადებს. ამბობს ჰავაიურიაო. მიღებულია, რომ ცარიელ ანანასში ჩასხმული მიაქვთ სუფრაზე. მაგრამ ჩვენ ანანასი არ გვაქვს. და მაქსს სურს ის ანანასის კომპოტის ცარიელი ქილით მოგვართვას. კარგია ასეთი გონებამახვილი ქმარი რომ გეყოლება. მე  მშურს შენი. ჰენრი ამტკიცებს, რომ მას იუმორის გრძნობა აქვს, მაგრამ სინამდვილეში ეს რეფლექსია. ხომ იცი: ,,ხუმრობა -სიცილი’’, ,,ხუმრობა -სიცილი’’. ჰეი, ჰენრი. მისი გონება აქეთ-იქით დაჰქრის! ანანასი, ანანასი ... ჰეი, ძვირფასო, დაბრუნდი!

     ჰენრი - (ანის მიმართავს) არა, მაპატიე.  
     ანი - კარგი, ყველაფერი კარგადაა.

     შარლოტა - (დანა-ჩანგალს აწყობს) დები შინ აპირებდა სადილობას?
     ჰენრი - (ანის) ალბათ არა. 

     შარლოტა - რაა?

     ჰენრი - არა, ის არ მოვა.

     ანი - (თავისი ჭიქიდან ღვინოს ბოლომდე სვამს) და სად არის დები?

     ჰენრი - საცხენოსნო-სპორტულ სკოლაში. კიდევ დაგისხა? (ცარიელ ჭიქას ხელიდან ართმევს). 

     ანი - მე შენ მიყვარხარ.

     შარლოტა - სანამ ცხენზე შეჯდომას დაიწყებდა, თვითონაც ცხენივით ჭამდა.

     ჰენრი ანის ჭიქას ავსებს.

     ჰენრი - ნაშუადღევს უნდა გავუარო მას (ჭიქას ანის უბრუნებს) შამპანურზე რას იტყვი?

     შარლოტა - უნდა გაუარო? 
     ანი - სულ ერთია...   
     შემოდის მაქსი ჰავაიური სოუსით კონსერვის ქილაში. 

     მაქსი - აი, ჩვენც აქ ვართ.

     ანი - ახლა ყველაფერი კარგადაა.
     მაქსი - სოუსი ჰავაიურად.

     ჰენრი - მაგარი ბიჭი ხარ.
     შარლოტა - ყოჩაღ, მაქს.

     ანი - და შენც, ასევე (მაქსს უახლოვდება, თითს სოუსში ჰყოფს, სინჯავს) 

     მაქსი - ჩემი აზრით ყველაფერი საკმარისად აქვს. შენ როგორ ფიქრობ? ( მეორე ხელში მაქსს ჰენრის გასისხლიანებული ცხვირსახოცი უჭირავს. მას პატრონს  უწვდის) გმადლობთ. ამას რა მოვუხერხო?

     ჰენრი - (გამოართმევს) არაფერი, აქ მომეცი. (ცხვირსახოცს ჯიბეში იჩურთავს).

     ანი - (მაქსს) არა უშავს (შარლოტას) შეიძლება მე რაღაც დავუმატო?
     შარლოტა - რა თქმა უნდა. რა საკითხავია.
     ანი - სულ ცოტა ხანი დამჭირდება. (მაქსს ქილას გამოართმევს და სამზარეულოსკენ მიდის)

     შარლოტა - (ჰენრის) ზედმეტად დაჰკანკალებ თავზე. ფეხით მოვიდოდა აქ ნახევარ საათში.
     მაქსი - ვინ, სად?

     შარლოტა - დები. 

     ჰენრი - სანამ ისინი მთელ ნეხვს გაიტანენ ... თუ რასაც ეძახიან....
     შარლოტა - ჟოკეი მათ უნაგირზე დასვამს ან ქვეშ ამოიდებს ...

     ჰენრი - (ღიმილის გარეშე) ჰომერული ხარხარი.

     მაქსი - თქვენს ადგილზე, მას მარტო არ გავუშვებდი. უშენ ადგილებში ამას წინათ ვიღაც მოკლეს. შარს უნდა ერიდო.
     შარლოტა - დები არავის არ მოკლავს. შეიძლება ვიღაცას წაუთაქოს ერთი-ორჯერ. მე მისი საერთოდ არაფერი არ მესმის.

     ანი სოუსით ბრუნდება.  
     წესიერი ხალხის ქალიშვილები პონით სეირნობენ.

     როცა ჰენრის ჩაუვლის ანი შეუჩერებლად, უცერემონიოდ, თითს პირში უდებს. 
     ანი - გემრიელია?

     შარლოტა - ზოგიერთების ქალიშვილები პანკობენ, ჩვენი კი ცხენით დაჭენაობს, ,,უკანასკნელი მოჰიკანივით’’.

     ჰენრი - ჭკუიდან გადავიდა.

     ანი სოუსს შარლოტას აწვდის. 

     (შარლოტა ანის მიმართავს) და თქვენ რა გჭირთ - სპერმების შეუსაბამობა თუ არხები არაა წესრიგში. თუ უბრალოდ შენ ბავშვების ჭყიპინს ვერ იტან?

     მაქსი - შარლოტა!

     ჰენრი - და რა შენი საქმეა?

     შარლოტა (თავით ჰენრიზე მიანიშნებს) ის, პირდაპირ, შეყვარებულია თავის ქალიშვილზე.
     ანი - განა ეს ბუნებრივი არ არის?

     შარლოტა - არა, საყვარელო. ბუნებრივია, რომ ქალიშვილი იყოს მასზე შეყვარებული.
     ჰენრი - მისმინე, ანი. რას წარმოადგენს ის ბროუდის კომიტეტი? შარლოტა მეკითხებოდა და ვერ შევძელი ამეხსნა.

     მაქსი - შენც ხომ იცი - რიგითი ბროუდის საქმე!
     ანი - კარგი, არ გინდა ...

     მაქსი - ანი  იცნობს მას.

     ანი - არა, არ ვიცნობ
     მაქსი - მოყევი როგორ გაიცანი  მატარებელში.

     ანი - ჰო, გავიცანი.

     პაუზა.

     ჰენრი დაუფარავი ინტერესით ელის გაგრძელებას.

     ჰენრი - და მერე? ...

     ანი ( უხერხულად იცინის) მე მგონი შენთვისაც მონაყოლი მაქვს.

     ჰენრი - მაგრამ ჩვენ ხომ  ასი წელია არ გვინახიხარ.

     მაქსი - ანი აგარაკიდან ლონდონში მოდიოდა. ხომ ასეა? 

     ჰენრი - ასეა?

     ანი - ჰო.

     ჰენრი - (გაოგნებული) და აგარაკი თქვენ სად გაქვთ?

     ანი - ნორფოლკში.

     ჰენრი - ნორფოლკში? ნუთუ მთლად მთებში?

     ანი - (გაღიზიანებით) რომელ მთებში? ნორფოლკი ისეთი ვაკე ადგილია, როგორც ... (შუა სიტყვაზე ჩერდება)

     შარლოტა - ოჰ, ძალიან სასაცილოა. ჰენრი, შეწყვიტე!

     ჰენრი - რას ლაპარაკობ ვერ გავიგე. ესე იგი შენ ლონდონისკენ მიემართებოდი  იმ შენი ვაკე ნორფოლკიდან - ანუ აგარაკიდან - და იმ ჯარისკაცს პირდაპირ მატარებელში შეხვდი?

     ანი - ჰო.
     მაქსი - უბრალოდ საოცარი დამთხვევაა. ბროუდი ანტიბირთვულ დემონსტრაციაზე მიემგზავრებოდა ისევე, როგორც ენი!

     ჰენრი - მართლა? 

     ანი - ჰო.

     ჰენრი - და ერთმანეთი როგორ იცანით? მას რა, ფორმას სამკერდე ნიშანი ხომ არ ამშვენებდა წარწერით: ,,არა, რაკეტებს’’!

     ანი - ის სამოქალაქო ფორმაში იყო.    
     მაქსი - წარმოიდგინე როგორი სიმამაცეა, სულის როგორი სიძლიერე! ჩვეულებრივი ჯარისკაცი ვიიკენდზს იმაში იყენებს, რომ მათი სულელური რაკეტების საწინააღმდეგო დემონსტრაციაზე მიდის.

     ჰენრი - მათი? მე მეგონა - ჩვენი.

     მაქსი - არა, ამერიკელების.
     ჰენრი - აჰ, ჰო, მაშინ, რა თქმა უნდა, მათი. 
     მაქსი - ხედავ როგორი მორალური ადამიანია? იდეური   კაცი. ჩვენ კი არ გვგავს.

     ჰენრი - ჩვენ?

     მაქსი - ვთქვათ მე და ანის.

     ჰენრი თავს ისე აჩვენებს თითქოს ვერ მიხვდა.

     ჩვენ ამ მხარეში კერძო საკუთრება გვაქვს - მცირე ბარმუტში.

     ჰენრი - აჰა, მესმის. ესე იგი რიგით ბროუდის მცირე ბარმუტში აგარაკი არ აქვს.

     მაქსი - რა თქმა უნდა, არა. ის წარმოშობით შოტლანდიიდანაა. ჩვენს იქით, მოშორებით, მათ სამხედრო ბაზა აქვთ. ის სწორედ იმ რაკეტებს დარაჯობდა, რომელთა გამო ჩვენი ბარმუტი რუს მებრძოლებს ჩაუვარდათ მძევლად. ომამდე, რა თქმა უნდა, საქმე არ მივა. ღმერთმა დაგვიფაროს.

     ჰენრი - (ანის მიმართავს) - ახლა ყველაფერი გასაგებია.

     ანი - რა არის შენთვის გასაგები?

     ჰენრი - ყველაფერი ცხადზე უცხადესია. რადგან მცირე ბარმუტი არ აპირებს რუსეთს ომი გამოუცხადოს, მას პირისაგან მიწისა ნუ აღგვით. ის არაფერ შუაშია. ხომ მართალია?

     მაქსი - სავსებით მართალია.

     შარლოტა - ჰენრი, მოკეტე.

     მაქსი - ის რა, დაგვცინის?

     შარლოტა - შენ წარმოიდგინე.

     მაქსი - და რას დასცინის? მომკალი და ვერ ვგებულობ.

     ჰენრი - (სიხარულით ნებდება) შენ მართალი ხარ.  ყველაფერი  უკიდურესად სერიოზულადაა. ესე იგი შენ მატარებელში იმ ბროუდის შეხვდი და მან გითხრა:  ,,ვხედავ, რომ დემონსტრაციაზე მიდიხართ ლონდონში’’. ასე იყო, ხომ?
     ანი - არა. მას მე გავახსენდი სერიალიდან, რომელშიც ბავშვობისას გადამიღეს. ის მაშინ ძალიან პატარა იყო და ტელევიზორში უნახავს ,,როზი სამეფო თავშესაფრიდან’’.

     მაქსი -  და წარმოგიდგენია? გიცნო! თითქოს ანი გუშინ იყო  სამეფო თავშესაფრელ როზის რომ თამაშობდა. ის თვითონ ხომ ჯერაც ბავშვია.

     ანი - ოცდაერთი წლის არის.

     მაქსი - ბავშვია.
     ჰენრი - ამ ბავშვმა, თუ არ ვცდები, ორ პოლიციელს მოუგრიხა კისერი. 

     მაქსი - კარგი ერთი... (შარლოტას მიმართავს) შენ თუ მართლა გინდა გაერკვე რა როგორაა, მიტინგზე მოდი.

     შარლოტა - რა თქმა უნდა, კარგი იქნება, მხოლოდ ეს არის, რომ გამოსასვლელი დღეების დაკარგვა დასანანია. იმას ვგულისხმობ, რომ სტუმრებს უნდა ვუმასპინძლო. საბედნიეროდ ყველა ადამიანი მე არ მგავს. ანის მსგავსებიც არიან.
     ჰენრი - შეიძლება მე  წავიდე.
     შარლოტა - შენ არ გამოდგები. შენ ჩემნაირი ხარ. ხომ მართალია, ანი. 

     ანი - შენ ხომ დები უნდა წამოიყვანო საცხენოსნო სკოლიდან.

     ჰენრი - მე მართლა მაქვს განზრახული ,,ბროუდის დაცვის კომიტეტში’’ გავერთიანდე. სამწუხაროა, რომ ადრე ვერ მოვისაზრე.

     შარლოტა - მათ დილეტანტები არ სჭირდებათ. და შენც სერიოზული მოტივები უნდა გქონდეს. ისეთივე, როგორც ანის.

     ჰენრი - ბროუდის სურს ციხეს თავი დააღწიოს. მისთვის სულერთია რა მოტივით დაეხმარებიან. 
     მაქსი - მაინც რომელი მოტივით, მაგალითად.

     ჰენრი - ვთქვათ ვიღაცას აწუხებს, რომ მისი იმიჯი საზოგადოების თვალში მკვეთრად გადაიხარა მარჯვნივ. ვიღაც სხვა კი, ამ კომიტეტის რომელიღაც წევრზეა შეყვარებული და ოცნებობს მისი კეთილგანწყობა დაიმსახუროს. 
     შარლოტა - შენი შემთხვევა პირველია თუ მეორე?

     ჰენრი - შენ გგონია ვხუმრობ? სრულიადაც არა. საზოგადოებრივსა და პირადულს შორის მკაფიო ზღვარი არ არსებობს. 

     მაქსი - ეს ვინ თქვა?

     ჰენრი - მე ვთქვი, შტერო. 

     მაქსი - არა, გეკითხები პირველად ვინ თქვა.

     ჰენრი - აჰ, პირველად? (ანის მიმართავს) წაიყვანე ის მიტინგზე. უკვე ყელში მყავს ამოსული. 

     ანი - არ წამოვა.

     ჰენრი -(თითოეული სიტყვის დაგემოვნებით) შენ-მიტინგზე-არ-მოდიხარ?

     მაქსი - ასე გამოდის. ის კი არა, რომ არ მინდა, მაგრამ რომ წამოვიდე პარტნიორს დავაღალატებ. შეთანხმებული ვართ სკვოში1 ვითამაშოთ.

     ჰენრი - სკვოში? საინტერესო მორალური დილემაა. შენს ადგილზე წმინდა ავგუსტინე როგორ მოიქცეოდა?

     მაქსი - არ ვფიქრობ, რომ წმინდა ავგუსტინეს სკვოშს ითამაშებდა. 

     ჰენრი - რა თქმა უნდა, მას არავინ ეთამაშებოდა. და მაინც. მოდი სასწორი გავაკეთოთ სტაფილოდან და ანანასიდან და კარგად განვსაჯოთ. სასწორის ერთ პინაზე მაქსის სკვოშის პარტნიორია, წესიერი ადამიანი, მაგრამ დანაკარგი არც ისე მნიშვნელოვანია. სასწორის მეორე პინაზე ბროუდია, გამოუსწორებელი თავზეხელაღებული ჩხუბისთავი. ცეცხლისწამკიდებელი, ეროვნული სიწმინდეების წამბილწველი. მაგრამ მას ციხეში წლების და წლების განმავლობაში მოუწევს ლპობა. და ეს ყველაფერი ალბათ იმის გამო, რომ საზოგადოებას არ შეუძლია მას გაუგოს ჩაწვდეს მის გაორებულობას. ის ხულიგანი პაციფისტია.   
     მაქსი - მე ხულიგნებს არ ვიცავ. თუნდაც ხულიგან-იდეალისტებს. მე მხოლოდ...

     ჰენრი - რაც შეეხება ხულიგნობას და ვანდალიზმს, ბრძოლაში დაცემულთა ხსოვნის მემორიალის დაწვა, თანაც უცნობი ჯარისკაცის გვირგვინის დახმარებით, რომელიც ცეცხლის დასანთებად გამოიყენეს, რა თქმა უნდა კეთილგონივრული საქციელი არ არის. ჩემი აზრით ის პროვოცირებას ცდილობდა.
     მაქსი - რა თქმა უნდა,  შე იდიოტო, მაგრამ ის საკუთარ ემოციებში ჩაიხრჩო.

     ჰენრი - არა,  ასე არ ხდება.  
     მაქსი - რატომ არ ხდება?

     ჰენრი - ,,ემოციებში ჩახრჩობა’’ არ ხდება. სიტყვათა ასეთი შეთანხმება შეუძლებელია.

     მაქსი - ღმერთო, დიდებულო. იცი რა, ჰენრი,  რა თქმა უნდა, მე შენს სახლში ვარ და შენს ღვინოს ვსვამ, მაგრამ მაპატიე ჩემი...
     ჰენრი - რომ მე, მაქს, ჩემი კი არა, რომ მე...   
     მაქსი - შენ მართალი ხარ. (მკვეთრი მოძრაობით ჭიქას დებს და დგება). წავიდეთ, ანი. შენ რაღაც გჭირს.  რაღაც თითქოს გაკლია. სიტყვები კი  ყველა ისწავლე,  ჟონგლირება კარგად  შეგიძლია, მაგრამ ცხოვრება  არა მხოლოდ სიტყვებია.

     ჰენრი - ვწუხვარ, მაგრამ მართლა მტკივნეულია... 
     მაქსი - შეიძლება ბროუდი ინტელექტუალი არ იყოს და შენ ვერ შეგედრებოდეს, მაგრამ ის ბრძოლაში ებმებოდა იდეისათვის და ამ დროს ექვსი წელი გაიჩალიჩა სულელური ყოყოჩობისა და ჩხუბისათვის.  რომ არა ანი, მას მაშინვე დაივიწყებდნენ, კვირაც კი არ გავიდოდა. აი სწორედ ეს არის ცხოვრება - რაღაც ნაზავი წარმატებებისა და წარუმატებლობისა და ადამიანური ვნებებისა და სულაც არ არის აუცილებელი ყველაფერზე მზა პასუხი გქონდეს. შენ ვინ ხარ რომ ანის ზემოდან ელაპარაკო? ის ხომ ათეულობით ისეთი ღირს, როგორიც შენ ხარ.

     ჰენრი - ეს მე ვიცი.

     მაქსი - მაპატიე, შარლოტა.

     შარლოტა - ხომ  ჩაგაწყვეტინა ხმა, ჰენრი.
     მაქსი წინა კარისკენ მიდის. შარლოტა საყვედურით უყურებს ჰენრის და მაქსს გაჰყვება. ანი დგება. მომდევნო საუბრის განმავლობაში ის სცენაზე მოძრაობს. ჰენრის თითქმის არ უყურებს.

     ჰენრი- სამაგიეროდ მე შემეძლო მთელი ამ ხნის განმავლობაში შენთვის მეყურებინა ისე, რომ არავითარი ეჭვი არ აღმეძრა.

     ანი - როდის მიდიხარ  დების მოსაყვანად?

     ჰენრი - ოთხი საათისათვის. რა ხდება?

     ანი - სამისთვის. მე მანქანაში ვიქნები.

     ჰენრი - და ბროუდი?

     ანი - ჯანდაბას მისი თავი (გადის და კარს გაიხურავს). 

     ისმის პოპ მუსიკა. ,,მე რაღაც კარგი მელის’’ ,,ჰერმანს ჰერმიტსი’’-ს შესრულებით.
                                                               სცენა მესამე

                                                               მაქსი და ანი

     მისაღები ოთახი. მაქსი მარტოა. პატარა რადიომიმღებს უსმენს. ისევ ,,ჰერმან ჰერმიტსი’’ ჟღერს, მაგრამ ახლა უკვე დაბალ ხმაზე. ავეჯის და კარების განლაგება აშკარად ჰგავს პირველი სცენის დასაწყისს.  სცენის მიღმიდან გასაღების გადატრიალების ხმა ისმის და შემდეგ შემოსასვლელ კარს კეტავენ. ჰოლში წამიერად პალტოში გამოწყობილი ანი გამოჩნდება. ის ჩქარობს.
     ანი - ჩართე? ( ქრება, კვლავ გამოჩნდება - უკვე პალტოს გარეშე.) ბევრი გამოვტოვე?

     მაქსი - ხუთი-ათი წუთი.

     ანი - ჯანდაბა. მანქანა რომ მყოლოდა,  დასაწყისს მოვუსწრებდი.
     მაქსი - სად იყავი?

     ანი - ხომ იცი სადაც, რეპეტიციაზე.

     მუსიკა  წყდება.  ისმის ჰენრის ხმა. ის პროგრამაში - ,,რობინზონის ფირფიტები’’ - შეკითხვებს პასუხობს. მალე მაქსი რადიოს გამორთავს, ჯერჯერობით კი ჰენრის საუბარი ჟურნალისტთან მოქმედი პირების საუბარს გაურკვევლად ერწყმის.
     მაქსი- ჟიული როგორ არის?

     ანი - ვინ?

     მაქსი - ჟიული. ფრეკენ ჟიული, სტრინდბერგიდან. ფრეკენ ჟიული ავგუსტ სტრინდბერგის პიესიდან. როგორ არის?

     ანი  - შენ სრულ ჭკუაზე ხარ?

     მაქსი - იქნებ შენ...

     ანი - ჩუმად, შემდეგ...

     მაქსი - შეიძლება ეს არც არის მნიშვნელოვანი.

     ანი - მაქს, მომეცი საშუალება მოვუსმინო!

     მაქსი რადიოს გამორთავს. 

     რა ხდება? შენ გაბრაზებული ხარ?    
     მაქსი - შეიძლება ეს არც არის მნიშვნელოვანი, მაგრამ მანქანაში, წინ, საჯდომებს შორის  აი ეს ვიპოვე. (აჩვენებს ჭუჭყიან, სისხლის ლაქებიან თეთრ ცხვირსახოცს).
     ანი - ეს რა არის?

     მაქსი - ჰენრის ცხვირსახოცი.

     ანი - ჰოდა მას მიეცი. (გადაიწევა ცხვირსახოცისკენ) მოდი  გავრეცხავ და შარლოტას მიეცი თეატრში.  
     მაქსი - მე ხომ ჰენრის მაშინვე დავუბრუნე, როგორც კი სისხლისდენა შემიწყდა.... როდის იყო ჰენრი მანქანაში? (პაუზა)  მაშინ მას მხოლოდ ჩემი სისხლი ეცხო,  ახლა კი ...  შენ სურდო გაქვს? ესე იგი... თქვენ ის გააბინძურეთ - ის ბინძურია, ბინძური! და შენც ბინძური ძროხა ხარ! დამპალი ბინძური! შენ ... შენ ...(ის ძლივს გასაგონად ქვითინებს. ადგილიდან არ იძვრის, ანი იცდის) თქვი... არაფერი არ ყოფილა, ხომ?

     ანი - იყო.

     მაქსი - ღმერთო ჩემო ... რატომ?

     ანი - ძალიან ვწუხვარ, მაქს, მაგრამ...

     მაქსი - (აწყვეტინებს, მოულოდნელი სიმშვიდით) კარგი. დაე ასე იყოს. რაც მოხდა მოხდა. არაფერია.

     ანი - ძალიან ვწუხვარ, მაქს, მაგრამ მე ის მიყვარს.

     მაქსი - შეუძლებელია.

     ანი - შესაძლებელია.

     მაქსი - არა, არა, არ გიყვარს.

     ანი - მიყვარს. და მასაც ვუყვარვარ. აი გითხარი. ძალიან ვწუხვარ, მაგრამ ასე უკეთესია. მომბეზრდა ტყუილების თქმა.

     მაქსი (თვალებზე ისევ ცრემლები აქვს) არა, ანი, არა. მე შენ მიყვარხარ... ნუ წახვალ!
     ანი - არ გინდა ასე, ძალიან გთხოვ!...

     მაქსი - და დიდი ხანია მასთან ხარ? მასთან - ღმერთო დიდებულო. (გამძვინვარებული  რადიომიმღებს ურტყამს ფეხს) ისევ ისმის მუსიკა ,,წმინდა ძმები’’ მღერიან. ,,შენ სიყვარულის გრძნობა დაკარგე’’ - თითქოს მაქსის მკვეთრი დარტყმითო, რადიო ბოლო ხმაზე ირთვება. ის ანის ჩაავლებს ხელს, თითქოს უხეშად, მაგრამ აღმოჩნდება, რომ  ეხვევა მას. ანი არ პასუხობს. მოთმინებით იტანს მის ხვევნას. მაქსის მხარს იქით არაფრისმთქმელი მზერით იყურება.

                                                                  სცენა მეოთხე

                                                                  ჰენრი და ანი

     მისაღები ოთახი. აშკარად დროებითი საცხოვრებელი, ლარტყით გაყოფილი ტანსაცმლის საკიდი - მარჯვენა და მარცხენა - ,,კაცების’’ და ,,ქალების’’.  
     ჰენრი მარტოა. მაგიდას უზის და წერს. კარების და ავეჯის განლაგება მაშინვე მეორე სცენას მოგაგონებთ. იატაკზე მუყაოს კოლოფებია საქაღალდეებით, გაზეთებით, წერილებით, სცენარებით, აფიშებით და პროგრამებით ... უწესრიგოდ აწყვია კატალოგის ყუთები. ჩანს ასევე ტახტი. მასზე, ან მის სიახლოვეს, საკვირაო გაზეთები და ყდაში ჩასმული სცენარები ჩანს  რადიომიმღებიდან ხმადაბლა იღვრება პოპ-მუსიკა.

     საწოლი ოთახიდან ანი გამოდის, ფეხშიშველი, მისთვის მეტისმეტად განიერი ჰენრის ხალათით. ჰენრი წამიერად წყვეტს წერას, მას შეხედავს და მაშინვე განაგრძობს. 

     ანი - მე აქ არ ვარ. გპირდები. 
     ტახტს უახლოვდება და ცდილობს არ იხმაუროს. გაზეთს შლის. ჰენრი წერას განაგრძობს. ანი მას  მზერას შეავლებს. შემდეგ კიდევ ერთხელ. კაცი ვერ ამჩნევს ანი დგება, სკამის  უკან მიდის და ჰენრის მხარს ზემოდან იყურება. ის  ვერ ამჩნევს. ანი მაგიდას შემოუვლის და პირდაპირ მის წინ დგება. ჰენრი ვერ ამჩნევს. ანი ხალათის ღილებს იხსნის. ის ვერ ამჩნევს. ანი ისევ მის ზურგს უკან დგება და მხარს უკნიდან იყურება. ჰენრი შებრუნდება, და მას ხელს ჩაავლებს. ქალი მოულოდნელობისგან წამოიყვირებს. იცინის. ერთმანეთზე გადახვეულები დგანან.
     ჰენრი - ეს არის შენი ,,მე აქ არ ვარ’’?
     ანი - კარგი, მაპატიე, მაპატიე. გამოვსწორდები. ჩავუჯდები და როლს ვისწავლი.

     ჰენრი - არ ისწავლი.  
     ანი -  სხვა ოთახში გავალ.

     ჰენრი - და ეს რითია ცუდი?

     ანი - არა, არა. შენ ჩემთვის პიესა უნდა დაწერო.

     ჰენრი - არ გამომდის მე ეს პიესა. გამათავისუფლე. 
     ანი - მაგრამ შენ ხომ შემპირდი.  საჩუქრად.

     ჰენრი - ჰო კარგი, კარგი ... დარჩი და ცოტა ხანს მელაპარაკე. (რადიოს გამორთავს) ნედლი მასალა, შემდეგ ერთ გვერდს დავწერ, შემდეგ გაგაუპატიურებ, შემდეგ ისევ  ერთი გვერდი და ისევ... მისმინე (ბედნიერი ადამიანის ხმით) შენ თავს კარგად გრძნობ?

     ანი თავს უქნევს.

     ანი - ჰო. და შენ?

     ჰენრი თავს უქნევს.

     ანი (სიხარულით და დანაშაულის შეგრძნებით) მაგრამ ეს ხომ საშინელებაა, მაქსი იტანჯება, მე კი ... ასეთი ბედნიერი ვარ. ამ ბედნიერების გვერდით მისი ტანჯვა როგორღაც უგემოვნოა. არ არის ლამაზი ხომ ასე ლაპარაკი? მაგრამ მან წერილებით ამავსო, რეპეტიციაზე ყოფნისას ტელეფონთან მიხმობს. ხან ჩემს აგენტად ასაღებს თავს, ხან ჩემს ნათესავად. ვუყვარვარ და უნდა, რომ მეც მისი მისი ტკივილით ვიტანჯო. მე კი დანაშაულის არავითარი შეგრძნება არა მაქვს. ის უბრალოდ მაღიზიანებს. ეს ყველაფერი მოსაწყენია, უინტერესო. თქვენ, მწერლები, ამის შესახებ არასდროს არ წერთ.

     ჰენრი - რის შესახებ?

     ანი - უპასუხო სიყვარულის შესახებ წერენ და წერენ. შეყვარებულების ტანჯვის აღწერაზე ზღვა მელანია დახარჯული. და ისინი რა დღეში არიან, ვინც უყვართ? მოწყენილები არიან, საშინლად მოწყენილები. მაგრამ თქვენ ამაზე დუმხართ. მე მგონი ეს...

     ჰენრი - სერიოზული ხარვეზი ლიტერატურაში?

     ანი - რაა? არა, მე მინდა ვთქვა...

     ჰენრი - ცრურწმენა?

     ანი - არა, ეს უბრალოდ ძალიან საინტერესოა.
     ჰენრი - აჰ, საინტერესო...

     ანი - არა, მე ვგულისხმობ... კარგი, კარგი, არ ღირს, აზრი გამეფანტა...  
     ჰენრი - როგორ ხარ ამ დილით?

     ანი -  რატომ გამოვტოვეთ? შენ სად დაიკარგე?
     ჰენრი - მოვედი - შენ გეძინა.

     ანი - თვითონ ხარ დამნაშავე. ჩემზე ძილის წამალი სწრაფად მოქმედებს. მაშინვე უნდა მოსულიყავი. როგორც დამპირდი.

     ჰენრი -(მაგიდაზე მიანიშნებს). შუა სიტყვაზე ხომ ვერ შევწყვეტდი... მთელი ღამე დავიტანჯებოდი.
     ანი - გასაგებია, თაფლობის თვე უკან დარჩა. ორი კვირა, შემდეგ კი ...  ზურგშექცევით ძილი.

     ჰენრი - მე ზურგი არ შემიქცევია. მე თავიდანვე...

     ანი - შენ ყველაფერს იტყუები.

     ჰენრი - სრულ სიმართლეს გეუბნები. შენ მთლად გადაქანცულს გეძინა, მაგრამ ყველა რეფლექსი მუშაობდა.

     ანი - მატყუარა ხარ.   
     ჰენრი - სინდისს გეფიცები.
     ანი - რატომ არ გამაღვიძე? 

     ჰენრი - მომინდა, რომ ამ ერთხელ ჩუმად ყოფილიყავი. მისმინე, პიესა მაინც არ მეწერება, ჩვენ ხომ არ ...

     ანი - აჰ, შე ბებერო ცოდვილო ... განგებ ჩავუჯდები როლს.

     ჰენრი - მე წაგიკითხავ 

     ანი მას გამომცდელ მზერას შეავლებს, მაგრამ საჭირო გვერდზე გადაშლილ პიესას უწვდის.

     ანი - აღიარე - ღამით არაფერი არ ყოფილა?
     ჰენრი - იყო და თანაც როგორ.

     ანი როლს ყოველგვარი ენთუზიაზმის გარეშე კითხულობს.

     ანი - ,,Tres Jentil, Monsieur Jean, Tres Jentil’’!2
     ჰენრი - კითხულობს: ,,Vous voulez plaisanteur madame’’!3
     ანი - Et vous voulez parler francias’’4 სად ისწავლეთ?
     ჰენრი - შვეიცარიაში. მე ლიუცერნში ვმუშაობდი ოფიციანტად ერთ-ერთ საუკეთესო სასტუმროში’’.

     ანი - ,,ამ პალტოში თქვენ ნამდვილი ჯენტლმენი ხართ...charmant’’!  გარყვნილი.

     ჰენრი - ,,თქვენ  ზედმეტად მაქებთ’’.
     ანი - ,,მე, თქვენ? საიდან მოიტანეთ’’? 

     ჰენრი - ,,მოკრძალება ნებას არ მაძლევს თქვენი სიტყვები სერიოზულად მივიღო. და იგივე მოკრძალება მკარნახობს, რომ ეს მხოლოდ კომპლიმენტია. ანუ გადაჭარბებული ქება’’.

     ანი - ,,სად ისწავლეთ აზრის ასე გამოთქმა. ეტყობა თეატრში ხშირად ხართ’’?
     ჰენრი - ,,ჰო, შევივლი ხოლმე’’.

     ანი - ჰენრი,  არ მოგწყინდა ბოლოს და ბოლოს?

     ჰენრი - ოჰ, არა...  უბრალოდ თვითონ მე სიყვარულზე წერა არ შემიძლია. თითქოს ისე ვწერ, როგორც საჭიროა, მაგრამ რაღაც აბდაუბდა გამოდის მხოლოდ. ან მეტისმეტად ბავშვური, ან მეტისმეტად უხეში. თან რაღაც ბავშვური უხეშობა, ქუჩური ... მოკლედ ის არ არის, რაც უნდა იყოს. ,,რობინზონის ფირფიტების’’ შემდეგ ჩემი რეპუტაცია ისედაც ბეწვზე ჰკიდია. თანაც მეტისმეტად მორცხვი ვარ. რაიმე ძალიან ამაღლებული ხომ არ მომესინჯა? თეთრი ლექსი, პოეტური სახე... არ ვწერო ისე, როგორც მიღებულია. ,,როცა მკერდი ჩამომეკიდება,  არ გადამიყვარებ? - რა თქმა უნდა არა. მე ხომ შენ უკანალისთვის გაფასებ’’. არამედ ვთქვათ რაღაც ასეთი დავწერო:  ,,დამიჯერე შენი სილამაზე თვით მთვარის შუქს აუფერულებს’’... როგორ ფიქრობ, ვცადო? 
     ანი - ალბათ არ ღირს.

     ჰენრი - არ ღირს.... მე კი არ ვიცი. სიყვარული არალიტერატურულია. ქაღალდზე ამ ბედნიერებას ვერ გამოხატავ - ან ბანალური რაღაც გამოდის, ან ავხორცობა. კითხულობ და უბრალოდ მძვინვარდები: სიტყვები უხვადაა, ლიტერატურა კი არ არის. აი ლაპარაკითაც კი უკეთესად ვლაპარაკობ ამაზე.
     ანი - ქვეტექსტი უნდა შექმნა.  ჩემი სტრინდბერგი, მაგალითად, მთლიანად გამსჭვალულია ვნებით და არცერთი უხეში სიტყვა. ტკბილად ვსაუბრობთ, შემდეგ ის ოდნავ მკბენს თითზე. მე სუნთქვა მიხშირდება, ის სწრაფად მეხვევა და ყელზე მკოცნის....

     ჰენრი - ვინ?

     ანი - ჯერალდი. რომ იცოდე, მაგარია. 
     ჰენრი - ძალიან ხმამაღლა ხარხარებს. ანი ცივად განაგრძობს. 
     მე ვგულისხმობ, რომ კარგადაა დაწერილი.

     ჰენრი - მოდი ჩვენც ვცადოთ: შენ სუნთქავ, მე გეხვევი ...

     ანი თავიდან იშორებს.

     ანი - თავი დამანებე. მერე შენ თვითონ გაბრაზდები.

     ჰენრი - განა მე ოდესმე ვბრაზდები?

     ანი - ყოველთვის, როცა კი სამუშაოდან მოგწყვეტენ.
     ჰენრი - რატომ, მე მიყვარს, როცა ... მართობენ. აი ვთქვათ გუშინ ... ჩვენ შესანიშნავად გავერთეთ.    

     ანი - როცა გართობენ კი არა, როცა შენი ყურადღება სხვა რამეზე გადააქვთ. ღმერთო ჩემო, შენ საერთოდ სხვა რამეზე შეგიძლია ფიქრი?

     ჰენრი - რა თქმა უნდა, არა. სხვა არაფერზე.

     ანი - აი სწორედ. შენი ცდუნება ტელეეკრანიდანაც კი შეიძლება.

     ჰენრი და ვინ მაცდუნა?

     ანი - მირანდა ჯესოპმა.

     ჰენრი - მაგრამ მე ხომ ეს პიესა სამსახურებრივი მოვალეობის გამო ვნახე.

     ანი  - არასდროს არ ნახავდი, რომ არა მირანდა. მან  გაცდუნა.   
     ჰენრი - ჰო,  ბარათი მივიღე მისი აგენტისგან: ხომ არ ვნახავდი როგორ თამაშობდა ის იმ ტელესპექტაკლში, რა ჰქვია ... ,,ტროცკის თეატრი’’.
     ანი - ეკრანს თვალს მხოლოდ მაშინ აპყრობდი, როცა ის იხდიდა. შენ გგონია ვერ შევნიშნე? შემდეგ ძილის წამალი დავლიე - ვიფიქრე ჯანდაბას ამის თავი, ხელს არ შევუშლი-მეთქი.

     ჰენრი - იდიოტი ხარ. მას ხომ შეიძლება ჩემს სპექტაკლშიც ეთამაშა. თუნდაც ზრდილობის გამო უნდა მენახა და რაღაც აზრი...

     ანი - სხვათა შორის მას მკერდი უკვე ჩამოკიდებული აქვს.

     ჰენრი - მე რაღაც აზრი უნდა შემქმნოდა მასზე.

     ანი - და ჩემი აზრი არ გაინტერესებს? მას უფრო მეტად აფასებენ, ვიდრე იმსახურებს.

     ჰენრი - გეთანხმები. აგენტს მივწერ, რომ მას ათიდან ექვსი შანსი აქვს.
     ანი მას ხელნაწერს თავში ჩაარტყამს.

     ასიდან!

     ანი ისევ ურტყამს.

     ათასიდანაც არა?

     ანი - სულ ხუმრობ და ხუმრობ. და სულ უადგილოდ.

     ჰენრი - შენ რა დაგემართა? მე ხომ მას საერთოდ არ ვიცნობ...

     ანი - უფრო ახლოს გაიცნობ და მოგეწონება. ის ლეოპარდის ტყავის ნიფხავს იცვამს.

     ჰენრი - და შენ საიდან იცი?

     ანი - მე და მან ერთ საგრიმიოროში გამოვიცვალეთ ტანსაცმელი.

     ჰენრი - არ მგონია ის ყოველთვის ეცვას.

     ანი - უმეტესად  ნიფხავს საერთოდ არ იცვამს.

     ჰენრი - ,,დამიჯერე, შენი სილამაზე თვით მთვარის ’’...
     ანი - მოკეტე.

     ჰენრი - შენ რა, ეჭვიანობ?

     ანი - არა.

     ჰენრი - და რატომ ბრაზობ?
     ანი - სულაც არ ვბრაზობ. შენი საქმეს მიხედე.  
     ანი თავს ისე აჩვენებს, თითქოს პიესის კითხვას უღრმავდება. ჰენრი ვითომდა გულმოდგინედ განაგრძობს შეწყვეტილ სამუშაოს.

     პაუზა.

     ჰენრი - მაპატიე.

     ანი - რა გაპატიო?

     ჰენრი - არ ვიცი. უკვე დროა დებისთან წავიდე და მინდა მანამდე შევრიგდეთ. შენც ხომ არ წამოხვალ?      
     ანი - არა. წინა ჯერზეც ამაოდ წამოგყევი.  ნერვიულობის გამო ის არავითარ სიხარულს არ გრძნობს.

     ჰენრი - რა ნერვიულობის გამო? ის არ...

     ანი - სამაგიეროდ შენ ნერვიულობდი. 

     პაუზა.

     ჰენრი - კარგი. დაახლოებით ორ საათზე დავბრუნდები.

     ანი - მე სახლში არ ვიქნები.

     პაუზა.

     ჰენრი -(ახსენდება) აჰ, ჰო, ისევ ციხეში ვიზიტები... ძალიან ერთგული კი ხარ ... იმ შენი ბროუდის.

     ანი - შენ ეს გიკვირს, ხომ?

     ჰენრი - უბრალოდ, ჩემი აზრით, შენ ახლა ქველმოქმედებისთვის დრო არ გაქვს. შენ ახლა აგარაკიც არ გაქვს.
     ანი - საკუთარი თავის მიხედვით ნუ მსჯელობ. სხვა მოტივაციაც არსებობს.

     ჰენრი - მაინც რა?

     ანი - ის, რომ მე და ის ნაცნობები ვართ.

     ჰენრი - დიდი ამბავი. გზაში გაიცანით ერთმანეთი.

     ანი - ესე იგი მას გაუმართლა. სხვა პოლიტპატიმრებს არ ხვდათ წილად ბედნიერება მე შემხვედროდნენ მატარებელში.

     ჰენრი - ბროუდი რა, პოლიტპატიმარია?

     ანი  - პოლიცია ხომ მას პოლიტიკური აქციის გამო დაესხა თავს. ყველაფერი ამისგან დაიწყო. ესე იგი ის...

     ჰენრი - აპრიორი?

     ანი - არა.

     ჰენრი - დე ფაქტო?

     ანი - გაიგე ბოლოს და ბოლოს. ნებისმიერი უდანაშაულო ეწინააღმდეგება იმას, რომ დააპატიმრონ.  მან ხომ იცის, რომ დამნაშავე არ არის. 
     ჰენრი - ცეცხლის წაკიდება რა, დანაშაული არ არის?

     ანი - დანაშაულია სახლზე ცეცხლის წაკიდება. უცნობი ჯარისკაცის საფლავზე გვირგვინზე ცეცხლის წაკიდება კი პროტესტია. სიმბოლოა. ნუთუ განსხვავებას ვერ ხედავ?

     ჰენრი - (გულმოდგინედ არჩევს სიტყვებს) ჰო, რა თქმა უნდა... გასხვავება უზარმაზარია.

     ანი უნდობლად უყურებს.

     ანი - გარდა ამისა, ის ემოციებში ჩაიხრჩო.
     პაუზა.

     ჰენრი - მისმინე, ნუთუ მართლა ნამდვილი ლეოპარდის ტყავის? თუ უბრალოდ ქსოვილი ასეთი ნახატით?

     ანი - (მკვეთრად და მძვინვარედ შეხედავს) შენ ისე არ გიყვარვარ, როგორც მე მიყვარხარ. უბრალოდ შარლოტასგან ისვენებ ჩემთან! ახალი შთაბეჭდილებები...

     ჰენრი - ჰო, ბევრი ახალი შთაბეჭდილება და როგორი ნათელი!  ასეთი სულელი არასოდეს მინახავს. ძალიან მიყვარხარ და ვერ გამიგია ასე რატომ იქცევი.

     ანი - რა არის აქ გაუგებარი? ეს შენ არ იქცევი ნორმალურად. ეჭვიანობა შეყვარებულებისათვის ბუნებრივია. აი ის კი, რომ შენ არ ეჭვიანობ - არაბუნებრივია. ესე იგი არ გიყვარს. 
     ჰენრი - მახსოვს შენ ამბობდი ეჭვიანი არა ვარო.

     ანი - და შენ ... შენ საერთოდ ოდესმე ეჭვიანობ?

     ჰენრი - ვისზე?    
     ანი - ვისზეც არ უნდა იყოს. შენთვის მაგალითად სულერთია, რომ ჯერალდ ჯონსი ცდილობს ყველა ხელსაყრელი შემთხვევა გამოიყენოს, რომ ყურში ენა შემიყოს.

     ჰენრი - და სულ ეს არის?

     ანი - რატომ არის, რომ შენ ყოველთვის და ყველას დასცინი! საწყენია ...   
     ჰენრი - მაგრამ შენ ხომ მის მიმართ გულგრილი ხარ!  
     ანი - მე გულგრილი კი ვარ, მაგრამ შენ რატომ არ აქცევ ამას ყურადღებას?

     ჰენრი - სისულელეა უმიზეზოდ ეჭვიანობა.

     ანი - და მაინც, რატომ არის შენთვის სულერთი?

     ჰენრი - სულერთი არ არის.

     ანი - სწორედ რომ სულერთია.

     ჰენრი - კარგი - სულერთია. გაინტერესებს იცოდე რატომ? იმიტომ, რომ საკუთარ უპირატესობას ვგრძნობ. შენი ჯერალდი მათხოვარია, რომელიც მდიდრის ნასუფრალით იკვებება.  ის თვითდაჯერებულია იმიტომ, რომ არარაობაა. და შენ მართალი ხარ. ჩემთვის აბსოლუტურად სულერთია. ის მესიმპატიურება კიდეც. რა ეჭვიანობაზე შეიძლება იყოს აქ ლაპარაკი? მე მიყვარს, როცა მიყვარს და ვუყვარვართ. მიყვარს სიყვარული, ვნება: ის გაცალკევებს შენ და მას, ვინც გიყვარს, დანარჩენებისგან - ნაცრისფერებისგან, უფერულებისგან. სამყაროს ამიერიდან ორი სახე აქვს: საყვარელი ადამიანი და ყველა დანარჩენები. შენ და ისინი. მე შენ ასეთი მიყვარხარ.
     ანი - მე კი შენ.

     ერთმანეთს კოცნიან. ჰენრის მაჯის საათზე მაღვიძარა რეკავს.   ერთმანეთს მოშორდებიან.
     ჰენრი - მაპატიე.

     ანი - ყურადღებით იყავი, ჩლიქებქვეშ არ აღმოჩნდე.
     ჰენრი - შენ კი - ბროუდის ქვეშ.

     ჰენრი კარისკენ მიდის, ჩერდება, ანის თავს უქნევს. ქალიც პასუხად თავს უქნევს. ჰენრი გადის. ანი ნელა მიდის საწერ მაგიდასთან. ნაწერ გვერდებს უყურებს, რადიოს რთავს. ბახის მუსიკა ისმის. მაგიდასთან ბრუნდება და დაბნეულად გამოსწევს ერთ-ერთ უჯრას. მას ღიად ტოვებს და კარისკენ მიდის. წამიერად ქრება - ჰოლში გადის, მაშინვე გამოჩნდება და კარს მიხურავს. მუყაოს ერთ-ერთ კოლოფთან მიდის, მისგან ქაღღალდების დასტას იღებს და იატაკზე დებს. ჩაცუცქდება და გულდასმით, აუჩქარებლად იწყებს მათ თვალიერებას. ბახის მუსიკა ისევ ისმის.    
                                                                          მოქმედება მეორე

                                                                            სცენა მეხუთე

     ჰენრი და ანი.

     ორი წლის შემდეგ. სხვა სახლი. მისაღები კაბინეტი. სამი კარით. ჰენრის და ანის გარეგნობაზეც უნდა ეტყობოდეთ, რომ ორი წელი გავიდა. შესაძლებელია ჰენრი სცენის დაწყებისას სათვალეებით კითხულობდეს. ან, ვთქვათ, ულვაში ჰქონდეს მოშვებული. ანის შესაძლოა სხვა ვარცხნილობა ჰქონდეს. ფირფიტსაკრავზე ფირფიტა ბრუნავს - ჟღერს ვერდის ოპერა. ტელევიზორი, ვიდეომაგნიტოფონი, ჰენრის მაგიდაზე კი, ძალიან პატარა რადიომიმღები და საბეჭდი მანქანა. 

     ჰენრი ჯერ მარტოა, საბეჭდ მანქანაზე ამობეჭდილ პიესას კითხულობს ფურცლებზე. რამდენიმე წამის შემდეგ, საწოლი ოთახიდან თუ სამზარეულოდან, ანი გამოდის, ჰენრის ყურადღებიან მზერას შეავლებს, შემდეგ კი ჯდება და უყურებს მას როგორ კითხულობს. მუსიკას უსმენს. ჰენრი ახედავს. ანი ისევ უყურებს.

     ანი - აბა, ილაპარაკე.

     ჰენრი - ეეე ... შტრაუსი. 

     ანი - რაა?

     ჰენრი - არა,  შტრაუსი არა.

     ანი - მე პიესის შესახებ გეკითხები.

     ჰენრი - (პიესის გვერდებზე მიანიშნებს) აჰ, პიესის შესახებ...

     ანი - (ზიზღით) შტრაუსი. რა შტრაუსი, როცა იტალიურად მღერიან. 

     ჰენრი - მართლა? (უსმენს) მართლა ასეა. ესე იგი იტალიური პიესაა. და იტალიურ პიესებს ვინ წერდა? ვერდი.

     ანი - და უფრო ზუსტად? 

     ჰენრი - ჯუზეპე.

     ანის სახის გამომეტყველენის მიხედვით  ატყობს, რომ მისი პასუხი სწორი არ არის.

     მონტე? ...

     ანი - რომელი ოპერაა-მეთქი, გეკითხები.

     ჰენრი - აჰ, ოპერა... (თავდაჯერებით) ,,მადამ ბატერფლაი’’. 

     ანი - დამცინი? (ფირფიტსაკრავთან მიდის და გამორთავს). 

     ჰენრი - გეფიცები, მე მართლა...

     ანი - როგორი უმეცარიც იყავი, ისეთი დარჩი. ორი წელია გებრძვი.

     ჰენრი - ჰო, მომწონს  ეგ შენი კლასიკა. მართლა გეუბნები მომწონს. მხოლოდ ეს არის კომპოზიტორები მერევა ერთმანეთში... ისინი ყველანი ერთდროულად თხზავენ და ათ წელიწადს ვერ მიხვდები ვინ ვინ არის. სმენა კი შენზე უკეთესი მაქვს. შენ ,,ძმები ევერლებს’’ ვერ გაარჩევ ,,დები ენდრიუზებისგან’’ .
     ანი - იმიტომ, რომ მართლა არაფერი განსხვავება არ არის.

     ჰენრი - იქნებ ჩვენი გაყრის დრო მოვიდა? თუ რაიმე წესიერს მოვუსმინოთ. 

     ანი - არა.

     ჰენრი - კარგი, დადე შენი ოპუსი ნომერი ერთი. სიმფონიური ორკესტრისათვის. (ბეთჰოვენის მეხუთე სიმფონიის დასაწყისს ღიღინებს) და-და-და დაა...
     ანი - ჰე, აბა, საქმე. 

     ჰენრი - კარგი (ხელნაწერს უყურებს) შეიძლება მე არ ვარ პირველი ვინც ეს შეამჩნია, მაგრამ არის ერთი საინტერესო რამ: ყველა დროში ყველაფერი დიადი ასო ბ-თი იწყებოდა: ბეთჰოვენი, ბოპერი...
     ანი - ამ სიტყვებს ერთმანეთთან მხოლოდ ასო ,,ბ’’ ანათესავებს.

     ჰენრი - ასე ნუ იტყვი. ორივე მკვდარია. შენ იცი, რომ ბოპერთან ერთად იმავე თვითმფრინავში ბადი ჰოლი და რიჩი ვალენსი დაიღუპნენ
     ანი - არა, არ ვიცი. შენ რა, გადაწყვიტე პიესა არ წაიკითხო?
     ჰენრი - ბადი ჰოლი სულ რაღაც ოცდაორი წლის იყო... წარმოგიდგენია კიდევ რამდენ რამეს გააკეთებდა? ბეთჰოვენი რომ ოცდაორი წლის ასაკში ავიაკატასტროფაში დაღუპულიყო, მუსიკის მთელი ისტორია სხვაგვარად წარიმართებოდა. ისევე, როგორც ავიაციის ისტორია.

     ანი - ჰენრი!

     ჰენრი - მახსოვს მისი პიესა, მახსოვს. (ისევ ხელნაწერს დაჰყურებს)

     ანი - ბევრი წაიკითხე?

     ჰენრი - შენ ამ პიესისადმი პროფესიონალური ინტერესი გაქვს თუ მხოლოდ პირადული?

     ანი - რას ნიშნავს ,,მხოლოდ პირადული’’?

      პაუზა.

     ჰენრი - შენ ამ პიესისადმი პირადი ინტერესი გაქვს თუ მხოლოდ პროფესიონალური?

     ანი - და შენ როგორ ფიქრობ? 

     პაუზა. 

     ჰენრი - პაუზა. 

     ანი - მე ალბათ შევძლებდი მეთამაშა ... არა?
     ჰენრი - მერი? რა თქმა უნდა. გრიმის გარეშეც კი.

     ანი - ჰოდა მშვენიერია. ,,სამი და’’ მაინც იყრის თავს.
     ჰენრი - ეს კიდევ საკითხავია. როცა დებზე მიდგება საქმე უეჭველი არაფერია. 

     ანი - ჰო, დანარჩენი ორი ფეხმძიმედაა.   
     ჰენრი - არაფერია. კიდევ ერთი-ორი სტრიქონი და ყველაფერი რიგზეა.
     ანი - თუ  ბროუდის პიესას გადაამუშავებ, ვთქვათ ერთ თვეში...

     ჰენრი - მე კი მეგონა შენ გლაზგოში მიდიოდი ინცესტის სცენის სათამაშოდ.
     ანი - ჯერ კიდევ არ გადამიწყვეტია.   
     ჰენრი - ჰოდა გადაწყვიტე. კლასიკა. უებსტერი, რაინდული ვნებები - ბრწყინვალეა.

     ანი - ეს ფორდია5 და არა უებსტერი. და თანაც გლაზგოში წასვლა...

     ჰენრი - შენ რა, ლონდონზე უფრო ჩრდილოეთით  აღარ თამაშობ? 

     ანი - უბრალოდ ვიფიქრე, რომ  ჩემს გარშემო მოიწყენდი. მაპატიე, რომ შევცდი.

     ჰენრი - მე კი მეგონა, რომ  თან წამიყვანდი. შენც მაპატიე.
     ანი - შენ არავითარი სურვილი არ გექნებოდა გლაზგოში ხუთი კვირით წამოსულიყავი!

     ჰენრი - რაც მართალია, მართალია. ეს ისე ვთქვი .... მართლა მოვიწყენდი!

     ანი - მოწყენა მოგიწევს: გლაზგო  არ არის მთლად ახლო.
     ჰენრი მას სახეში ,,ესვრის’’ საჩვენებელი თითით.
     ჰენრი - აჰა! ესე იგი მაინც მიდიხარ? და რეპეტიციებიც იქ იქნება?

     ანი -  (თავს უქნევს) ერთი კვირა აქ, შემდეგ იქ. (ხელნაწერზე მიანიშნებს) ჰო, სად შეჩერდი?

     ჰენრი - სცენა მატარებელში:

     ,,უცნაური ბიჭი ხართ ბილი. რამდენი წლის ხართ?

     ოცის, მაგრამ სულით მოხუცი ვარ’’.

     ხმამაღლა წავიკითხო?

     ანი - თუ გინდა...

     ჰენრი - დიალოგი ასე უკეთ იგრძნობა. 

     ანი - მიდი, დაიწყე.
     ჰენრი - მაშინ სცენის დასაწყისს დავუბრუნდები, კარგი? როცა ისინი პირველად ხვდებიან ერთმანეთს.
     ანი თავს უქნევს. ჰენრი ბორბლების რახრახს განასახიერებს. ანი დაძაბული უსმენს. ეჭვი აქვს ხომ არ დამცინისო.
     ,,- მაპატიეთ, ეს ადგილი დაკავებულია?

     - არა.

     - წინააღმდეგი ხომ არ იქნებით?

     - ჩვენ თავისუფალ ქვეყანაში ვცხოვრობთ.

     - გმადლობთ.

     მერის წინ ჯდება. ქალი კითხვას განაგრძობს. 

     - შორს მიდიხართ?
     - ლონდონში.

     -  ესე იგი თქვენ მიგაჩნიათ, რომ  თავისუფალ ქვეყანაში ვცხოვრობთ?

     - რა,  არ მეთანხმებით?

     - კატეგორიულად! ჩვენ თავისუფლები ვართ საიმისოდ, რომ ვაკეთოთ მხოლოდ ის, რასაც გვკარნახობენ. ჰო მართლა, მე ბილი მქვია. თქვენ?

   - მერი.
   - ძალიან სასიამოვნოა თქვენი გაცნობა, მერი.

   - ჩემთვისაც, ბილი.

   - ხომ არ იცით ლონდონში რომელ საათზე ვიქნებით?

   - თუ არ დავაგვიანებთ - ორის ნახევარზე.

   - მერი, მე თქვენ მუსოლინი გამახსენეთ’’.

   - დიახ, დიახ, ძალიან ჰგავხართ. ისეთივე თვალები.

   - ანი - ნუ სულელობ. ან ნუ კითხულობ.

   - ჰენრი - მაპატიე.
   ,,- თუ არ დავაგვიანებთ - ორის ნახევარზე.

   - მერი, თქვენ მე მუსოლინი გამახსენეთ. იცი რას ამბობდნენ მის შესახებ? - ,,დაე ფაშისტი იყოს, სამაგიეროდ მატარებლები არ აგვიანებენ’’. გაუგებარია ჩვენთან, ბრიტანეთში მატარებლები გრაფიკიდან რატომ არიან ამოვარდნილი.

   - და რა არის აქ გაუგებარი?

   - როგორ თუ რა?  ხელისუფლებაში ფაშისტებია, რკინიგზაზე კი სრული უწესრიგობა.

   - ბრიტანეთი ფაშისტური ქვეყანა არ არის.

   - დარწმუნებული ხართ, მერი? მაგალითად ჯარი რომ ავიღოთ’’ ...

   -  შენ ამ პიესაში არ ითამაშებ, ხომ?
   -  ანი - რატომაც არა?

   ჰენრი - იმიტომ, რომ ცუდი პიესაა.

   ანი - ლიტერატურული თვალსაზრისით?

   ჰენრი - ყველანაირი თვალსაზრისით. იმ შენს ბროუდის წერა არ შეუძლია.

   ანი - შენ სნობი ხარ.

   ჰენრი - კარგი, მე სნობი ვარ, ის კი მწერალი არ არის.

   ანი - ვიცი, რომ დიალოგი მოიკოჭლებს, მაგრამ ადამიანს რაღაც აქვს სათქმელი.

   ჰენრი - აქვს, მაგრამ ის ფანატიკოსია და ყოველი მისი სიტყვა მონურად ემორჩილება იდეას, თანაც ყველაზე პრიმიტიულს. მაგრამ უბედურება ესეც კი არ არის, არამედ ის, რომ მას წერა არ შეუძლია. ცეცხლის წაკიდება შეუძლია, წერა კი - არა.

   ანი - მომეცი აქ პიესა. არ უნდა მეთხოვა შენთვის.
   ჰენრი - დამეთანხმე, რომ პიესა ნაგავია და ბროუდის დაწერილი რომ არ იყოს...

   ანი - მაგრამ ის ბროუდიმ დაწერა. და სწორედ ეს არის საქმე. როცა ის გავიცანი, ორი სიტყვის გადაბმა არ შეეძლო ერთმანეთზე.
   ჰენრი - არც ახლა შეუძლია.

    ანი - ღორი!

    ჰენრი - კარგი, მე ღორი ვარ, ის კი...      
    ანი - მე შენ გიპასუხებ, რადგან ასე ძალიან გინდა - ფანატიკოსი შენ თვითონ ხარ. ერთხელ და სამუდამოდ ჩაჭედილი გაქვს თავში, რომ ლიტერატურა ასეთი უნდა იყოს და არა ისეთი! ... მწერლებზე ისე მსჯელობ, თითქოს ისინი მორბენლები იყვნენ. ყველამ ერთიდაიმავე ადგილიდან აიღო სტარტი და ფინიშისკენ გარბიან. შექსპირი შორს არის წინ, დანარჩენები ცდილობენ დაეწიონ. და წერთ ისეთივე ფანატიკოსებისთვის, როგორიც თქვენ თვითონ ხართ. თქვენს მკითხველებს რომ შეეძლოთ ასევე დაწერდნენ. ჯანდაბამდის გზა გქონიათ ყველას ერთად თქვენს კლასიკასთან ერთად. 
     ჰენრი - აი, ეს კი მართალია.

     ანი - ბროუდი თქვენს სრბოლაში არ მონაწილეობს. მას მხოლოდ ერთი რამ უნდა - მისი ნათქვამი გაიგონონ.

     ჰენრი - ესეც მართალია.

     ანი - და ამას თავისებურად აკეთებს. ყველაფერს თავისით აღწევს.

     ჰენრი - ჰო, ჰო, წიგნებს კითხულობს, იგრძნობა...   

     ანი - რა თქმა უნდა, არ არის საჭირო კლასიკოსებთან მისი შედარება.

     ჰენრი - რა თქმა უნდა არ არის საჭირო.
     ანი - ის პატიმარია და ცდილობს ციხის სქელ კედლებს მიღმიდან ხმა მოგვაწვდინოს.

     ჰენრი - სავსებით მართალია. სრულიად გეთანხმები.

     ანი - არ მინდა ასეთი დათანხმება. მაგას ისევ შენი სარკაზმი ჯობია.
     ჰენრი - და რატომ მაინცდამაინც ამ ჟანრში გადაწყვიტა წერა? შენ შესთავაზე?

     ანი - მთლად ასე არ...

     ჰენრი - რისთვის დაგჭირდა ეს?

     ანი - ასე გადაწყვიტა კომიტეტმა, უფრო სწორად იმან, რაც მისგან დარჩა. იცი რა, ბროუდი უკვე მოსწყინდა საზოგადოებას. ორი-სამი წლის შემდეგ ყველაფერი მოსაწყენი ხდება. ადამიანები რომ შეაჯანჯღარო საჭიროა მაგრად...
     ჰენრი - წაუთაქო კეფაში?

     ანი - არა, მაგრად...

     ჰენრი - ამოარტყა პანღური უკანალში? 

     ანი (წამოენთება) ღვთის გულისათვის, შეწყვიტე ჩემი აზრის დასრულება!

     ჰენრი - მაპატიე, აღარ ვიზამ.

     ანი - აღარ მახსოვს რას ვამბობდი.

     ჰენრი - ადამიანები რომ შეაჯანჯღარო საჭიროა მაგრად...

     ანი - მოკლედ მწერალს  ვერ უგულებელყოფ. ტელესპექტაკლებზე ლაპარაკობენ და ისინი მოვლენად იქცევა. შეიძლება პიესის შემდეგ ბროუდის საქმეს გადახედონ? როგორ ფიქრობ? საერთოდ რას ფიქრობ ამაზე? 

     ჰენრი - ვფიქრობ, რომ ამ ყველაფერს აზრი აქვს.

     ანი - არა, მართლა გეკითხები. 
     ჰენრი - აჰ, მართლა მეკითხები?.... მე ვფიქრობ, რომ ცუდი პიესა... არ არის საბაბი თავის გასამართლებლად. და მითუმეტეს მოსამართლის შეცდომის მტკიცებულებას არ წარმოადგენს. შენ ამტკიცებ, რომ როუდი საზოგადოებას მოსწყინდა. გაითვალისწინე, რომ ეს მხოლოდ პირველი კვირტებია,  ეს პიესუკა კი ადამიანებს მართლა  მოაწყენს თავს. საერთოდ საეჭვოა ვინმემ ბოლომდე უყუროს. მარქსის ,,კაპიტალზე’’ ბევრად უფრო სახალისო არ არის და ზომითაც დიდად არ ჩამოუვარდება.  
     ანი - შენ ქედმაღალი ნაბიჭვარი ხარ.

     ჰენრი - ნუ ილანძღები.

     ანი - როჯერი მაინც დადგამს მას ტელევიზიაში!

     ჰენრი - ვინ? აჰ, როჯერი... და  რაში სჭირდება ეს?

     ანი - ის ჩვენი კომიტეტის წევრია.

     ჰენრი ჭერს უყურებს.

     ანი - პიესას ცოტა დამუშავება სჭირდება მხოლოდ.

     ჰენრი - თქვენ ყველანი გადაირიეთ მაგ როუდიზე.

     ანი - შენ ეჭვიანობ?

     ჰენრი - შენზე და ბროუდიზე?

     ანი - ჩემზე კი არა, მწერლის მოწოდებაზე. ეს ხომ რაღაც წმიდათა წმიდაა, რომელიც მხოლოდ შენ გეკუთვნის. მის სადარაჯოზე დგახარ, რომ არავინ შებღალოს. შენი აზრით ზოგიერთებს მიეცათ, სხვებს კი - არა. წერის უფლება მხოლოდ შენ და შენს მსგავსებს გაქვთ. ბროუდი იმით გაღიზიანებს, რომ თავისი ადგილი არ იცის. შენ თითქოს რესტორნის განმკარგულებელი ხარ და ბროუდის იმიტომ არ უშვებ, რომ ჰალსტუხი არ უკეთია. ვთქვათ  ეს სიტყვების თამაში მას კარგად არ გამოუდის. ნუთუ სიტყვების დალაგება ყველაზე მთავარია?
     ჰენრი - მწერლისთვის ალბათ საკმაოდ მნიშვნელოვანია, რომ სათქმელი დალაგებულად...

     ანი - ის ხომ მწერალი არ არის.  პატიმარია. მწერალი შენ ხარ. შენ იმიტომ წერ, რომ მწერალი ხარ. ირჩევ ,,თემას’’, რაღაცებს ჩახლართავ,  სიტყვებს კარგად დაალაგებ ... და რატომ? ვინ თქვა, რომ ლიტერატურა მხოლოდ ასეთი შეიძლება იყოს?
     ჰენრი - არავის არ უთქვამს. უბრალოდ ადამიანზე ზემოქმედებას მხოლოდ ასეთი ახდენს.
     ანი - აბა რა! შენ ჯერ ყველას უხსნი რა არის კარგი ლიტერატურა და შემდეგ ბუნებრივია, რომ საუკეთესო მწერალი აღმოჩნდები. და უცებ, გამოჩნდება ვიღაც, ვთქვათ ბროუდი. ის თქვენს თამაშებში არ მონაწილეობს,  მაგრამ მართლა აქვს ცოცხალი, ნამდვილი თემა. შენთვის ის, რა თქმა უნდა, მოსაწყენია, მაგრამ შენც ხომ ასე ხარ მისთვის? ის შენთვის იმიტომაა მოსაწყენი, რომ წერა არ შეუძლია, შენ კი იმისთვის იმიტომ, რომ სხვა არაფერი არ შეგიძლია.   
     ჰენრი- ანი, შენ მე მაშინებ. საშინელებაა, როცა სისულელეს თითქოსდა გონივრულად გადმოსცემენ. მე ვიცი როგორ მოვექცე იდიოტს, და როგორ - ჭკვიან ადამიანს, მაგრამ შენ როგორ მოგექცე არ ვიცი. სად არის   ჩემი კრიკეტის  ბიტა?
     ანი - კრიკეტის ბიტა?

     ჰენრი - ჰო. ახლა ახალი მიდგომა ვცადოთ. (კორიდორისკენ მიემართება).

     ანი - ხუმრობ?

     ჰენრი - სერიოზულად ვამბობ. (გადის)

     ანი უნდობლად უყურებს. ჰენრი კრიკეტის ძველი ბიტით ბრუნდება.

     ანი - შენ გირჩევნია გაჩერდე...
     ჰენრი - არაფერსაც არ გავჩერდები შე სულელო ძროხა.
     ანი - აბა ერთი ცადე და შემეხე, შე იდიოტო.

     ჰენრი - მოკეტე და მისმინე. ერთი შეხედვით ეს ჩვეულებრივი ჯოხია. თუმცა ის განსაკუთრებული სახის მერქანისგანაა დამზადებული. ნაჭრები ჭკვიანურად აქვს მიწებებული, ისე რომ ბიტა ზამბარასავით იყოს. ასე იატაკს აკეთებენ საცეკვაო დარბაზებში. და აი, შენ ბურთს ურტყამ. ზუსტად დაარტყი და ის ტყვიასავით მიფრინავს - შორს, შორს. არადა  მაგრად არ დაგირტყამს. ისმის მსუბუქი ,,პუფ’’ თითქოს ბოთლიდან საცობი ამოვარდა. (ახმოვანებს). ჩვენ ვცდილობთ ისე ვწეროთ, როგორც კრიკეტის ბიტებს აკეთებენ - რათა სიტყვები ზამბარასავით იყოს და აზრი  არ ეფლობოდეს. მსუბუქი დარტყმა და მიფრინავს - პირდაპირ. (ისევ ახმოვანებს ,,პუფ’’ და ხელში პიესას იღებს.) ეს კი უბრალოდ კეტია. ის ბიტას მიუსადაგეს. ფორმით ცოტათი ჰგავს, მაგრამ თუ ბურთს კეტით დაარტყამ, ის ათ ნაბიჯსაც ვერ იფრენს, შენ კი ამასობაში ხელს მოიტეხ. კეტს მოისვრი, ხელებს იღლიებქვეშ ამოიდებ და ტკივილისგან ცეკვას და მოთქმას დაიწყებ. ,,ვაი -ვაი-ვაი-ვაი-ვაი’’. (კრიკეტის ბიტაზე მიანიშნებს) ეს უკეთესი იმიტომ კი არ არის, რომ ვიღაცამ თქვა ასე და არც იმიტომ, რომ პროფესიონალებმა პირი შეკრეს მინდორზე კეტებიანი ახალბედები არ შეუშვან. ის თავისთავად არის უკეთესი. თუ არ გჯერა დაარტყი ამით და ნახავ ბურთი სად აღმოჩნდება. (პიესას უწვდის) ,, - რა უცნაური ხართ, ბილი? რამდენი წლის ხართ? ოცის, მაგრამ სულით მოხუცი ვარ’’ ოჰ-ოჰ-ოჰ-ოჰ. (ხელნაწერს აგდებს, ხელისგულებს იღლიისქვეშ ამოიდებს და ხტუნვას იწყებს. ანი გულგრილად უყურებს. ბოლოს ჰენრი ჩერდება.) 
     ანი - მე შენ მეზიზღები.

     ჰენრი - მე კი შენ მიყვარხარ. მე მთლიანად შენი ვარ. შენ ჩემთვის ერთადერთი ხარ. არავის დავაჩაგვრინებ შენს თავს. ყველა თავდასხმისგან დაგიცავ.

     ანი - ჰენრი, ნუთუ შენ არაფრის გაკეთება არ შეგიძლია? 

     ჰენრი - და შენ რას მთავაზობ?

     ანი - ზედმეტი მოაშორე, ფორმა მიეცი.

     ჰენრი - ,,ზედმეტი მოაშორე, ფორმა მიეცი’’. რას? სასწაულმოქმედი ჰენრი!... გაიგე, რომ მას წერა არ შეუძლია. მე ყველაფრის ხელახლა გადაწერა მომიწევს.

     ანი - ჰოდა, გადაწერე.

     ჰენრი - არ შემიძლია.

     ანი - რატომ?

     ჰენრი - იმიტომ, რომ მისი ბურთები ბიტებზე უკეთესი არ არის. ომი - სარფიანი საქმეა  მდიდრებისათვის, პოლიტიკოსები მარიონეტები არიან, პარლამენტი - ფარსია, კანონიერება - თვალში ნაცრის შეყრაა, კერძო საკუთრება - ნაქურდალია. და ასე გვერდები ერთმანეთის მიყოლებით. მთლად ბანალური. შენი ბროუდი კი ღაღადებს, თითქოს კორტესი ოკეანის მიღმიდან  ინდიელების მოსაქცევად ჩავიდა. გმირები კი არ შეკრიბა, არამედ წყალწაღებული მახინჯები, მოხეტიალე ცირკი: შრომისმოყვარე პედანტი, ჭკუანაკლული ფილოსოფოსი, გულუბრყვილო კაცი, რომელიც ხვალ სამყაროს იხსნის...     
     ანი - მის ადგილზე რომ იყო, შეიძლება შენც ასე შეგეხედა საგნებისთვის.  
     ჰენრი - მაგრამ საგნები არსებობს კონკრეტული და აბსტრაქტული. მაგალითად, ყავის ფიალა. თუ მას შევაბრუნებ,   ჩემთვის  სახელური იკარგება. გადავაყირავებ და ღრუ ქრება. თუმცა ფიალა რეალურად მაინც არსებობს. თავისი ღრუთი და სახელურით.  სხვა საქმეა პოლიტიკა, კანონები, პატრიოტიზმი. ესენი ფიალაც კი არ არიან. მხოლოდ ადამიანის აზრით არიან შექმნილი და მისით ცოცხლობენ. არაფერი რეალური მათში არ არის. აბა ცადე ისინი ხელში დაატრიალო, გადააყირავო, ნორმალური ფიალასავით, ცადე რაღაც შეცვალო მათში - ჯერ იმედები გაგიცრუვდება, შემდეგ გაბრაზდები, აქედან კი ძალმომრეობამდეც აღარ არის შორს. თუ ამის შესახებ წინასწარ გეცოდინება, ფრთხილად, რბილად იმოქმედებ, მაშინ შეიძლება რაღაც მართლა შეირხეს ადამიანების გონებაში და პოლიტიკა და კანონებიც ადამიანური გახდეს. და თუ ამას დროზე ვერ გაიგებ, თუ ცრურწმენებზე უარს არ იტყვი, შეცდომები გარდაუვალია.

     ანი - ყველაფერი, რაც ახლა თქვი, მხოლოდ შენი აზრია.

     ჰენრი - მართალია.

     ანი - შენ არ ითვალისწინებ ვინ დაწერა ეს პიესა, რისთვის, სად...

     ჰენრი - მართალია. არ ვითვალისწინებ. შეიძლება ბროუდის მართლა უსამართლოდ მოექცნენ, არ ვიცი, მაგრამ ამას მნიშვნელობა არა აქვს. ლიტერატურაში ის - დათვია. შეუძლებელია დაეხმარო ადამიანს, რომელსაც მიაჩნია, რომ ნებისმიერი რედაქტორი აუცილებლად ცენზორია, რომ დემონსტრანტს უფლება აქვს ქვები ისროლოს, რომ ცათამბჯენების აშენება არ შეიძლება - ეს თურმე სოციალური ძალმომრეობა ყოფილა. ასეთი ხალხი ნებისმიერ მიუკერძოებელ აზრს პროვოკაციად თვლის, ორატორს აწყვეტინებენ, სრულიად უმიზეზოდ - სიტყვის თავისუფლების უფლებით სარგებლობენ.  მთელი მათი აბდა-უბდა, რაღაც უბადრუკი სიტყვებითაა შეკოწიწებული. ისინი ხომ არაფერში არ არიან დამნაშავე.  მხოლოდ გულგრილად, ზუსტად აღნიშნავენ კონკრეტულ საგნებს. სიტყვებიდან, თუ მათ ფრთხილად მოეპყრობი, თითქოს ისინი აგურებიაო, შეიძლება ხიდი ააგო გაუგებრობის და ქაოსის უფსკრულზე. მაგრამ დამტვრეული აგურიდან ვერაფერს ვერ ააშენებ, ბროუდი კი სიტყვებს კუთხეებს ამტვრევს. მე მწერალს წმინდანად არ ვთვლი, მაგრამ სიტყვები ჩემთვის წმიდათა წმიდაა. ისინი პატივისცემას იმსახურებენ. შეარჩიეთ საჭირო სიტყვები, განალაგეთ ისინი როგორც საჭიროა და სამყაროში რაღაც შეიცვლება. ბავშვები კი თქვენს ლექსებს თქვენი სიკვდილის შემდეგაც კი წაიკითხავენ.
     ანი საბეჭდ მანქანასთან მიდის, მისგან ფურცელს ამოიღებს და კითხულობს.   
     ანი - ,,კადრი სამოცდაცხრამეტი. მეთაურის ნაკვეთურში. ზადეკი ეკრანს უყურებს. პირდაპირ მაყურებლის თვალწინ იშლება მწვანედ მბზინავი ლაზერული ზარბაზანი. ფართო პლანით გამოჩნდება ზადეკის პირქუში ჩაცინება. ,,აი ისინი. ვატყობ, რომ ყველაფერი გეგმის მიხედვით წავა’’. ისმის კრონკის ხმამაღლა ნათქვამი სიტყვები: ,,კურსი დაიჭირე, ზადეკ’’.
     ჰენრი - (აწყვეტინებს) ეს ლიტერატურა კი არ არის, კინოა. ნახატები. და საერთოდ ეს არ ითვლება: ფულის შოვნაა საჭირო  შარლოტასთვის ალიმენტის გადასახდელად. აი გაყვება იმ თავის არქიტექტორს და მაშინ დავწერ ნამდვილს.

     ანი ფურცელს ხელს უშვებს და ის ისევ საბეჭდ მანქანაში ეშვება.
     ანი - პიესა კი ჩემთვის არა და არ დაწერე, ხომ?

     ჰენრი - არ დამიწერია. თუმცა კი, ვეცადე. დიდი ხანია ასეთი გულისრევის შეგრძნება არ მქონია, როგორც ახლა მაქვს. თუმცა გუშინაც არ ვიყავი ბევრად უკეთ. ნუ გაბრაზდები. გლაზგოში წამოვალ შენთან ერთად. შენ დაუკრავ: ,,როცა ის მეძავი არ იყო’’, მე კი კრონკის და ზადეკის შესახებ შევთხზავ. 

     ანი - მე გლაზგოში არ მივდივარ. 

     ჰენრი - მე კი გეუბნები, რომ მიდიხარ.

     ანი - მე კი გეუბნები, რომ - არა! ბროუდის პიესაზე ვიმუშავებთ! მე ასე მსურს, მე! გესმის? მე! თუ ამას  მნიშვნელობა არ აქვს, ჰენრი?

     პაუზა

     ესე იგი უარს ამბობ? ჰო, რა თქმა უნდა, შენ ხომ წუნია ხარ, აზიზი. ჰოდა მოუსმინე იმ შენს ნატიფ მუსიკას და განვითარდი სულიერად (ჩართავს ჰენრის რადიომიმღებს, რომელიც მაგიდაზე დევს. ხმადაბლა ისმის პოპ-მუსიკა. ანი კარისკენ მიემართება.) ჰენრი - (სასოწარკვეთილი) და რაში გჭირდება ეს ბროუდი? შეგიყვარდა თუ რა ხდება? ანი მისკენ შებრუნდება და უყურებს. ჰენრი ხვდება, რომ შეცდომა დაუშვა. ჩათვალე, რომ არაფერი მითქვამს.
     ანი - ძალიან დაგვიანებულია უკვე. (გადის). 

                                                             სცენა მეექვსე

                                                             ანი და ბილი

     ანი ფანჯარასთან ზის მატარებელში და გატაცებით კითხულობს წიგნს. გამოჩნდება ბილი, შეჩერდება და მას უყურებს. ანი მას ვერ ამჩნევს, ბილის ხელში ელვა შესაკრავიანი დიდი ჩანთა უჭირავს. შოტლანდიური აქცენტით ლაპარაკობს.
     ბილი - მაპატიეთ, ეს ადგილი დაკავებულია?
     ანი - (თვალებს ოდნავ ასწევს) არა.

     ბილი მის პირდაპირ ან გვერდით ჯდება და ჩანთას დებს. ანის უყურებს.

     ბილი - ხელისუფლებაში ფაშისტები არიან, მატარებლები კი მაინც აგვიანებენ. 

     ანი მას შეხედავს, წამოიყვირებს და უკან გადაიწევა.

     ანი - ღმერთო ჩემო, როგორ შემაშინე! (მას სიხარულით და გაკვირვებით მიჩერებია) რა სულელი ხარ.
     ბილი ნორმალურად, აქცენტის გარეშე ლაპარაკობს.

     ბილი - გამარჯობა.

     ანი - არ ვიცოდი, რომ შენც მოდიოდი.

     ბილი - მოვდივარ... როგორ ხარ?

     ანი - არა მიშავს. ესე იგი შენ წაიკითხე?
     ბილი - ბროუდის პიესა? წავიკითხე.

     ანი - და რას იტყვი?

     ბილი - წერა არ შეუძლია.

     ხანმოკლე პაუზა.
     ანი - ვიცი. მაგრამ მე მომეჩვენა, რომ ეს როლი შენთვის არის.

     ბილი - ჰო, რაღაცის გაკეთება შეიძლება. შენ თვითონაც ხომ ითამაშებ?

     ანი - იმედი მაქვს. პიესას, რა თქმა უნდა, დამუშავება სჭირდება. მადლობა, რომ წაიკითხე.

     ბილი - რაიმე ხომ არ დავაშავე რომ ჩამოვჯექი? ხელს ხომ არ გიშლი?
     ანი - ოდნავაც არა.

     ბილი - არ არის აუცილებელი მელაპარაკო.

     ანი - კარგი, შეწყვიტე. ყველაფერი ნორმალურადაა.

     ბილი - თავს როგორ გრძნობ?

     ანი - მეშინია. მე ყოველთვის მეშინია. ყოველ ჯერზე ვფიქრობ: აი ახლა ყველა მიხვდება რა მსახიობიც ვარ.
     ბილი - მაშინ უკეთესი იქნება გლაზგოში მიხვდნენ, ვიდრე სახლში.

     ანი  - კიდევ ვინმე მოდის ჩვენთან ერთად?

     ბილი - არა, მხოლოდ ჩვენ ვართ მთელ მატარებელში.

     ანი - მე ვგულისხმობ ჩვენი მსახიობებიდან თუ მოდის ვინმე.

     ბილი - არ ვიცი. ბევრი თვითმფრინავით მოდის.

     ანი - მე კი მატარებლით გადავწყვიტე.

     ბილი - და მეც. იმიტომ, რომ შენ გადაწყვიტე ასე.

     ანი - (მის მზერას იჭერს) ბილი ...

     ბილი - და შენ რა გაიფიქრე, როცა მე დამინახე?

     ანი - როდის, ახლა?

     ბილი - არა, პირველად.   
     ანი - გავიფიქრე: ,,ღმერთო ჩემო, მთლად ნორჩია’’.

     ბილი - (შოტლანდიური აქცენტით) ,,მაგრამ სულიერად მე მოხუცი ვარ’’.

     ანი - ჰო, კარგი, კარგი.

     ბილი - ეს მე უნდა მეშინოდეს. შენ ხომ შესანიშნავად თამაშობ.

     ანი - მე კი როგორღაც არ მომწონს. 

     ბილი - სამაგიეროდ მე მომწონს.

     ანი - მე შენზე უფროსი ვარ.

     ბილი - ამას არა აქვს მნიშვნელობა.

     ანი - ბევრად უფროსი. უფრო დედასავით გამოვიყურები შენს გვერდით, ვიდრე დასავით.

     ბილი - არა უშავს, მაინც სისხლის აღრევა გამოდის. და, გარდა ამისა, მე ყოველთვის მომწონდა ჩემზე უფროსი ქალები.

     ანი - იცი რა, ბილი, შეწყვიტე ჩემთან ფლირტი....

     ბილი - და რატომ?

     ანი - იმიტომ, რომ მაინც არაფერი გამოგივა. დამიჯერებ?

     ბილი - არა. ეს ძალიან ცუდია?

     ანი - იცოდი, რომ ამ მატარებლით მივდიოდი?

     ბილი - (თავს უქნევს) დაგინახე რომ ჯდებოდი. ვიფიქრე ვიპოვი, როცა დავიძვრებით მეთქი.

     ანი - დიდხანს გიფიქრია.
     ბილი - დაცდა მომიწია სანამ კონტროლიორი ჩაივლიდა. მე პირველი კლასის ბილეთი არ მაქვს. 

     ანი - და ახლა რომ აქ კონტროლიორმა შემოიხედოს რას იზამ? 

     ბილი - ვეტყვი, რომ შენ ჩემი დედიკო ხარ. და შენ თვითონ როგორ მოხვდი პირველი კლასის ვაგონში?

     ანი - ჩავჯექი და მორჩა. მეც სხვა ბილეთი მაქვს.

     ბილი - მისმინე, კლასობრივი სისტემის მიმართ შენი დამოკიდებულება როგორია?

     ანი - მატარებლებთან დაკავშირებით გულისხმობ თუ საერთოდ?

     ბილი - საერთოდ. ხომ იცი, პირველი კლასით მგზავრობა...   
     ანი - არავითარი სისტემა არ არსებობს. ადამიანები თვითონ პოულობენ თავიანთ მსგავსებს. გამაერთიანებელი შეიძლება სხვადასხვა რამ იყოს: რელიგია, სამუშაო, სწავლა. იქმნება დიდი და პატარა ჯგუფები. ისინი ერთმანეთში იხლართებიან, ერთმანეთში ირევიან ... აქ ვერავის დაადანაშაულებ... ეს ზოგადკულტურული მოვლენაა. კლასები და სისტემები  არაფერ შუაშია. სინამდვილეში ეს ყველაფერი არ არსებობს. მხოლოდ იმაზეა დამოკიდებული შენ როგორ უყურებ ამას. შენი აღქმა როგორია. 
     ბილი - გენიალურია, ეშმაკმა დალახვროს! ადამიანები კლასობრივი სისტემის წინააღმდეგ ბრძოლას თავს სწირავენ, შენ კი მისი განადგურება ასე იოლად მოახერხე.      
     ანი - საქმე ის არის, რომ...

     ბილი - მაგრამ შენი სიმართლის აღიარება მხოლოდ პირველი კლასის კუპეში ჯდომისას შეიძლება.

     ანი - იცი რა, მე...

     ბილი - სად ამოიკითხე ეს? ნუთუ შენ თვითონ მოიფიქრე? მე მგონი ბროუდიც კი ამაზე უკეთესია. რაღაცას  მიედ-მოედება, მაგრამ გრძნობ, რომ მართალია. შენ კი თითქოს სწორად ლაპარაკობ, მაგრამ აშკარაა, რომ სისულელეს ამბობ.
     ანი - თუ ასეა მის პიესაში თამაშზე უარს რატომ ამბობ?

     ბილი - მე უარი არ მითქვამს. ვითამაშებ, თუ შენ მიიღებ მონაწილეობას.
     ანი - ესე იგი მხოლოდ ჩემთვის? არ ღირს.   
     ბილი - და მისთვის რა, სულერთი არ არის?   
     ანი -  შენ ხომ თქვი, რომ მას წერა არ შეუძლია.  
     ბილი - ისე წერა არ შეუძლია, როგორც შენი ქმარი წერს. მაგრამ შენი ქმარი ხომ პირველხარისხოვანი მწერალია.

     ანი - მასხრად იგდებ ჰენრის?
     ბილი - არა. ,,ბანქოს სახლი’’ ვნახე და ვფიქრობ, რომ ის კარგი პიესაა.
     ანი - ჰენრის ძალიან გაუხარდებოდა ამის მოსმენა.
     პაუზა

     ბილი - რატომ ბრაზობ?

     ანი - შენ უბრალოდ ბავშვი ხარ. დროა გაიგო, რომ არ შეიძლება ქმრის დაცინვა, როცა გინდა მის ცოლს მოაწონო თავი. გაითვალისწინე მომავლისთვის.

     ბილი -              ,,ფიქრშიაც კი ვერ გავბედავ შენს წყენინებას, დაო.
                               კრძალვა და შიში  შენს მიმართ
                               გულს მიკუმშავს და სულს მიდაგავს. 
                               შენ კი როგორ გეძინა,დაო’’?
        ანი - ,,შესანიშნავად, ძმაო’’.

     ბილი - ,,მე კი რაღაც სენი მღრღნის და ვგრძნობ, რომ საფლავში ჩამიტანს’’.

     ანი - ,,ღმერთმა დაგიფაროს, შენ ხუმრობ,  ჩემო საყვარელო ძმაო’’.

     ბილი - ,,ერთი რამ მითხარ - არ გეზიზღები’’?
     ანი - ,,მეზიზღები? სულაც არა’’...

     ბილი - ,,განა შენ უბედური ტანჯულისადმი შეცოდების გრძნობა არ გამოძრავებს?’’

     ანი - ,, შენ მართლა ავად ხომ არ ხარ ძმაო’’?
     ბილი - ,,შენ ხარ მიზეზი ჩემი სენისა. 

                   ძველი პოეტები იუნონას მშვენიერ ხატებას ასხამდნენ ხოტბას. 

                   შენ კი ღვთაებრივი სილამაზით,
                   თვით საოცარი ქალღმერთის ელვარებას ჩრდილავ’’...

     ანი - შესანიშნავია!

     ბილი - ,,წამიერად შენი თვალები 

                   ვარსკვლავებივით აელვარდა, 

                   პრომეთეს ცეცხლივით აგიზგიზდა.

                   ეს ნაზი ალი თვით ცივ კლდეს გაჰკვეთს გულისგულამდე’’.

     ანი - ეს მთლად ისეთი არ არის.

     ბილი - ,,ნაზ ღაწვებზე ვარდის სიწითლე

                     ლილისფერს შორის მიმობნეული,

                     ეს ტუჩები წმინდანსაც კი რომ აცდუნებენ,
                     ხელები ვნებას თვით განდეგილში გააღვიძებენ’’.

     ანი -       ,,მშვენიერი ხარ ჩემო ბიჭო’’!
     ბილი -   ,,აი მიყურე’’.

     (კითხვის დროს სულ უფრო მეტად კარგავს თავს. დგება, მკერდზე პერანგს მოიღეღავს)

     ანი - შეწყვიტე. (ნერვიულად მიმოიხედავს)
     ბილი - (მთელი ხმით) ,,აი, ჩემი მკერდი: ხანჯლით გაჰკვეთე ის და

                                               და ჩემს გულში ამოიკითხე  სიმართლე,

                                               ყოველ ჩემს სიტყვას რომ მსჭვალავს’’.

     ანი - შეიშალა ...

     ბილი -                             ,,ნუთუ უარყოფ შენ სიყვარულს

                                               ამქვეყნად უერთგულესი მსახურისა’’ ...
     ანი - კარგი, გეყოფა! ...

     ბილი -                             ,,სიკვდილის მყრალი სუნთქვა

                                               შევიგრძნე ტანჯული სულით...

                                               ოჰ, ანაბელა, უნუგეშოა მონა შენი’’...

     ანი - ბილი!

                                                         სცენა მეშვიდე   
                                                    ჰენრი, შარლოტა და დები

     მისაღები ოთახი მეორე სცენიდან, მაგრამ ფირფიტების გარეშე. შარლოტა რაღაცას ეძებს გაზეთიდან ამონაჭრების და პროგრამების გროვაში. კართან უზარმაზარი ზურგჩანთა დევს. დები სიგარეტს ეწევა.

     ჰენრი - დიდი ხანია ეწევი?

     დები - საუკუნეა. ჯერ კიდევ სკოლიდან მოყოლებული. მე და ტერი საქვაბურში ვაბოლებდით. 

     ჰენრი - საქვაბეში.
     დები - საქვაბეში? შენ დარწმუნებული ხარ? სიტყვიდან ,,ქვაბი’’.

     ჰენრი - ერთი შეხედვით შენ ხარ მართალი, მაგრამ სინამდვილეში - მე. სკოლაში სიარულის საფასურს იმიტომ გიხდიდი, რომ შენი თანდაყოლილი უმეცრება გამოესწორებინათ და ლათინური და მშობლიური ენა ესწავლებინათ შენთვის.
     შარლოტა - მე კი ვფიქრობდი, ქალიშვილად დიდხანს დარჩენილიყო.

     ჰენრი - განათლებულ ქალიშვილად. Virgo syntacta.

     დები - ამაოდ დაიკარგა შენი ფულები, ჰენრი! ტერისგან ქალწულად ვერ დააღწევ თავს.
     ჰენრი - სველი პირსახოცივით ნუ მიფრიალებ მაგ შენს აღფრთოვანებას ემანსიპაციით. უკეთესია ის მითხრა: მასწავლებლებმა თუ იცოდნენ იმ არამზადას შესახებ?
     დები - ის თვითონ არის მასწავლებელი. ლათინურს ასწავლის. 

     ჰენრი - აი თურმე რა...
     შარლოტა - ის ხომ ქალიშვილობას მაინც გამოეთხოვებოდა ცხენების ჭენებისგან.
     ჰენრი - ეს არ ითვლება.

     შარლოტა - სულელო, ნორჩი მხედრები ქალიშვილობას ცხენზე ჯდომისას არ კარგავენ.

     ჰენრი- ზუსტად! ჟოკეი!

     შარლოტა - სწორედ ამიტომ არის ის ფეხმოქცეული. სულ ამხედრებულია - ან ცხენია მის ქვეშ, ან მხედარი.
     ჰენრი - გეუბნებოდი მე შენ - აუხსენი შენს ქალიშვილს რა სახიფათოა შემთხვევითი კავშირები-მეთქი.    
     დები - გალიფეში  შემთხვევით არაფერი არ ხდება.მეტისმეტად დიდი დრო სჭირდება მის გახდას.
     ჰენრი - გიმეორებ, დაანებე ამ ნართაულებს თავი.
     შარლოტა - არა! ვერ ვიპოვე...  ასი წლის წელი გავიდა მას შემდეგ. მაგრამ თვალთმაქცობის გარეშე ვიტყვი - მე მაშინ დებიზე ცოტა უფროსი მაინც ვიყავი.

     ჰენრი - და რა მნიშვნელობა აქვს ვინ განასახიერებდა ჯიოვანის იმ შენი მეძავი ანაბელას გვერდით?

     შარლოტა - რა საშინელებაა, რომ პარტნიორის სახელი დამავიწყდა. 

     ჰენრი - არაფერია, მას ალბათ შენი სახელი დაავიწყდა.

     შარლოტა - მაგრამ უმანკოება ხომ მაშინ მე დავკარგე და არა მან?

     დები - ნუთუ პირდაპირ სცენაზე?

     შარლოტა - თავს ნუ ისულელებ. საპასუხისმგებლო გასტროლები, ბრიტანეთის თეატრალური საბჭოს მიერ მოწყობილი... ყველაფერი ზაგრებში მოხდა. სასტუმროში.

     დები - გარყვნილების სახლში?
     შარლოტა - დაე ეს თეატრალური საბჭოს სინდისზე იყოს.

     ჰენრი - გოგონებო, ჩვენ გვინდოდა ოჯახური პრობლემები განგვეხილა ...

     შარლოტა - მაგალითად რომელი?

     ჰენრი - მაგალითად ის, რომ ჩვენი ქალიშვილი აპირებს ხელიდან ხელში გადავიდეს.

     დები - რა ხელიდან ხელში გადასვლა. მე ლაშქრობაში ვაპირებ წასვლას.

     შარლოტა - მართალია. არ არის დრამატიზება საჭირო, ჰენრი.
     ჰენრი - მე მაქვს ამის უფლება. 
     შარლოტა - ვხვდები რასაც ვგულისხმობ.
     ჰენრი - მე მისი მამა ვარ.

     შარლოტა - ძალიან კარგად მესმის შენი.    
     ჰენრი - მისთვის ჯერ კიდევ ადრეა ლაშქრობაში წასვლა მამაკაცთან ერთად. 

     შარლოტა - ჩემი აზრით კი, ჯერ კიდევ ადრეა ლაშქრობაში მარტო წასვლა... არაფერია საშიში. მისი კავალერი ძალიან  სასიამოვნო ადამიანია (ძებნას წყვეტს და ქაღალდების მთელი დასტა კარისკენ მიაქვს). (დების) თუ ის ჩემი აბაზანაში ყოფნისას მოვა, მაშინვე არ წახვიდეთ. მე დამელოდეთ. (გადის).

     ჰენრი - და რაზე უკრავს ის?  
     დები  გაკვირვებული უყურებს.

     დედამ თქვა, რომ ის მუსიკოსია.

     დები - აჰ, ჰო, ... არღანზე.

     ჰენრი - მოხეტიალე მეარღნეა?

     პაუზა.
     კარგი მუსიკოსი კი ყოფილა.
     დები - ბაზრობებზე უკრავს.

     ჰენრი - საქანელებსა და კარუსელებს შორის? 

     დები - ,,სიყვარულის გვირაბებთან’’. ანი როგორ არის?

     ჰენრი - გლაზგოშია.  
     დები- ნუ ღელავ, ჰენრი. მე ბედნიერი ვიქნები.

     ჰენრი - ბედნიერი? და შენი აზრით ბედნიერი ადამიანი ვინ არის?   
     დები - თუ საღამო წვიმიანი არ არის, მე სავსებით ბედნიერი ვარ.
     ჰენრი - ოჰ, ღმერთო ჩემო, რა უტვინო თაობაა! მთელი თქვენი ფილოსოფია თქვენს მაისურებზეა აღბეჭდილი.  ადამიანი ბედნიერი უცებ არ ხდება. უცებ მხოლოდ ამინდი იცვლება. ბედნიერება კი არ არის წვიმა, არ არის მზე...

     დები - აბა რა არის?

     ჰენრი - ეს წონასწორობაა. სწორედ მისი ძებნაა საჭირო.

     დები - და შენ ბედნიერი ხარ, ჰენრი?

     ჰენრი - ნუ მიძახი ასე. ჯობია მამა დამიძახო. მამა და დედა ...

     დები - ძველი კარგი დრო გაგახსენდა? როგორ არის ,,ევერლიზი’’, ,,სერჩერზი’’? მოხუცი ელვისი როგორ არის?

     ჰენრი - ის გარდაიცვალა.

     დები - ვიცი.  ამას არ გეკითხები. მას ისევ აღმერთებენ?

     ჰენრი -  ის დიდად არასდროს არ მიყვარდა. ,,ყველა ფორმაშია’’ - ეს იყო მისი უკანასკნელი ღირებული სიმღერა. თუმცა ყველა ხელოვანის ბედი ხომ ასეთია.

     დები - რომ ბოლოს კვდება?
     ჰენრი - ხალხი ამბობს, რომ მისი ადრე შექმნილი რაღაცები უკეთესი იყო.
     დები - და შენთან დაკავშირებითაც ასეა? მაშინ გასაგებია...

     ჰენრი - შენ რა, ჩემი უკანასკნელი პიესა არ მოგეწონა?

     დები - ,,ბანქოს სახლი’’? ის ხომ არაფრის შესახებ არ არის? ყველაფერი იმის გარშემო ტრიალებს მთავარმა მოქმედმა პერსონაჟმა ქალმა ვიღაცასთან სარეცელი გაიყო თუ არა. წარმოგიდგენია რამხელა განსხვავებაა! ღალატი არქიტექტორების ოჯახში. კიდევ ერთხელ...

     ჰენრი - ეს პიესა ტანჯვის გავლით თვითშემეცნებაზეა...

     დები - ჩემი აზრით კი იმაზეა ვის ვისთან ძინავს. თითქოს ვიღაცასთან დაძინება ღალატს ნიშნავდეს.

     ჰენრი - ასეა მიჩნეული.

     დები - მიჩნეული ისიცაა, რომ თუ ქმრის გარდა არავისთან გძინავს, მისი ერთგული ხარ. რომ ყველა ურთიერთობა იმაზე ჰკიდია იყო სექსი თუ არ იყო. შესაძლებლობათა ფანტასტიური დიაპაზონი! ფერთა უფართოესი დიაპაზონი! ჰენრიკ იბსენის მიერ დამკვიდრებული - უღალატა თუ არ უღალატა? რატომ ენიჭება ამას ასეთი მნიშვნელობა?
     ჰენრი - მე  საიდან უნდა ვიცოდე?

     დები - იმიტომ, რომ სიყვარულისგან საიდუმლოს ქმნიან. თორმეტი წლის ასაკში მე ლამის შეპყრობილი ვიყავი. ყველგან სექსი მელანდებოდა. ლათინურშიც კი. ლექსიკონი იწყებოდა სიტყვით ,,meretrix’’ - გარყვნილი. სიტყვა იდუმალ არომატს აფრქვევდა, ძლიერს, თითქოს ძმარიაო - აკრძალული სამყაროს მწველი სუნთქვა. და არა ის თქვენი მოსაწყენი ,,amo, amas, amat’’. ამ მხურვალებით იყო გაჟღენთილი ყველაფერი: ისტორია, ფრანგული, ხელოვნება, ბიბლია, პოეზია, მიწერ-მოწერა მეგობრებთან, თამაში, მუსიკა. ყველგან სექსი მეფობდა, მაგრამ არა ბიოლოგიაში. სექსი მასშიც იყო, მაგრამ სხვა, არა ის, ნამდვილი, რომელშიც არის იდუმალება, ბიწიერება და აღტაცება - ყველაფერი რაც მეზმანებოდა და რაც მასში სინამდვილეში არ იყო... მე ის საქვაბეში გამოვცადე და სწორედ ბიოლოგიური აღმოჩნდა. სიყვარული - ეს სხეულების შერწყმაა და არა სულების.
     ჰენრი - ძალიან ნუ გაგიტაცებს ეს.   
     დები - რა? 
     ჰენრი - დაწყობილ-დალაგებული, დამაჯერებელი, ბოდვა. სოფისტიკა! ფრაზა მოხერხებული გამოდის, მრგვალი, თითქოს ზუსტად მორგვის მსგავსი, მაგრამ ბოლოს ვერ უპოვი. აზრს ვერ გამოიტან. ლამაზია, მაგრამ სრული სიცრუეა, სიყალბე. სიტყვებთან - ღმერთო, დაიფარე ისინი, სიფრთხილე უნდა გამოიჩინო. ავიღოთ მაგალითად მტკიცება: ,,სიყვარული - ეს ვნებების თამაშია’’. სიტყვების ჟონგლირებით კიდევ ათობით ასეთ მარგალიტს მიიღებ. ისინი უბრალო დაყოფით მრავლდება და ტექსტი განმეორებადი ერთეულების მინიმუმისგან იგება - შლიაგერების ავტორები შურისაგან კვდებიან. სიყვარული - ეს ვნებების თამაშია, ვნება - ეს სასიყვარულო თამაშია, თამაში - ეს სასიყვარულო ვნებაა, სიყვარული - სათამაშოა, თამაში - ვნებაა, სიყვარულობანას ნუ თამაშობ, ვნების გათამაშება მიყვარს...
     დები - (აწყვეტინებს) კარგი რა, ნუ გაუტიე...
     ჰენრი - ჰო, იცი, პირველად როდის შევიგრძენი განსაკუთრებული სიმწვავით, რომ მთელი სამყარო  არაფერია რომელიღაც ქალთან შედარებით?
     დები - მამა, შენ საბეჭდ მანქანას არ უზიხარ. ცოტა უფრო მარტივად რა. ესე იგი, როცა შენ პირველად შეგიყვარდა...

     ჰენრი - მაშინ მივხვდი რას ნიშნავს ბიბლიური სიტყვა ,,შეცნობა’’, როცა მას ხორციელ სიყვარულთან დაკავშირებით ვიყენებთ. ,,მათ ერთმანეთი შეიცნეს’’. ის კი არა, რომ სხეული შეიცნეს, არამედ სხეულის საშუალებით  სულ ბოლომდე გაეხსნენ ერთმანეთს, თავიანთი სულები მიანდეს ერთმანეთს. ყველაფერი დანარჩენი ეს უკვე ჩვენი გარეგნობაა,  ნიღბებია, და მას ხედავს ყველა. ჩვენ ვაფრქვევთ სიხარულს, მწუხარებას, რისხვას, ბედნიერებას - ყველაზე, ვინც ჩვენს გარშემოა. მეგობრებზე და ნათესავებზე - სინდისის წამიერი ქენჯნით, და სხვებზე, შესაძლოა მთლად უცნობებზე.  საყვარლები, კაცები და ქალები, ასევე თავიანთი მრავალი სახიდან ერთ-ერთს გვიჩვენებენ. მხოლოდ ცოლ-ქმარია ერთმანეთთან ბოლომდე გახსნილი. და რა არის იქ, ბოლოში, ფსკერზე. რა დაგრჩა, როცა საკუთარი თავი კარტივით დაარიგე - ბოლო კარტამდე? დარჩა სწორედ ის ცოდნა, ღრმა, სრული, ჭეშმარიტი - ცოდნა სულისა სხეულის გავლით. შენ შეიცნობ საყვარელ ადამიანს და ის შეგიცნობს შენ. ამაზე მაღალი და ამაზე წმინდა ამქვეყნად არაფერი არ არის. თუ შენ ამდენად იცნობ ადამიანს, მაშინ წარმოუდგენლად მდიდარი ხარ. ხურდა ფულს მუჭ-მუჭა ფანტავ. დაე შენმა საყვარელმა ილაზღანდაროს, იცინოს, ვისთანაც უნდა, ჩურჩულს მიაყურადოს, ფეხშიშველმა იცეკვოს ვიღაცის მაგიდებზე. დაე ვითომც გახსნილი იყოს ყველას მიმართ. სულელებო - ეს ხომ არაფერს არ ნიშნავს. შენ ხომ მთავარი კარტი გაქვს და სანამ ის ხელში გიჭირავს, მშვიდად ხარ, გაწონასწორებული ხარ, ხალისიანი. მაგრამ წავიდა ეს კარტი და ცხოვრება ტანჯვად იქცევა. ყველაფერს ზიზღით უყურებ, ყველაფერი აუტანელ ტკივილს გაყენებს, - ფანქარი, მანდარინი, რეკლამა - ნებისმიერი საგანი თითქოს მავთულითაა დაკავშირებული ტვინთან და წარმოსახვა იმავ წამს აღიგზნება, როგორც კი ლამპაში ძაფი გავარვარდება. მტკივნეული...

     პაუზა

     დები - ესე იგი ანის ვიღაც ჰყავს?

     ჰენრი - რამდენადაც მე ვიცი, არა. მადლობა რომ მკითხე.

     დები - მაპატიე.

     ჰენრი - ნუ ნერვიულობ. ეს წვრილმანია.

     დები - მე კი არა შენ ნუ ნერვიულობ. მონოპოლია კარგია კოლონიალურ პოლიტიკაში და არა სიყვარულში.   
     ჰენრი - ოჰ, ღმერთო ჩემო. ისევ ერზაც-ფილოსოფია. აი მიქელანჯელოს რომ პოლისტიროლისგან გამოეძერწა...   
     დები - იცი, ჰენრი შენი უბედურება საიდან მოდის?

     ჰენრი - საიდან?

     დები - იქიდან, რომ ლათინურის მასწავლებელს საქვაბეში არ დაჰყავდი.

     ჰენრი - სამაგიეროდ მე გამოცდა ჩავაბარე.

     დები - მხოლოდ ლათინურში.

     კარის ზარი რეკავს.

     მე მინდა გთხოვო...

     ჰენრი - რა?

     დები - ნუ გახვალ იქ. კარგი?

     ჰენრი - რა, ასე ცუდია?

     დები - არა, უბრალოდ მას შენი ეშინია.
     ჰენრი - ღმერთო!

     შემოდის შარლოტა საცურაო ხალათში. თავი შეიძლება პირსახოცით ჰქონდეს წაკრული. ხელში ღია ბარათების დასტა უჭირავს.     
     შარლოტა - ათი ღია ბარათი მარკებით  და მისამართით. შენ მე კვირაში ერთხელ - ღია ბარათი. მე კი შენ - ათი დოლარი. ბარათს არ გამომიგზავნი - ფულს ვერ მიიღებ. (დების ბარათებს უწვდის).
     დები - მადლობა, შარლოტა. (კოცნის).

     დროებით, ჰენრი.

     ჰენრი - ოჰ, ჩემო ქალიშვილო! მიიღე ჩემი ლოცვა და რამდენიმე უკანასკნელი დარიგება. 

     დები - მორჩა, მამა. დრო აღარ მაქვს. წავედი. (კოცნის)

     დები ზურგჩანთაას იღებს და გადის. შარლოტა უკან გაჰყვება. ჰენრი შარლოტას დაბრუნებას უცდის.

     შარლოტა - მოვიშორეთ ჭაკი ცხენი თავიდან. 

     ჰენრი - მუსიკოსი ... ის ჯერ ჩვიდმეტი წლისაც არ არის. 

     შარლოტა - მაშინ, ზაგრებში, მეც ჩვიდმეტის ვიყავი.

     პაუზა.

     ანი როგორ არის? შენ მიდიხარ გლაზგოში პრემიერაზე?

     ჰენრი - მათ ჯერ კიდევ ორი კვირა უნდა ექნეთ რეპეტიციები.
     შარლოტა - ჯიოვანის როლს ვინ თამაშობს?

     ჰენრი - წარმოდგენა არა მაქვს.

     შარლოტა - შენ ეს არ გაინტერესებს? 

     ჰენრი - რატომ უნდა მაინტერესებდეს?

     შარლოტა - არა, ჰენრი, შენ უბრალოდ არაჩვეულებრივი ხარ. აი ყველა ასე რომ მსჯელობდეს ,,რატომ უნდა მაინტერესებდეს’’. ჩემში ყოველთვის აღშფოთებას იწვევდა ეგ შენი უშფოთველობა. მაშინაც კი, როცა იმ იტალიურ პორნოფილმში გადაღებაზე დავთანხმდი, შენ წარბიც არ შეგიხრია. აბა რა, იტალიური კინო ხომ მაღალ ხელოვნებად ითვლებოდა. ჰოდა აი ჩანს, როგორი ბებერი ვარ უკვე. დების ავსტრალიური ფილმები მოსწონს ყველაზე მეტად. წარმოგიდგენია? მათ არა მხოლოდ კენგურუს, არამედ საინტერესო ფილმების გადაღებაც ისწავლეს.    
     ჰენრი - შენ, როგორც ყოველთვის, თემიდან გადაუხვიე.

     შარლოტა - ჰოო? ჰოდა აი რა ... მე მაშინ გადავწყვიტე: რადგან ჩემი ღალატი  არ გაღელვებს, ესე იგი შენც წაღმა-უკუღმა მღალატობ. იმ დროს კი, როცა მივხვდი, რომ შენ უკანასკნელი რომანტიკოსი ხარ ამქვეყნად, მეტისმეტად  გვიან იყო. ჩემს საქციელს უკვე მართლა აღარ ჰქონდა არავითარი მნიშვნელობა. და არც ახლა აქვს.
     ჰენრი - ჰო, თუ არა აქვს ... თქვი მაინც რამდენი ...ეეე, - დაახლოებით რამდენი?

     შარლოტა - ცხრა.

     პაუზა

     ჰენრი - ბიჯოს ...

     შარლოტა - შენ მხოლოდ ერთი გყავდა.მაგრამ განა შეიძლება შედეგების შედარება?

     ჰენრი - ნუთუ ცხრა?

     შარლოტა - თავმოყვარეობა შეგელახა?
     ჰენრი - გამიკვირდა. მე ვფიქრობდი, რომ ქორწინებაში არის ერთგვარი შეთანხმება, ერთგულების იდეა.

     შარლოტა - არავითარი იდეა არ არსებობს. არის გარიგება. და ყოველ ჯერზე მისი განახლებაა საჭირო. შენ ფიქრობ ერთხელ იღებენ ურთიერთვალდებულებას და მორჩა? ფეხქვეშ ბეტონის ფილაა, რომელიც ყველაფერს გაუძლებს, ნებისმიერ სიმძიმეს. ვალდებულია გაუძლოს. და შენ აღარავის არაფერს აღარ უმტკიცებ. არ გჭირდება კვლავ და კვლავ მისი დაპყრობა.   შეგიძლია  უგულებელყო ის, დასცინო, ან საკუთარ თავში ჩაიკეტო.  ფეხქვეშ ხომ სამუდამოდ შეურყეველი ბეტონია. სიბრძნის ჭა, რა თქმა უნდა, არც მე ვარ, შენ კი სრული იდიოტი ხარ.
     ჰენრი - ჰოდა ვიღაც უფრო ჭკვიანს ნახავ. წარმატებას გისურვებ.

     შარლოტა - მეც, ასევე. დალევა გინდა?

     ჰენრი - არა, გმადლობთ.  შენი მეგობარი როგორ არის? მგონი არქიტექტორი უნდა იყოს.

     შარლოტა - მიიღო რისი ღირსიც იყო. მოკლედ დავშორდით ... მე მას ჩემი უბედურების არქიტექტორი შევარქვი.
     ჰენრი - და რა დააშავა ასეთი?
     შარლოტა - საზიზღარი მესაკუთრეა. გასტროლებიდან  შინ დავბრუნდი, სულ რაღაც რამდენიმე დღით დღით ვიყავი წასული და ის მეკითხება: ,,რატომ წაიღე ის პატარა ჩაჩი’’? წარმოგიდგენია, სააბაზანოში ჩემს პატარა კარადაში უქექია. როცა იქ ვერ იპოვა, მთელი ბინა გადააქოთა თურმე, მთელი ჩემი ნივთები. და მე ვეღარ მოვითმინე. 

     ჰენრი - მაინც რა უთხარი?   
     შარლოტა - რომ ჩაჩი მე არ წამიღია. როგორც იყო ჩემთან ერთად, ისე წამომყვა. ის კი მეუბნება ,,დურაგელის’’ კბილის პასტაზე რას იტყვიო. აღარ ვიცოდი რა მეპასუხა.
     ჰენრი - ხელი უნდა მიგერტყა შუბლზე და გეთქვა: ,,პასტა! მე კი მიკვირდა კბილის ჯაგრისიდან თმა რატომ მოძვრებოდა’’.

     შარლოტა - (იცინის) გენიალურია! ამის სადღეგრძელო უნდა დავლიოთ!

     ჰენრი - (თითქოს ჭიქა უჭირავს. ხელს მაღლა სწევს). თქვენი ჯანმრთელობისა იყოს. (დგება).

     შარლოტა - უნდა წახვიდე?

     ჰენრი - ჰო, უკვე დროა.   
     შარლოტა - (თავით საწოლ ოთახზე მიანიშნებს)  ხომ არ შევსულიყავით?

     ჰენრი - არა, არა.

     შარლოტა - დაგველია მაინც.

     ჰენრი - (იღიმება) არა, არ გეწყინოს.

     შარლოტა - გაიხსენე რას ვამბობდი.

     ჰენრი - რის შესახებ?

     პაუზა   
     ა-ა... იდეის ერთგულება არა... მხოლოდ გარიგება. პრობლემა ის არის, რომ  ამას არ ვეთანხმები. მირჩევნია იდიოტი ვიყო. მე მომწონს მაგალითად ასეთი შეთანხმება:  ,,გიყენებ, იმიტომ, რომ გიყვარვარ.  და შენც გამომიყენე, რადგან მე  მიყვარხარ. რაც არ უნდა გააკეთო  - ზედმეტი დალიო, ვიღაცასთან დაიძინო, საკუთარ თავში ჩაიკეტო,  წონასწორობიდან გამოხვიდე - ყველაფერი წინასწარვეა ნაპატიები. მე მთლიანად შენი ვარ, მე სამუდამოდ შენი ერთგული ვარ. გიყვარდეს ადამიანი, ნიშნავს ის მისთვის ყველაზე უარეს წუთებშიც გიყვარდეს. თუ ეს რომანტიკაა, დაე ყველაფერი რომანტიული იყოს: სიყვარული, მუშაობა, მუსიკა, ლიტერატურა, ქალწულობა და მისი დაკარგვა.

     შარლოტა - შენ თვითონ ჯერ კიდევ ყმაწვილი ხარ.  

     ისმის წყნარი მუსიკა, რომელიც მერვე სცენის დამთავრებამდე არ წყდება.
                                                                      სცენა მერვე

                                                                     ანი და ბილი

     ისინი თეატრალურ კოსტუმებში არიან გამოწყობილი. ერთმანეთს ეხვევიან და კოცნიან. 

     დეკორაციების გარეშე

     ბილი - ოჰ, ანაბელა, დაო კი არა,
                   სიყვარულო - კიდევ უფრო ამაღლებულო,

                   ნუ გაწითლდები,

                   ღვთაებრივო მშვენიერებავ, 

                   იყავ ამაყი იმის ცოდნით

                   რომ შენს ხელშია  მთრთოლვარე გული,
                   და თვით სიცოცხლე 

                   უმორჩილესი შენი ძმისა’’.

     ანი -     ,,სანაცვლოდ მას ჩემს სიცოცხლეს ვანდობ,
                   ალმური მიწვავს ღაწვებს მწველი დანაკარგისგან, 

                   მაგრამ გულში კი ბედნიერება ჰყვავის’’. 

     ბილი - ,,მაოცებს მართლაც უმანკოებად წოდებული

                   ამ მშვენიერი სათამაშოს დაკარგვას რომ ასე უფრთხიან,

                   აი დაკარგე, და  იგივე ხარ’’...

     ანი - ,,ახლა  ნება გაქვს,

              შეგიძლია ილაპარაკო’’.

     ბილი - ,,მუსიკოსი ხომ უდაბნოში არ დაუკრავს’’.  
     ანი - ,,გარყვნილო ყბედო,

               აბა,  თქვი რამე’’!

     ბილი - ,,შენ ამის გამო კოცნა მოგიწევს ჩემთვის იცოდე’’...
     ანი - (წყნარად) ბილი. (პასუხად მას მართლა კოცნის).

                                                  სცენა მეცხრე

                                                  ჰენრი და ანი.

   მისაღები ოთახი. ჰენრი მარტო ზის და არაფერს არ აკეთებს. პირველი და მესამე სცენის დასაწყისს ჰგავს.

     ისმის როგორ აღებენ შემოსასვლელ კარს გარედან. ჰოლიდან ანი გამოჩნდება. პალტო აცვია, ხელში ჩემოდანი და პატარა საგზაო ჩანთა უჭირავს.   
     ანი - გამარჯობა, მე მოვედი. (ჩემოდანს და ჩანთას იატაკზე დებს, ჰენრისთან მიდის და კოცნის.)
     ჰენრი - გამარჯობა.

     ანი პალტოს იხდის.

     ჰენრი - აბა, როგორ არის საქმეები?   
     ანი - ფინალი კარგი იყო - ერთი ქალი დარბაზში ცუდადაც კი გახდა. ბილი ხანჯალზე  აგებული ჩემი გულით გამოვიდა  და ყველამ ამოიხვნეშა. (პალტო ჰოლში გააქვს, ბრუნდება და საგზაო ჩანთასთან მიდის).
     ჰენრი - მეგონა შენ მაშინვე ბრუნდებოდი უკან 
     ანი ჩანთიდან პატარა კაშკაშა ფერის პაკეტს იღებს - ეტყობა საჩუქარს.

     ანი - და შენ რას საქმიანობდი? სცენარის საქმე როგორ მიდის? (ჰენრის საჩუქარს უწვდის. წამიერად  კოცნის).
     ჰენრი - მე მეგონა ღამის მატარებლით მოდიოდი.

     ანი - და რა მოხდა?

     ჰენრი - ნერვიულობა დავიწყე - რაიმე ხომ არ შეემთხვა-მეთქი...

     ანი - არაფერი არ შემმთხვევია. ისადილე?

     ჰენრი - არა. ესე იგი, გამოდის, რომ  დილის მატარებელს გამოყევი?

     ანი - ჰო, ჰო. ახლა მე წავალ და სადილისთვის რაღაცას შევაკოწიწებ. (სამზარეულოსკენ მიდის და მალე უკან ბრუნდება) როგორ აგირევ-დაგირევია ყველაფერი. მისის ჩემბერლენი არ მოდიოდა?

     ჰენრი - მე სასტუმროში დავრეკე.

     ანი - როდის?

     ჰენრი - გუშინ საღამოს. მითხრეს გაემგზავრაო.
     ანი - მართლა? (ჩემოდანი საწოლ ოთახში გააქვს). 

     ჰენრი გაუნძრევლად ზის. ანი უკუსვლით, უჩემოდნოდ გამოდის სასტუმრო ოთახში. 

     ღმერთო ჩემო, ჰენრი, ჩვენ რა, გაგვძარცვეს? შენ რას აკეთებდი?

     ჰენრი - შენ სად იყავი?

     ანი - ღამის მატარებელში. თვითონაც არ ვიცი დილის მატარებელი რატომ ვთქვი. როგორღაც წამომცდა. სასტუმროში მართლა არ ვყოფილვარ. თეატრიდან - პირდაპირ სადგურში. 

     ჰენრი - მატარებელმა დააგვიანა?

     ანი - თუ გინდა ბილეთს გაჩვენებ.

     ჰენრი - შეიძლება სულაც ზოოპარკში იყავი.
     ანი მის მზერას მშვიდად და გულგრილად პასუხობს. 

     ჰენრი - ვისთან ერთად?

     ანი - არ გინდა. შენ ხომ ასეთი არ ხარ.

     ჰენრი - არა, ასეთი ვარ.

     ანი - მაგრამ მე არ მინდა. ეს დამამცირებელია.

     ჰენრი - მე შენს დამცირებას არ ვაპირებ.

     ანი - შენ საკუთარ თავს ამცირებ. საკუთარ თავს. (პაუზა) მე დასის ერთ-ერთ წევრთან ერთად ვიმგზავრე. ჰიუსტონის სადგურში ვისაუზმეთ. ის მატარებელს ელოდა. მე დავრჩი და ვისაუბრეთ. შემდეგ კი სახლში მოვდივარ და ჩემგან ანგარიშს ითხოვენ - სად ვიყავი და როგორ ვიყავი. ორწელიწადნახევარია ცოლ-ქმარი ვართ და უცებ ასეთი დაკითხვა. 

     ჰენრი - შენ ღამის მატარებლით ჩამოდი და მთელი დილა ჰიუსტონის სადგურზე გაატარე?

     ანი - ჰო.

     ჰენრი - იმ მსახიობთან ერთად? 

     ანი - ჰო. შეიძლება წავიდე? (შებრუნდება)

     ჰენრი - როგორ გეძინათ? 

     ანი - შემობრუნდება და მას ცარიელი, არაფრისმთქმელი თვალებით უყურებს. 

     ჰენრი -  მასთან  გეძინა?

     ანი - მე... რაა? რა მნიშვნელობა აქვს? შენ მაინც არ დაიჯერებ და  გაიტანჯები იმის მიუხედავად ვცრუობ თუ არ ვცრუობ..
     ჰენრი - და შენ იცრუებდი?

     ანი - არ ვიცი, შეიძლება.

     ჰენრი - გეძინა მასთან?

     ანი - არა. დაიჯერე? კარგი, წავალ, დავალაგებ.

     ჰენრი - იცი რას ვეძებდი?

     ანი - არა. და იპოვე?
     ჰენრი - ვერა.    
     ანი შებრუნდება, რომ საწოლი ოთახისკენ წავიდეს. 

     ჰენრი - ბილი იყო, ხომ?

     ანი - ( ისევ უკან შემობრუნდება) რატომ ბილი?

     ჰენრი - მე ვიცი, რომ ის იქნებოდა. ბილი, ბილი, ბილი. დროდადრო გამოხტება ხოლმე ეს სახელი  სასხვათაშორისოდ, მაგრამ ადგილს ვერ იმკვიდრებს,   კომპიუტერის  ვირუსივით. გაიელვებს ბილი, გაქრება ბილი, გაიელვებს ბილი, გაქრება ბილი. აბა, მელაპარაკე. მაპატიე რაც გითხარი.    
     ანი - ყველაფერი თავის ადგილზე უნდა დაგებრუნებინა და მე ვერც შევნიშნავდი. 

     ჰენრი - არაფრის დაბრუნება არ შეიძლება. ვერ დააბრუნებ. მოდი ვილაპარაკოთ. მე ისეთივე ვარ, როგორც შენ და ვიცი ეს როგორ ხდება. სიყვარულში  თავიდან - ზუსტად მუხლუხოსავით ხარ. იმ შენს ერთადერთს, შენთვის განკუთვნილ ფოთოლს ეკვრი, ხარბად ღრღნი, შემდეგ კი, ეს გაგივლის. შენ გაკვირვებული ხარ:  თითქოს სხვა არავინ არ გჭირდება იმის, იმ ერთადერთი ქალის გარდა და უცებ მეორეს ხვდები, არცთუ ყველაზე ლამაზს და გარდა ამისა ვიღაცის ცოლს. მაგრამ აშკარაა, ცხოვრება სხვანაირად რომ წარმართულიყო თქვენ ერთად იქნებოდით. ასეთი რამ ყველას მოსდის. ხომ მართალია, ანი? გული უფრო სწრაფად გიძგერს. ოთახში შედიხარ და რაღაც მასში გამოგეხმაურება, იგრძნობა რაღაც მოძრაობა, თითქოს ფარდა შეირხაო. თქვენს შორის არაფერი არ არის, ფიქრების დონეზეც კი - მაგრამ ჰაერში გაბნეულია შესაძლებლობა და არ შეიძლება არ გამოხატო, რომ შენ ეს არ გამოგრჩენია. შემხვედრ ნაბიჯს დგამ, სრულიად უმანკოს, მაგრამ ისეთს, დაპირებას რომ მალავს, შეხვედრისას ერთმანეთს ეხვევით, კოცნით. ჩვეულებრივი ამბავია. ახლა ხომ მისალმებისას ყველა ასე იქცევა.  აქედან კი სულ ერთი ნაბიჯი რჩება ... ასე რომ? ბილი?

     ანი - ჰო.

     ჰენრი - მე შენ მიყვარხარ.

     ანი - მე კი - შენ. ასე რომ არ იყოს, ახლა აქ არ ვიქნებოდი.

     ჰენრი - ჰოდა მითხარი ...

     ანი - მიყვარხარ.

     ჰენრი - ეს არა.

     ანი - არა, ეს. ყველაზე მნიშვნელოვანი.

     ჰენრი - სხვა რამეც მნიშვნელოვანია.

     ანი - არა.
    ჰენრი - ჩემთვის მნიშვნელოვანია. იყო - ეს იგი, იყო. უკეთესია სიმართლე იცოდე, ვიდრე იტანჯო.  სხვაგვარად  მუშაობას ვერ შევძლებ. 

     ანი - ნუ მაშანტაჟებ.
     ჰენრი - ერთი მეც შემეკითხე.
     ანი - არასდროს არ მიკითხავს.

     ჰენრი - არაფერიც არ ყოფილა.

     ანი - იყო და თანაც როგორ...

     ჰენრი - შენს წარმოსახვაში.   
     ანი - რა განსხვავებაა. სულ ცოტა, მთელი პირველი წლის განმავლობაში ორმოცდაათ წლამდე ასაკის კარგი გარეგნობის ყველა ქალის მეშინოდა. მათიც კი, ვისაც შენ ჯერ კიდევ არ იცნობდი.

     ჰენრი - მაგრამ შენ გონს მოეგე. 

     ანი - გონს კი არ მოვეგე, ამაზე ფიქრი შევწყვიტე. დავასკვენი, რომ რადგან შენ ჩემთან ხარ, ესე იგი თვითონ გსურს ეს. შენ ხომ არავინ გაძალებს. დანარჩენი კი ჩემთვის სულერთია.

     ჰენრი - ჩემთვის კი - ასე არაა.
     ანი (მკვეთად) მე უკვე გითხარი. მე და ბილიმ მთელი დილა სადგურთან ახლო მდებარე კაფეში გავატარეთ, ამიტომ სახლში მაშინვე ვერ მოვედი. მატარებელთან დაკავშირებით კი ვიცრუე, ბილისთან საუბრის შესახებ რომ არაფერი მეთქვა - ესეც ხომ ეთგვარი ღალატი იყო... მაგრამ შენ მხოლოდ ერთი რამ გინდა იცოდე: ვიწექი თუ არა მასთან
     ჰენრი - ჰო. და რა, იწექი?
     ანი - არა.

     ჰენრი - და გინდოდა?

     ანი - ჰენრი, ღვთის გულისათვის!   
     ჰენრი - შენც მკითხე, თუ გინდა.

     ანი - მე შენს პირად ცხოვრებას პატივს ვცემ.

     ჰენრი - მე საიდუმლოებები არ მაქვს. უარს ვამბობ მათზე. შენ - გინდოდა?
     ანი - საკუთარი ღირსების გრძნობა მაინც არ გაქვს?

     ჰენრი - გასაგებია. ჩემს ადგილზე შენ სხვანაირად მოიქცეოდი. მე კი არ მჯერა ღირსეული ქცევების, კეთილშობილი საუბრების. ,,ამანდა, შენი საყვარელი როგორ არის’’? ,,დღეს მაგარ ფორმაში იყო, ჩარლზ, და შენი საყვარელი როგორაა’’?... არა, მე მჯერა მშფოთვარე სულისა, ცრემლებისა, ტკივილისა, თავდავიწყებისა, საკუთარი ღირსების დაკარგვისა... სიშიშვლის მჯერა. არ იფიქრო, უზრუნველად იცხოვრო, - ეს იგივეა, რომ არ გიყვარდეს. მაგრამ თქვი - იყო ხომ? ხომ იყო?
     ანი - არ იფიქრო, უზრუნველად იცხოვრო - რა შუაშია აქ ეს? საყვარელი რომ გამეჩინა საფიქრალი უკვე აღარაფერი მექნებოდა. არც დანაშაულის გრძნობა მექნებოდა, არც სინდისის ქენჯნის. 

     ჰენრი - არ გექნებოდა? და ძირითადად რაზე ლაპარაკობდით?

     ანი -  ბროუდიზე.    
     ჰენრი - ჰო, რა თქმა უნდა. ასეც ვფიქრობდი.

     ანი - ბილის სურს მის პიესაში ითამაშოს.

     ჰენრი - და შენ და ბილი კიდევ როდის შეხვდებით ერთმანეთს?

     ანი - ის წავიდა. ხელშეკრულება აქვს დადებული სხვა სპექტაკლთან დაკავშირებით. მაგრამ  შევპირდი, რომ შევხვდები. მე მინდა მისი ნახვა.

     ჰენრი - შესანიშნავია. როდის? მეც წამოვალ.  წინააღმდეგი ხომ არ იქნები?

     ანი - რატომ უნდა ვიყო. წავიდეთ. თვალი არ უნდა მომაცილო, ჰენრი.
     ჰენრი - და როდის შეხვდები?

     ანი - ალბათ შაბათ-კვირას.

     ჰენრი - სად?

     ანი - გლაზგოში.

     ჰენრი - ბილი შენთან ერთად გლაზგოდან ჩამოვიდა და შემდეგ მაშინვე უკან გაემგზავრა?
     ანი - ჰო.

     ჰენრი - და მე საკუთარი ღირსების გრძნობა უნდა შევინარჩუნო? იცი რა, არ გამოდის.  ერთი რაღაც ავიკვიატე და სხვა რამეზე ფიქრიც კი არ შემიძლია.  
     ანი - ასე არ შეიძლება. მოძებნე საკუთარ თავში რაღაც ადგილი, სადაც მე არაფერს წარმოვადგენ და მას ჩაეჭიდე. სხვაგვარად შენ არაფერი გექნება ისეთი, რის გამოც უნდა შეგიყვარონ.  რა უყავი ნივთებს, ტანსაცმელს... და რაც ყველაზე მთავარია - საკუთარ თავს. საშინელებაა!... ეს უბრალოდ შენ აღარ ხარ. მე კი - შენ მიყვარხარ.
     ჰენრი - იცი რა, ამ შაბათ-კვირას დაკავებული ვარ. მე ვფიქრობ ყველაფერი კარგად იქნება.

     ანი - გმადლობთ. (საწოლი ოთახისკენ მიდის)
     ჰენრი - ბილი რას ამბობს ბროუდის პიესის შესახებ?

     ანი - რომ მას წერა არ შეუძლია. (გადის)

     ჰენრი პაკეტიდან  საჩუქარს იღებს - შოტლანდიურ, კუბოკრულ შარფს.

                                                               სცენა მეათე

                                                                ბილი და ანი

     ანი მატარებელში კითხულობს.

     ბილი ანის გ ვერდით თავისუფალ ადგილთან მიდის. შოტლანდიური აქცენტით ლაპარაკობს. ხელში საკვოიაჟი უჭირავს. დიალოგი გაძლიერებულად, მიკროფონებიდან ისმის.  
     ბილი - მაპატიეთ, ეს ადგილი დაკავებულია?

     ანი- არა.

     ბილი - წინააღმდეგი ხომ არ იქნებით?

     ანი - ჩვენ თავისუფალ ქვეყანაში ვცხოვრობთ.

     ბილი ჯდება. 

     ბილი - თქვენ ასე მიგაჩნიათ?

     ანი - რა?

     ბილი - თქვენ მიგაჩნიათ, რომ ეს თავისუფალი ქვეყანაა?

     ანი არ პასუხობს.

     შორს მიდიხართ?

     ანი - ლონდონში.

     ბილი - ესე იგი ბოლომდე.

     ანი წამოიწევა, გადაჯდომას აპირებს. 

     ბილი - იკითხეთ, იკითხეთ. ხელს აღარ შეგიშლით.

     ანი - გმადლობთ. (თავისუფალ ადგილზე გადაჯდება)

     ბილი - მე ბილი მქვია.

     ანი დუმს.    
     შეიძლება ერთი შეკითხვა დაგისვათ?

     ანი - მერი.

     ბილი - მერი, შეიძლება ერთი შეკითხვა დაგისვათ?

     ანი - ერთი.
     ბილი - ლონდონში როდის ჩავალთ?

     ანი - თუ არ დავაგვიანებთ, ორის ნახევარზე.

     ბილი - მერი, მე თქვენ მუსოლონი მომაგონეთ. იცით მის შესახებ რას ამბობდნენ? ,,მართალია ის ფაშისტია, მაგრამ...

     ანი - არა ... ეს ის არ არის  ... ეს ძველი ტექსტია.
     ბილი - (ოდნავ ისმის მისი გინება) მაპატიე, როჯერ ...

     როჯერის ხმა - კარგი, ამოვჭრათ.

     ანი - საიდან, როჯერ, თავიდან?

     როჯერის ხმა. დაიცადეთ ერთი წუთით.

     განათება იცვლება. ტელესტუდიაში გადაღობილი ადგილი ჩანს. ანი დგება. გადის. ბილი უკან მიჰყვება. რაღაცას გადაულაპარაკებენ ერთმანეთს, შემდეგ  ანი თავის ადგილზე ჯდება, ბილი კი რჩება - დაბნეული, გარიყული. ჩანს, რომ ორივეს უჭირს. წამის შემდეგ სინათლე ქრება.
     ჰენრი მარტოა, უსმენს ბახის ,,არიას სიმებისთვის’’.

                                                      სცენა მეთერთმეტე
                                                          ჰენრი და ანი

     საწოლი ოთახიდან ანი გამოჩნდება. ის ჩაცმულია, წასვლას აპირებს, ჩქარობს.

     ჰენრი (მას დაინახავს. დაჟინებით) მოუსმინე...

     ანი - მეჩქარება, მაგვიანდება.

     ჰენრი - ეს ძალიან მნიშვნელოვანია. გთხოვ.

     ანი - ჰო, რა მოხდა.

     ჰენრი - მოუსმინე.
     ანი - ხვდება, რომ ის მუსიკას გულისხმობს. უსმენს.

     ეს ვისია?

     ანი - (კმაყოფილი)  მოგწონს?

     ჰენრი - ძალიან. 

     ანი - ეს ბახია, გილოცავ.

     ჰენრი - თაღლითი!

     ანი - რაა?

     ჰენრი - მან ეს მელოდია მოიპარა.

     ანი - ვინ, ბახმა?   
     ჰენრი - ჰო, ,,პროქიულ ჰერემიდან’’. ყოველი ნოტი! მაგრამ უფრო უარესი ის არის, რომ მოპარვაც კი ვერ მოუხერხებია ხეირიანად... მოიცადე, ახლა ორიგინალს დავდებ. (ფირფიტსაკრავისკენ მიემართება). 
     ანი კმაყოფილია, მაგრამ უნდა წავიდეს, ჰენრისთან მიდის.
     ანი - ნაყოფიერ შრომას გისურვებ.  
     სწრაფად კოცნის მაგრამ ჰენრი კოცნას ახანგრძლივებს. ის ლაპარაკობს, თუმცა  ადრინდებურად ფიქრებით თითქოს სხვაგან არის.

     -ჰენრი - შენც ასევე.
     ანი - დღეს გადაღების უკანასკნელი დღეა. ხომ არ შემოივლიდი?

     ჰენრი მხრებს იჩეჩს.

     კარგი, როგორც გინდა.

     ჰენრი - მე ვინ ვარ ასეთი...  თანაავტორი-მოჩვენება...

     ტელეფონი რეკავს

     ანი - თუ ტელევიზიიდან რეკავენ, უთხარი, რომ  უკვე გასული ვარ.
     ჰენრი (ყურმილში) ის უკვე წავიდა ... ეე ...(ანის მიმართავს) შენი მეგობარია.

     ანი ყოყმანობს. 

     წადი თუ მიდიხარ. 

     ანი ყურმილს იღებს.

     ანი - (ყურმილში.) ბილი? ჰო. რაა? ჰო, რა თქმა უნდა. ცოტა დამაგვიანდება. აბა ნახვამდის ... კარგი. (ყურმილს დებს) მე შენ მიყვარხარ. გესმის?
     ჰენრი - მთლად არა.

     ანი - მიგაჩნია, რომ ჩემი საქციელი ლამაზი არ არის?

     ჰენრი - არა. ალბათ მე თვითონ ვარ დამნაშავე. მეტისმეტად დაკავებული ვიყავი საკუთარი თავით, კარი ღია დავტოვე...
     ანი - ჰოდა მე ზღურბლს მიღმა აღმოვჩნდი ბუმბულივით. მაგრამ მე დავბრუნდები.
     ჰენრი - ჩემი გულისთვის? არ არის საჭირო. მე შენ ძალით არ დაგაბრუნებ. ეს არც  შემიძლია და არც მინდა. როგორღაც სულელურად ხდება. როგორც კი გავბრაზდები, შენ მეუბნები, რომ დაბრუნდები... რა გაეწყობა. შევეცდები მეტად აღარ გავბრაზდე და შესაცოდებელი არ გავხდე. ეს მოსაწყენია, საზიზღრობაა. მაქსის როლი ხომ არ უნდა ვითამაშო, შენი ყოფილის. გახსოვს ,,ცუდად ვარ, გიყვარდე მე’’. არ არის კარგი. ცუდი გემოვნებაა. და შედეგი? ვიქნები ამაყი, რქებდადგმული ქმარი. ეს ძნელია, მაგრამ შესაძლებელია. შევეჩვევი აზრს, რომ ჩვენ თანამედროვე წყვილი ვართ. არ მოვიტყუებით, არ ვიქნებით ფარისევლები - ჩვენ ხომ ამაზე მაღლა ვდგავართ. ,,მონოპოლია კარგია კოლონიალურ პოლიტიკაში, მაგრამ არა სიყვარულში’’. 
     ანი - ძალიან გთხოვ შეწყვიტო.   
     პაუზა.

     ჰენრი - მთელი უბედურება ის არის, რომ მე საკუთარ თავში ვერ მიპოვია ადგილი, სადაც შენ მნიშვნელოვანი არ ხარ. მე ხომ მხოლოდ იმიტომ ვწერ, რომ შენი ღირსი ვიყო და ვიშოვო შენთან ერთად ცხოვრებისთვის საჭირო ფული. რათა შეგვეძლოს ისე ვიცხოვროთ. ვიცხოვროთ არა ისე, როგორც შენ გინდა, არამედ ისე, როგორც მე მინდა, მაგრამ შენთან ერთად. შენს გარეშე მე არაფერი არ მინდა. კონსერვებს შევჭამდი და ჭუჭყიანი ხალათით ვივლიდი... ასე კი წინდებს ყოველდღე ვიცვლი, ფულს ვშოულობ, ბროუდის გაუგებარ ბოდვას გასაგებად ვაქცევ.   დაე ბროუდიც მწერლად ითვლებოდეს. თუმცა ციხიდან მას ჯერჯერობით არ უშვებენ. შეიძლება მსაჯულებმა სიყალბე იგრძნეს - რაღაც არანამდვილი, როგორც მეძავის სიყვარულში. Meretrix…
     ანი - არ უნდა გაგეკეთებინა ეს თუ გრძნობდი, რომ  არასწორია.   

     ჰენრი - მაგრამ შენ ხომ მიგაჩნდა რომ ეს სწორია. მე არ შემიძლია ერთდროულად ორი ზნეობრივი სისტემით ვიცხოვრო. მე შენი ავირჩიე. სწორია ის, რასაც შენ თვლი, რომ სწორია. და ის, რასაც შენ აკეთებ - სწორია. და ის, რისკენაც ილტვი - სწორია. ხომ იყვნენ კერპთთაყვანისმცემლები, რომლებიც ჩარლი ჩაპლინს ეთაყვანებოდნენ? სხვა თეოლოგიებზე უარესი არ არის. მათ ჩაპლინი უყვარდათ. მე კი შენ მიყვარხარ.

     ანი - და ამის გამო  ყველაფერს მპატიობ? შენი აზრით მე ეგოისტი ვარ, ღორი, მაგრამ  გიყვარვარ და ყველაფერზე თვალს ხუჭავ. ხომ ასეა ჰენრი? მადლობა, მაგრამ ეს ასე არ არის. ბევრად უფრო ადვილი იქნებოდა მე რომ მართლა ეგოისტი ვიყო. ბილისთან ყველაფერი დამთავრებულია. მე ის არ მჭირდება. ბავშვი, რომელიც ვერაფრით ვერ იზრდება. იცი, მე ვგავარ ... რადარი რა არის? ყოველთვის მაინტერესებდა ...
     ჰენრი - რა?

     ანი - რადარი. მისგან ტალღები გამოდის, ხომ?   
     ჰენრი - არ მგონია ასე იყოს ...
     ანი - არა აქვს მნიშვნელობა. შენ მიხვდი?

     ჰენრი - რას უნდა მივხვდე? მიმართლებს ცოლებში! ვერცერთი მათგანი ვერ ახერხებს თავისი აზრის დალაგებულად გადმოცემას.   
     ანი - დამაცადე. იცი რა,  ეგოისტი სულაც არ ვარ. მე ტალღებსაც კი ვასხივებ. სიგნალებს ვუშვებ: ,,გათხოვილი ვარ. არავინ არ მჭირდება’’. ბილიმ კი სიგნალი ვერ დაიჭირა. რადარის ქვეშ ჩაყვინთა, მკვდარ ზონაში. სულელური თამაში მატარებელში და მეორე დღეს მე უკვე მისი დანახვა მსიამოვნებს. თითქოს შემიყვარდა კიდეც. რაღა ,,თითქოს’’... მართლა შემიყვარდა. მან შენ ვერ შეგცვალა, შენი შეცვლა შეუძლებელია, მაგრამ მე მომწონდა, რომ ის - უმცროსია, რომ  მოსწავლესავით მისმენს. შენ კი გვერდით არა ხარ... და ასე შემდეგ. ძალიან ვწუხვარ, რომ ტკივილი მოგაყენე. მაგრამ ეს განგებ გავაკეთე, იმიტომ, რომ რატომღაც ასე იყო საჭირო, თუმცა ახლა უკვე აღარ ვიცი რატომ, და ვგრძნობ, რომ სისულელეა, მაგრამ არ შემიძლია ასე ერთი ხელის მოსმით მივატოვო ბილი, ჩვენ ხომ საგასტროლო რომანი არ გვქონდა. ყველაფერი ისე არ ყოფილა და მეც არ ვარ ისეთი. მე მინდა, რომ მას აღარ დავჭირდე და მაშინ მეც აღარ დავზოგავ. ჯერ კი  - მიწევს ამის გაკეთება - მიწევს არჩევა, თუ ვის მივაყენო ტკივილი. და მე შენ გირჩევ, იმიტომ, რომ შენი ვარ.
     პაუზა.

     ტელეფონი რეკავს.

     შეიძლება მე უბრალოდ ხასიათი მაქვს ასეთი. 

     ჰენრი - (ყურმილში) როჯერ? ის წავიდა. ათი წუთის წინ. ჰო, ვიცი, ვიცი... არა, ჩემო საყვარელო. ნუ მელაპარაკები იმის შესახებ რა არის ,,არაპროფესიონალური’’! ნახევარი დღე დაკარგე როჯერ ომის მემორიალი რომ გადაგეღი მასზე ამწის ჩრდილით,  კარგი, იკივლე, თუ შენ ეს თავს უკეთესად გაგრძნობინებს... 
     ანი - (ყურმილს ართმევს და მასში ჩასძახის) ბოღმისაგან შარვალი არ დაკარგო, პროფესიონალო! (ყურმილს კიდებს, კარისკენ მიდის. უკვე გადის) დროებით.

     ჰენრი - ანი... (პაუზა) კარგი, წადი.

     ანი - შენ მე მჭირდები.

     ჰენრი -  ვიცი.

     ანი - ოღონდ არ გადამიყვარო. ძალიან გთხოვ...

     ჰენრი - არ გადაგიყვარებ. მაგრამ სიყვარულს ... სხვადასხვა სახე აქვს ... როდის დაბრუნდები?

     ანი - გვიან არა.

     ჰენრი  თავს უქნევს. ანიც პასუხად თავს უქნევს და გადის. ჰენრი ჯდება, შემდეგ დგება, დებს ფირფიტას - ,,თეთრზე თეთრი’’ ,,პროქიულ ჰერემის’’ შესრულებით - ბახის პიესის არანჟირებას. ჰენრი ღიმილით უსმენს ბახის აკორდებს. როცა სიმღერა იწყება ჰენრის სახიდან ღიმილი ქრება.
     ჰენრი -ოღონდ ეს არა, ძალიან გთხოვ, ოღონდ ეს არა. 

     სცენა ბნელდება. მუსიკა ისევ ჟღერს.

                                                             სცენა მეთორმეტე

                                                         ჰენრი, ანი და ბროუდი

     ჩაბნელებული სცენა. მუსიკას თანდათან ანის და ბილის შორის ჩაწერილი დიალოგი ცვლის. ბილი შოტლანდიური აქცენტით ლაპარაკობს.
     ბილის ხმა - დამელოდები?

     ანის ხმა - დაგელოდები.

     ბილის ხმა - დაე ყველაფერი შეიცვალოს, შენ კი დარჩი ისეთი, როგორიც ხარ. კარგი?

     ანის ხმა - კარგი. მე დაველოდები შენს შეცვლას და ყველაფრის შეცვლას. 
     ბილის ხმა - ამას შეიძლება დიდი ხანი დასჭირდეს. (იცინის). გავალ, დავაჩქარებ მათ. 
     ამ დროისთვის სინათლე, რომელიც თავიდან გამოჩნდა, როგორც ტელეეკრანის მკრთალი ანარეკლი, თანდათან ძალას იკრებს.

     მისაღები ოთახი. ტელევიზორი ვიდეოთი. ბროუდი მარტო ზის -  ოცდახუთი წლის ახალგაზრდა კაცი, იაფფასიანი კოსტუმით. ხელში ბოკალი უჭირავს, რომელშიც სუფთა  ვისკია. მისი ყურადღება ეკრანზეა მიპყრობილი.  თუმცა ძირითადად  ვიდეოს მოწყობილობა აინტერესებს. ტელევიზორის ხმა მიწყდება, საკნის კარი ჟღრიალით იხურება, ისმის ნაბიჯების ხმა, მუსიკა. ბროუდი ხმას დაუწევს. შემოდის ჰენრი, რომელსაც ხელში წყლის პატარა გრაფინი უჭირავს ბროუდისთვის - ვისკის გასაზავებლად. მაგიდაზე ერთი ბოთლი ღვინო და ორი ბოკალი დგას. თავის ბოკალი ჰენრის უკვე შევსებული აქვს, ანისთვის განკუთვნილი კი, ცარიელია.   
     ბროუდი - (შოტლანდიური აქცენტით ლაპარაკობს) კომფორტული რამეა ეს ვიდეო. დიდი ხანია რაც გამოვიდა?

     ჰენრი - აი როგორც კი შენ ჩაგსვეს, მაშინვე დაიწყეს მისი გამოშვება.

     ბროუდი - მხეცი მანქანაა. ჩემი პიესა ჩაიწერა...

     ჰენრი - ჰო.

     ბროუდი - და რა ღირს?  
     ჰენრი - ასე, რამდენიმე ასეული ფუნტი. გააჩნია, სხვადასხვანაირებია.
     ბროუდი - ერთი ცალი უნდა დავითრიო, როცა იქნება.   
     ჰენრი - აჯობებს ცოტა  მოიცადოთ, შეიძლება ისეთი გამოიგონონ, რომ პირდაპირ სასამართლო დარბაზიდან იწერდეს. და ახალი პიესის შეთხზვაც არ იქნება საჭირო...
     ბროუდი არაფრისმთქმელი გამომეტყველებით ჰენრის  უყურებს.

     ბროუდი - ანის კი კარგად გამოუვიდა.  უკვე ხანშია  შესული და ,,სამეფო თავშესაფრის როზის’’  ვერაფრით ვერ შეადარებ, მაგრამ რაც არ უნდა იყოს, ლამაზი ქალია. 

     ჰენრი არ პასუხობს. სამზარეულოდან ანი გამოდის. ლანგრით სოუსი, ნიგოზი და კიდევ რაღაც შემოაქვს. ლანგარს მაგიდაზე დებს. ჰენრი მას ღვინოს უსხამს.

     მე ვამბობ, რომ შენ კარგად გამოგივიდა.

     ანი - ოჰ, მართლა?

     ბროუდი - ესე იგი ის ლამაზი ტიპი მე განმასახიერებდა, ხომ?
     ანი - ჰო, საერთოდ...

     ბროუდი - მაგ კაცი შემთხვევით ჰომოსექსუალი ხომ არაა?
     ანი - არ მგონია. 

     ჰენრი ანის ჭიქას უწვდის. 

     მადლობა.

     ჰენრი - (ტელევიზორზე მიანიშნებს. ბროუდის მიმართავს) აბა, რას იტყვით?
     ბროუდი - მე ის ჩემი ნამდვილი სიტყვები უფრო მომწონს. ხომ არ გწყინთ?

     ჰენრი - არა.

     ანი - არაფერია, ყველაფერი უკეთესობისკენ...

     ბროუდი - შენ რა, გგონია, რომ  ციხიდან ამ პიესამ გამომათრია?

     ანი - არა, არ მგონია...

     ბროუდი - მე თვითონ მილიტარისტებმა გამომათრიეს.

     ჰენრი - ვერ გავიგე რას გულისხმობთ.
     ბროუდი - იმას  ვგულისხმობ, რომ თავდაცვაზე ნახევარი მილიარდს ხარჯავენ,  ციხეებისთვის კი ფული არ ყოფნით. საკანში სამი-ოთხ ადამიანს ტენიან ერთად. ციხეების უფროსები მოსამართლეებს ეუბნებიან: შეწყვიტეთ ციხეში ჩასმა და  დააჯარიმეთ მაგ  არამზადები. ისინი კი მაინც აწვებიან. საკანში უკვე ხუთ-ხუთია.  უფროსობას  შიშისგან მუხლები ეკეცება: ვაითუ ამბოხია? ზედამხედველებიც კი გაფიცულები არიან. და წავიდა: ,,მოგვეცით ფული ახალი ციხეებისათვის’’. - ,,არ შეიძლება ძმაო, ჩვენ ფულს იმისთვის ვხარჯავთ, რომ ადამიანები თავისუფალი იყვნენ და არა ციხეების შენებაზე’’. ჰოდა დაიწყეს პატიმრების გათავისუფლება. ხვდებით მუღამს? რაკეტებით, რომლებსაც მე ვაპროტესტებდი კაიძალი ფული იშოვეს. მე დაჭერილი აღარაფერში ვჭირდებოდით და გამომიშვეს! სიცილით მოკვდები. აბა ერთი კიდევ ჩამოასხი! (ანისკენ ცარიელ ჭიქას იწვდის)
     ხანმოკლე პაუზა. ჰენრი არ იძვრის.

     ანი - შენ თვითონ დაისხი. ნუ გერიდება. 

     ბროუდი ჭიქას ივსებს. 

     ბროუდი - დროზე ადრე ათავისუფლებენ.  მხოლოდ ჩვენს ბლოკში რვა გამოუშვეს. (ჰენრის) და ის - რა ჰქვია? - მწვავე სოციალური პიესები, მათ არ დაუწერიათ. ასე რომ,  თქვენთან ვალში არ ვარ.

     ჰენრი - თქვენ პრინციპი გაქვთ ასეთი. არავის არაფრისთვის მადლობა არ გადაუხადოთ. გამასპინძლებისთვისაც კი.

     ბროუდი - არა, რაც მართალია მართალია, თქვენ გვარიანად გაისარჯეთ. მიდექ-მოდექით. პიესა ტელევიზიების პატრონების გემოვნებას მოარგეთ...
     ჰენრი - ჰო, ასეა, რეჟისორებს თავისებური გემოვნება აქვთ. არ უყვართ პიესები, რომლებშიც გმირი რაღაც ერთ აზრზეა ჩაციკლული. ვერ იტანენ ფანატიკოსებს და დემაგოგებს. მათ მიაჩნიათ, რომ ტელევიზია სანახაობის ხელოვნებაა. (ანის მიმართავს, შეფიქრიანებული) და ეს ის არის?

     ბროუდი - ახლა სულელად ნუ გამომიყვანთ. ისიც გეყოფათ ჩემს პიესას რაც უყავით. მე ის ცხოვრებიდან გადავიწერე, სული ჩავდევი შიგნით, ეს კი... მოვიდა და ყველაფერი ინტელიგენტურად გადააკეთა, ჭკვიანურად. მე ფეხებზე გკიდივართ, თქვენ ანისთვის ცდილობდით, ჩემთვის კი არა. ვხედავ, ბრმა კი არ ვარ.
     ანი (ჰენრის მიმართავს) - არა, ეს ის არ არის.

     ბროუდი - მე ვარ, მე, ეშმაკმა დალახვროს! ისეთი, როგორსაც მატარებელში შეხვდი. შენ ხომ არ შეცვლილხარ ცოტა არ იყოს? 
     ანი - არა, ეს ის არ არის, (თავით ტელევიზორზე მიანიშნებს). იცი როგორი იყო, როცა მატარებელში შევხვდი? უმწეო და შეშინებული, პატარა ხბოსავით. სამხედრო ნაწილში, სადაც მსახურობდა, რაღაც შეემთხვა, ეტყობა ვიღაცას ვერ შეეწყო - და გამოიქცა. მე გამომელაპარაკა - მორიდებულად, დარცხვენილად. ,,სამეფო თავშესაფრის როზი’’-ში თამაშობდით, გიცანითო, მითხრა. საპროტესტო მარშთან დაკავშირებით პირველად ჩემგან გაიგონა. და, რა თქმა უნდა, ლონდონამდე გვერდიდან არ მომშორებია. ყველგან წამოვიდოდა ჩემთან ერთად, თუნდაც კუ-კლუქს კლანთან. დაღუპულთა მემორიალთან კი უცებ ჯიბიდან უზარმაზარ, ქრომირებულ-ზედაპირიან სანთებელა ამოიღო და საფეხურებით ყველაზე მაღლა აძვრა - გვირგვინთან... თავში მხოლოდ ერთი რამე უტრიალებდა - როგორმე შთაბეჭდილება მოეხდინა ჩემზე. საერთოდ, ერთგვარად ამ გასაჭირში ჩემს გამო ჩავარდა და მე უნდა გადამერჩინა...
     ჰენრი - ნეტავ ადრე გეთქვა მთელი სიმართლე ჩემთვის. ისეთ პიესას დავწერდი...

     ბროუდი - მისმინეთ, მე ჯერ კიდევ არ წავსულვარ აქედან. 

     ანი - აჰ, ისევ აქ ხარ? ჰოდა გამოცალე, ბილ.
     ბილი -  ჰოდა გამოვცლი (ჭიქას ცლის, წამოდგება) სოუსს კი ალბათ სხვა დროს გავსინჯავ.

     ანი - და რატომ ახლა არა? (ჯამს იღებს და სოუსს ბროუდის სახეში ასხამს. კორიდორში გადის, სწრაფად ბრუნდება და ბროუდის პალტო მოაქვს.)   
     ჰენრი დგება, ბროუდი კი ადგილზე რჩება. გულმოდგინედ იშორებს სოუსს ცხვირსახოცით.

     ჰენრი - ძალიან სასიამოვნო იყო თქვენი გაცნობა. იმდენი რამ გამიგონია თქვენს შესახებ...

     ბროუდი - მე არ მწყენია, ჰენრი ... ახლა გავსწორდით! მახსოვს ციხეში მოვიდა ჩემთან ცისფერი კაბით. პირდაპირ სუნთქვა შემეკრა ასეთი შორეული იყო, მიუწვდომელი, გეგონებოდა ისევ ეკრანზეაო... პირველად მაშინ შევიგრძენი ბოლომდე, რომ ციხეში ვიყავი. გესმით ალბათ ხომ...
     ანი კარებში დგას ბროუდის პალტოთი. ბროუდი პალტოს ართმევს და ისე, რომ ქალს არ შეხედავს, გადის. ანი გაყვება. შემოსასვლელი კარის დახურვის ხმა. ანი ბრუნდება.

     ჰენრი - არ ვიცი ის რა დღეში იყო, მაგრამ მე ძალიან შემეშინდა. შენსკენ ყველაფერი რიგზეა? (ანი თავს უქნევს). 

     ანი - და შენ როგორ ხარ?

     ტელეფონი რეკავს. ჰენრი ყურმილს იღებს.

     ჰენრი - გისმენთ. (ყურმილში, უცებ შეცბუნებული) ა, გამარჯობა. ანის გინდა დაელაპარაკო?
     ანი - მე არ მინდა
     ჰენრი - (ერთბაშად მშვიდდება) ფანტასტიურია, მაქს. (ანის მიმართავს) შენი ყოფილი ქმარია.  ცოლს ირთავს. (ყურმილში) გილოცავ. ვინ არის ის?

     ჰენრი და ანი მრავლისმეტყველ მზერას შეავლებენ ერთმანეთს. ანი ჰენრისთან მიდის ზურგიდან, მხრებზე ხელს შემოხვევს, მოღლილად ეკვრის. ჰენრი ტელეფონით საუბარს განაგრძობს.     
     ბრძნული გადაწყვეტილებაა. მსახიობი-ცოლი - უბედურებაა. მეორეჯერ ამას ვერ გადაიტან. ანი  კოცნის. ჰენრი ყურმილს ხელს აფარებს.     
     (ტელეფონში) მართლა? ნუთუ ამდენ ხალხში? 

     ანი - დავიღალე. მიშველე რამე.

     ჰენრი ყურმილს ხელს აფარებს.

     ჰენრი - დამშვიდდი, მე შენს გვერდით ვარ. (ყურმილში) სასიამოვნოა ამის მოსმენა, მაქს. (ანის) იდიოტი! ამბობს მე შენზე არ ვბრაზობო. მე რომ არა, მეორე ცოლს ვერ ეღირსებოდა. 

     ანი  ღიმილით შორდება და ყველგან სინათლის ჩაქრობას იწყებს. ბოლოს რჩება მხოლოდ ერთი ნათურის სინათლე, რომელიც საწოლი ოთახის შეღებული კარიდან გამოდის.

     (ყურმილში) ის სახლში არ არის...  ისე ეწყინება ...ის, რომ შინ არ იყო, როცა შენ დარეკე... არა, ეს ძალიან გაუხარდება. მეც ძალიან მიხარია. 
     მაქსი - კარგი რამეა სიყვარული!

     ანი მას შემდეგ, რაც ყველა სინათლეს ჩააქრობს, საწოლ ოთახში შედის. ჰენრი ძლივს ითმენს. ცდილობს საუბარი დაასრულოს.
     მოხარული ვიქნებით მისი გაცნობით. რა? ნუთუ მართლა. (ის დაბნეული ჩართავს ძალიან პატარა რადიომიმღებს, რომლიდანაც ნელა იღვრება მუსიკა - ,,მე მჯერა’’, ჯგუფის ,,მანკიზი’’ შესრულებით.  წამიერად მელოდია გაიტაცებს და მაქსი ავიწყდება. ყურმილიდან ხმამაღალი ხრიალი ისმის.) ბოდიში,  მე გისმენ, გისმენ ...(რადიომიმღებს ხმას უდნავ აუწევს).  
                                                             შენიშვნები

1. სკვოში - ჩოგბურთის მსგავსი თამაში. თამაშობენ დახურულ შენობაში. 

2. შესანიშნავია,მუსიე ჟან, შესანიშნავია.

3. თქენ ხუმრობთ, მადამ.

4. და თქვენ ფრანგულად ლაპარაკობთ?

5. ფორდი ჯონი - (1586-1639) ინგლისელი პოეტი და დრამატურგი. უებსტერ ჯონი(1580-1624) ინგლისელი დრამატურგი.    
